
        
            
                
            
        

    
	ПЕТР ИЛЕМНИЦКИЙ

	САЛХИ ЭРГЭЛЭЭ - 1
 

	“УЛСЫН ХЭВЛЭЛИЙН ГАЗАР” Улаанбаатар хотноо 1979 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Петр Илемницкий 1901 оны гуравдугаар сарын 18-нд Петоградад чех ажилчны гэр бүлд төржээ. Эдийн засгийн дунд сургууль төгсөөд багшилж байгаад 1921 онд Словакт шилжин сууж «Правда» сонины эрхлэгчээр ажиллаж байжээ.

	Тэрээр анхныхаа бүтээл «Цасны ширхэг» (1920) «Ерэн есөн цагаан морь» (1921) гэдэг зохиолоо багшийн ажлынхаа туршлагад үндэслэн бичсэн байна.

	Илемницкий 1926 онд сэтгүүлчийн мэргэжлээр Москвад суралцаад буцахдаа хот тосгонд социалист аж ахуй хэрхэн хөгжиж байгааг харуулсан сурвалжилга, мөн эдийн засгийн шинэ бодлогын үеийн орос тосгоны ангийн тэмцлийг харуулсан «Хөлийн чимээ» гэдэг тууж бичиж иржээ.

	П. Илемницкий словакийн пролетари ангийн эрх ашгийг хамгаалсан утга зохиолын төлөөлөгч байв. Тэрээр зохиолынхоо сэдвийг гол төлөв дэлхийн хоёр дайны хоорондох үеийн словакийн пролетари нарын тэмцлээс авч байна. «Ялалтаар төгссөн уналт» (1929) тууж, дараа нь «Атар газар» (1932) туужаараа Кысуц голын орчим суудаг хүмүүсийн ядуу зүдүү амьдралыг дүрслэн, эдийн засгийн хямралын үеийн хот тосгоны пролетари нарын ангийн ухамсар өсөж байгааг харуулжээ. «Ширхэг ёотон» (1934) гэдэг дараачийн туужийнх нь баатрууд мөн л ядуу, зүдүү амьдралтай ажилчид, тариачид юм. Илемницкий ер нь ард түмний дүр, хамт олныг нийтэд нь чадварлагаар дүрсэлдэг юм.

	Илемницкий 1942 онд нууц үйл ажиллагааны улмаас баривчлагдан, хөдөлмөрийн лагерьд хоригдож байжээ. Шоронгоос суллагдсаны дараа Гэгээрлийн яаманд ажиллаж, Ардын хурлын депутат, Москвад суугаа Чехословакийн Элчин сайдын яамны соёлын атташе зэрэг ажлуудыг гүйцэтгэж явжээ.

	 

	Энэхүү «Салхи эргэлээ» гэдэг (1947) роман нь 1944 оны словакийн ардын бослогыг харуулсан түүний хамгийн сүүлчийн шилдэг бүтээл юм.

	 


Ямар чөтгөр нь таныг хатгаж, над руу явуулдаг байна вэ! Манай тосгонд юу болсон тухай мужийн мэдээ сонинд би бичих болж байна уу! Үүний тухайд гэвэл би хүлцэж чадахгүй, үзэг бэх нийлүүлэхээс үстэй толгой арзайх болсон хүн.

	Та сургууль дээр ирж сурагч багачууддаа даалгавар өгч байгаа мэтээр эндүүрээгүй биз дээ, эрхэм минь! Тэгж бодохоор эр тахиа эрмэг хашхирч буй тухай зохион бичлэг хийлгэхээр шавь нартаа шаардаж байна гэж дээвэр дээрх болжморууд шулганалдан жиргэх шиг болох юм. Эр тахиа эхлээд эргэлдэн нисэж бууснаа толгойгоо гудайлган, сэрвээгээ сэгсрэн өрвийлгөж, хүзүүгээ сунган амаа ангайн, хоёр нүдээ аниад хоолой мэдэн чанга хашхирдгийг ажиглах ёстой гэж та шаардана.

	Дараагийн хичээл эхлэхэд та өнөө л хүүхдүүдээсээ эцэг нь зангиагаа хэрхэн уядаг тухай нэгд нэггүй тодорхой бич гэж хөлсийг нь гартал зовоох вий. Харин аливаа нэг гэнэн хүүхэд эцгийгээ уртаашаа ганцхан зангиатай, түүнийгээ ямар уяж зангидах биш, хатуулгатай захандаа хааяа хавчуулж хийдэг юм чинь гэж хариулах аваас царайнд чинь цус хуран час улайна гээд хэлчихвэл тохиолдоогүй явдлаас түрүүлж таамагласан тоогүй хэрэг болно байх. Гэвч хүүхэд багачуулд зангиа яаж уях, аль үзүүрийг нь ороож, яаж гогцоолдохыг зааж сургах нь та нарын хэрэг юм.

	Миний тухайд гэвэл овоолоотой хогны дэргэд эр тахиаг үргэлж үзэж, зангиагаа өөрийн гараар уядаг болохоор хариулахад амархан асуулт энэ л байна. Харин ард түмний уур хилэн эр тахианы айж хашхирахтай адилгүй. Зангианы уяа дүүжлүүрийн гогцоотой ч ижилгүй.

	Бослогын тухай бичнэ гэхэд буун дуу огт сонстохгүй, дайн дажны аймшигт үе нэгэнт өнгөрсөн ийм цагт түүх бичигчийн тайлбарлагдашгүй уран сэтгэмжийн дүнд өнөө бослого маань өөртөө итгэл төгс ихэмсэг ард түмний эрүүн дор сайхан уясан зангиа шигээр дүрслэгдвэл яана... 

	Тэгээд тэр зангиаг чинь би зангидсан ч биш зөвхөн үйл явдлын гүнд эргэлдэж, сайндаа л зангианы нарийн үзүүрээс барьж байсан гэдгийг та ойлгоорой.

	Үнэндээ гэхэд миний орооцолдсон хэрэг явдал дагуулж явсан нохой, үүрч явсан буутай минь огт хамаагүй байсан боловч миний хариуцсан ойн хэсэг танигдашгүй болтол өөрчлөгдөж урьд буга урамдсан газар автомат буу тачигнаж, гүзээлгэнэ ягаарсан ойн цоорхойд хүний цус улайрч байсан нь бодогдоно.

	Гэвч миний мэдэх зүйлийн тухайд гэвэл цавчсан модноос үсэрч үлдсэн зомголтой зүйрлэмээр үйл явдлын өчүүхэн хэсэг байгаа юм.

	Гэтэл ямар чөтгөр таныг номлож намайг зовоохоор явуулаа вэ! Энэ тухай надаар цаас эрээчүүлэх гэж яаж ч тулгаад чадахгүй. Би ямар сургуулийн сурагч биш дээ. Модчин хүмүүсийн ажлын өдрийг бодож тоо хэмжээг нь тооцоолдог минь надад хангалттай. Таны тэр ятгалгад өчүүхэн ч гэсэн автах юм бол би бүр мангуурна гэсэн үг.

	Өдрийн мэдээг бичих гэсэн хүн ерөөсөө та шүү дээ. Тиймээс хэрэгтэй зүйлийг чинь хэлж өгье, өөрөө бичиж ав. Бэх хүрэлцэхгүй гэж бүү эмээгээрэй. Би бага зүйлийг хэлнэ. Харин хэлэх өгүүллийн маань эх адаг олдохгүй энд тэндээс хутгаж ярих байх шүү.

	Түүний эвийг олж аялуулах явдал бол таны хэрэг. Харин юунаас яаж эхлэхээ нэг л сайн мэдэхгүй байна. Та анхны нь хүн хэн болох, хэн түүнтэй хамссан, тэд чухам юу хийсэн, хэрэг явдал юунаас үүссэн зэргийг эрэмбэ дараатай хэлүүлэх хүсэлтэй байгаа тань мэдээж. Гэтэл тэр нь тийм хялбар бүтэж, хоромхон зуур бэлэн болчхоогүй юм. Олон янзын хүчин нийлж нэгдэж, нэлээд нөхцөл байдал нөлөөлсөн учир над мэтийн эгэл хүн тэр бүхний учир утгыг ойлгоно гэдэг барахгүй хэрэг. Та хэчнээн их хүч хөдөлмөр зарцууллаа ч гэсэн бид бүхний үзэж харж, оролцож явсан үйл явдлыг үнэн мөнөөр нь дүрсэлж хараахан чадахгүй. Эцэж туйлдсан нэг нь бүснийхээ нүхийг ахиулж байхад, алганыхаа араар эрүүнийхээ тосыг арчиж суусан хүн ч бас байлаа. Нэг хэсэг нь германчуудаас зугтаж, нөгөө хэсэг нь германтай буудалцах зэргээр хүн бүр өөр өөрийн аястай байсан боловч ихэвчлэн амь насаа аюулд учруулан зүтгэж байсан цаг.

	Харин таныг энэ хүнд хүчир хөдөлмөрөөс болоод цагаасаа эрт өтөлчхөлгүй өчүүхэн ч гэсэн зүйлийг өдрийн мэдээндээ тэмдэглэж авахад тань тус болохын тул ой ухаандаа үлдсэн зүйлийг нэхэн санаж асаасан тамхиа унтрахаас өмнө айлдаж өчихийг хичээе.

	 

	Та одоо сонс...

	 


— 1 —

	1943 он юм сан. Долоодугаар сарын нэгэн өдөр би ойгоо эргэхээр гарав. Калискийн хөндийн нэг нарсны дэргэд нохой маань хойд хөлөө өргөснийг би ердөө ч анзаарсангүй, манайхны Бага Намаг гэж нэрлэдэг ойн цоорхойд туулай бидний өмнүүр зам хөндлөн гүйж гарахад ч ойшоож үзсэнгүй. Миний хариуцсан ойн хэсэгт туулай ховор болохоор ямар ч дэлдэн чихт намайг зорьсон замаас минь хазайлгаж чадахгүй нь мэдээж билээ.

	Өмхөрсөн агч модонд авирчхаад голд нь хүртэл нүхлэн тоншиж байгаа тоншуулын чимээг сонсох гэж ч саатсангүй, би Их Намагт аль болох эртхэн хүрэхийн тул өнгөрсөн жилийн унасан навч, мөөг үнэртсэн ой дундуур яаран явлаа.

	Та нар ан гөрөөнд бага ч гэсэн хорхойтой юм уу үгүй юу бүү мэд. Бидний эрхэлдэг ажлыг та нар сонирхдог эсэхийг би мэдэхгүй. Тэглээ ч гэсэн Их Намагт хүрч иртэл чийгтэй газрын хөрсийг хуулан эргүүлж, ногоо ургасан хэсэг газрыг бодон гахай соёогоороо сэндчин, модны бүдүүн угийг хэмлэж гэмтээсэн байхыг хараад өөрийн эрхгүй сэтгэл хөдөлснийг минь та нар ойлгох ёстой.

	Бодонгийн мөрийг ажиглан харахад молцгор бүдүүн хөлөөрөө зууранги намаг гишгэчиж байгаа нь нүднээ үзэгдэж, тэр бүлэг хар чөтгөрүүдийн хамраа хоржигнуулан, шавар намаг шалчигнуулах нь хүртэл чихэнд сонсогдох мэт санагдав.

	Тэртээ уулын ойн цоорхойд суудаг Врбец бодонгууд төмсний талбайг минь онгичлоо гэж зүхэж байсан нь үнэн байх нь ээ. Тэгэхлээр энэ бодонгууд уул хөндийг уруу өөд хэрэн хэсэж яваа юм байна шүү.

	Миний ярьж байгаа тэр нэгэн өдөр нар хайр гамгүй төөнөж, модны сүүдэрт хүртэл агаар ирвэлзэн зэрэглээтэх мэт байлаа. Би царсны буурцаг өнгөрсөн жилийн хур навчны завсраас нар өөд тэмүүлэн байгаа саглагар бут, энд тэнд унасан үрээс эхлэн ургаж буй нялх нарсны үзүүр бүхий аварга том царсны дор сууж байгалийн сайхныг баясан харж хэсэг амаръя гэж шийдээд тийшээ зүглэв. Намайг хөвд дотор сууж амжаагүй байтал нохой минь гэнэт үнэр авч, хүзүүгээ гүлдийлгэн модон дундуур давхиж гарлаа. Би хойноос нь дагав. Нохой хэсэг давхиад зогсож, хошуугаараа бут яран үнэрлээд архиран үс нь босов. Тийм бузар хэрэг явдлыг илрүүлсэн хойно тэгж архирч үс нь босолгүй ч яах вэ.

	Урж тастсан үүрэн дээр алагдсан харцаганы дэгдээхэйн цус харлаж, амьтны хөл гишгэсэн газраас араатны үнэр үнэртсэн хэвээр байлаа.

	Ухаж гаргасан үүрэн дээрээс тонгойж харвал ховдог шунахай бодонгийн мөр байв. Гэвч тэр ингэж найрласныхаа дараа хаа нэг газар намаг дотор хөлбөрч байгаа. Тэгээд би түүнийг яаж сайн залхаах талаар санаандаа төлөвлөж, тэр бодолдоо автаж хэсэг зуур зогслоо.

	Гэтэл «Сайн байна уу?» гэх дуу сонсогдов. «Сайн, та сайн уу?» гээд би урьд өмнө огт үзээгүй залууг толгойноос өлмийг нь хүртэл ширтэв. Бид хоёр бие биеэ нүдээрээ залгих мэт ширтэлцэж байхад нохой минь архиран, үл таних хүнийг урж тастахад бэлтгэж эзнийхээ дохиог хүлээнэ. «Сайхан өдөр байна шүү!» гэж тэр хүнийг хэлэхэд «Сайхан...» гэж би давтав.

	Тэр бол тийм ч аятай тоглоом биш байсан гэдгийг та нар ойлгож байгаа. Хэрэв тэрээр огт дуугарахгүй байсан бол би түүнийг зөвхөн надтай амар мэндээ мэдэлцэх гэж ирсэн бус ямар нэг нууцгай санаа бодолтой хүн гэдгийг тааж мэдэх байсан юм. Гэвч залуу хүн ингэж удтал дуугүй ажиж зогсох нь эвгүй гэдгийг өөрөө ойлгоод үнэн санаагаа илчилж хөзрөө дэлгэж эхэллээ. Тэр нь тийм том тоглоомын хөзөр байсан гэж би тэр үедээ огтхон ч бодоогүй юм.

	— Орёл унах болно гэж тэр хэлэв.

	Оросын хотын энэ нэрийг би радиогоор олон удаа сонссон боловч тэрхэн үедээ толгойд минь орж ирэхгүй, харин Оросоор бүргэд гэсэн үг гэж ойлгоод тэнгэр өөд харавч тэнд юу ч үзэгдсэнгүй, хөндийд байгаа бидний дээгүүр сонсогдсон дуу ч бүргэдийнх биш элээнийх байлаа. Гэвч тэр хүн цааш:

	— Харьков ч гэсэн унах болно. Киевээс нааш довтолж, тэднийг Оросоос хөөж байна... Тэд нар зугтаж, Оросууд цохиж байна, бут цохиж гүйцтэлээ л цохих болно... Манайхан ч гэсэн мөн тэднийг цохиж байна...» гэв.

	Тэгтэл хүүгийнхээ баатарлагаар нас барсан тухай сонсоод, өнгөрсөн ням гаригт сүмд очиж, өвдөг сөхрөн «Өршөөлт тэнгэр минь... хүү минь авс ч үгүй... хэрээс ч үгүй...» гэж эмгэн Побишка уйлан гашуудаж байхыг харснаа би саналаа.

	— Манай залуучууд ухаантай юм шүү. Нөгөө тал руу зугтан очиж байна гэж тэр үгээ дуусгав. «Тэгээд ч ер нь цаг нь болсон шүү дээ» гэж би аль хэдийнээс дотроо бодож явсан юмаа санаандгүй хэлж орхилоо.

	Ингэснээр бүх юм шийдвэрлэгджээ.

	Тэрээр над руу улам ойртож, миний чихэнд бүр ойрхон тонгойгоод, ямар нэг онцгой нууц зүйл хэлэх гэсэн байдалтай: «Ойн харуул гуай, би танд үнэнээ хэлэх хэрэгтэй... Би бүр хэдэн долоо хоног, таны хойноос сүүдэр мэт дагалаа. Мод хийгчид, тэрэгчид, тариачдаас ч гэсэн сэмхэн асууж үзэхэд цөм л таныг сайн хүн гэцгээх юм. Тиймээс хүмүүсийн өчиг мэдүүлэг, өөрийн зөн бэлгэт итгээд танд өөрийгөө танилцуулахыг минь зөвшөөрнө үү. Миний нэр Павел, Чехословакийн шинэ армийн ахлах дэслэгч...» гэж шивнэв.

	Би шүлсээ залгиж, бага зэрэг цочиж сандарснаа дарах гэж оролдлоо. Миний хувьд бол уг юмны утга санаа ил гарч ирэхээс өмнө аль хэдийн үзүүр сэжүүр нь цухалзаж байсан л даа. Тэр залууг үнэнээ хэлэхээс өмнө мөөг цуглуулж яваа биш, жимс түүхээр ч яваа хүн биш гэдэг нь надад илт байсан юм. Тэгээд би өтгөн шугуй дамжиж, нийтийн замаас зайлсхийн нууцгай зөрөг замыг сонгож явдаг сэжигтэй хүн ойд тааралдвал хэрхэх, яавал зохих тухай захиргаанаас өгсөн зааврыг санав.

	Цаг янз бүрээр хувирч, ноёдын санаж бодсон нь бүтэлтэй болоод, фронт эсрэг зүг эргэж, хүмүүсийн сэтгэл санаа тайвангүй байлаа.

	— Тэгэхлээр миний нэрийг Гондаш гэдэг гэж заавал миний амаар танд дахин дуулгах нь илүү хэрэг шив дээ гээд би түүнд гараа өгөв.

	— Миний хариуцсан ойн энэ хэсэгт хоёр хөлтэй амьтан нэг ч ойртдоггүй. Тэгээд би бол үнээ малаа ой руу оруулж сүйтгүүлдэг зарим малчдыг зандрахаас бусдаар таг дуугүй явдаг хүн. Тэгэхлээр ойд нуугдаж яваа нь мэдээж учраас үүгээр зугаалахад найдвартай гэдэгт та итгэж болно гэхэд ахлах дэслэгч Павел:

	— Өөрийн тань тухай таны бодож байгаагаас илүү сайн мэдээгүй сэн бол би хэзээ ч тантай дуугарахгүй байсан юм. Учир нь бидний зорилго нарийн төвөгтэй, түүндээ хүрэх зам маань аюул ихтэй. Би ганцаараа биш ээ гэж хэлэв.

	— Золиг байх гэж! Гай дайрч мэдэх нь ээ гэж бодсон ч гэсэн бас түүний зоримог сониуч байдалд автагдан, би өөрийн эрхгүй санааг нь дагаж байх шиг надад санагдлаа.

	Тэр намайг ойн гүн рүү дагуулав. Ой шуугих, шувуу нисэн өнгөрөх, эсрэг талын бэлээс тэрэгчид түлээ буулгаж шар хөллөн хөндий рүү зөөж таржигнуулан явахдаа хашхиралдах чимээ бидэнд саад болсонгүй, бид хоёр ч дор дороо дуугүй явцгаалаа.

	Царсан ой төгсөж, хуучирсан нарсан ойтой газар хүрэхэд Павелийн нөхөд шилмүүст модны ёроолоор хөвд дотор унасан аварга том модны дор нуугдан хэвтэж байв. Тэдний яриаг сонсох юм уу, хувцас хунарыг нь ажиглах, биеийн байцаалтыг нь үзэх ч шаардлагагүй, харийн хүмүүс гэдэг нь харангуут илт, манайхны цув, өргөн хүрээтэй бүрх малгай нь царс модон дээр ургасан хонгор зулын навч шиг харагдана. Тэд хэдийгээр өөрсдийгөө надад Бордач, Халупка, Пересконь гэдэг нэрээр танилцуулсан боловч тэдний баримт бичиг хуурамч гэдгийг би юугаар ч мөрийцөхөд бэлэн байлаа.

	— Би сонирхож байгаагаа нэг их мэдэгдээгүй боловч ахлах дэслэгч Павел өөрөө сайн дураар миний хүслийг хангаж, Муранийн нүцгэн талд саявтар буулгасан Оросын гурван инженер шүхэрчдийг манай орчмын газар орны байдлыг судалж газрын зурагт буулгах шаардлагатай байгаа учраас газарчилж явна гэж итгэмжлэн ярив.

	Бүх дэлхий даяар тэдний тухай ярилцаж, бидний бодол санаанд ер бусын зориг хатуужилтай гэдэг ойлголт төрүүлэн, бидний хэн ч гэсэн тэднийг үлгэрийн баатруудтай жишиж үзэх дуртай болсон тэдгээр хүмүүстэй ийм ер бусын нөхцөл байдалд уулзсандаа сэтгэлд таатай сайхан байлаа. Би тэднийг бахархсан харцаар ширтэн зогслоо. Тэдний өмнө доор гэгч мэхийн ёслоогүй минь болхи бүдүүлгийн л гэм байсан байх гэж би боддог юм. 

	Тресконь гэж өөрийгөө танилцуулсан нэг хүн нь намайг ухаан оруулах арга сүвэгчлэн:

	— Тамхи байна уу? Тамхи орооё гэж асуув. Тэгснээр намайг бүрмөсөн тэвдүүлж, би тамхиныхаа савыг гаргахаас өмнө өдөр идэх гэсэн хоолныхоо уутыг нэлээд онгойлгочихлоо. Гэвч тэд аль алийг нь баярлан хүлээн авч, талх мах тэр дороо алга болж байгаагаас тэр зоригт хүмүүсийн амь нас хэчнээн нарийхан утсан дээр дүүжигнэж байсныг би нүдээр үзсэн юм.

	Дараа нь хүн бүр чимх тамхи авч гартаа бутруулахад ахлах дэслэгч Павел:

	— Бидний байдалд хэн ч атаархаж царай нь цайхгүй гэдгийг харж байгаа биз дээ. Та өнөөдрөөс эхлээд биднийг ойгоор газарчилж өгөх эсэх, биднийг өрөвдөж идэх юм авчирч өгөх, манай ажилд тохиромжтой газар өөрийн хариуцсан ой дотор найдвартай нуувч байгуулахад тусалж чадах эсэх чинь л бидэнд чухал байна. Бидний ажилд шаардагдах хугацаа хоёр долоо хоногоос хэтрэхгүй гэж ярив.

	— Хоёр долоо хоног гэнэ ээ? Тэгвэл би та нарын төлөө зүтгэхэд бэлэн!

	Эхлээд би энэ хүмүүстэй хууль бусаар танилцсан явдал маань надад халуун юм амсуулж, тэгээд азгүй явдлаар төгсөх амьдралынхаа эцэс хүртэл халуун юм амссан хэвээр явах болох нь тэр эцсийн мөч ч энүүхэнд байна гэж бодож байсан учраас сэтгэл уужран учиргүй их баярлав.

	Бид ойгоос гарахад Их Намагт бүрий болж байлаа. Ойн цоорхойд зэрлэг гахайнууд дур зоргоороо аашилбал аашилж л байг гэж орхиод гэртээ хүрч ирэнгүүт үнээгээ хашаандаа хөөж оруулж явсан эхнэртээ:

	— Розка, түргэн саагаарай, би чамд зочид авчирлаа шүү! гэж дуудав.

	Тэр гурав Орос хүнд санаа тавьж байна гэж намайг амлахад ахлах дэслэгч Павел санаа алдсан гэж хэлбэл түүнийг хилсдүүлэхгүй биз ээ. Тэрээр лав өөр бас үүрэг зорилготой, түүний зорилт зөвхөн унасан мод өмхөрч байгаа, намалзсан намаг бүхий нам гүм ойн энэ хэсгээр хязгаарлагдаагүй гэдэг нь мэдээж юм.

	Павел бидний дунд байн байн үзэгдэж, янз бүрийн амтлаг зүйл, тамхи авчирдаг боловч хаанаас ирснээ хэзээ ч ярихгүй дараа нь бидний хэнд ч очих газрынхаа тухай хэлэлгүй дахин алга болдог байлаа.

	Оросууд одоогоор бидний ойролцоо ажиллаж, заримдаа манайд хоногоор ирэх буюу Их Намагт ангийн отогт хоноглоно. Харин хааяа ойролцоох ойн хэсгээс бор гөрөөс тэнүүчлэн ирж өөрт нь халдах гэсэн хэн бүхнийг айлгах гэж орилоод дахин гүйж одох учир Их Намгийг зөвхөн бодонгууд эзэгнэн энд тэнд газар сэндийлж, ичгүүр сонжуургүй хөрвөж хэвтэнэ.

	Сталинградын дэргэд Германчуудын хүч тамир барагдаж, цусаа урсгаж байсан тэр өвөл манайд охин төрлөө. Германчууд хүнд ялагдал хүлээж байгаа тухай хүмүүс сэм шивнэлдэн, дайны талбарт алдах, онох гэгч амархан солигддог зүйл гэж нийтээрээ ярилцах учир би удахгүй дайн дуусаж, шинэ сайхан цаг ирнэ хэмээн найдах болоод, эхнэртэйгээ хоёулаа нийтийн энэ итгэл найдварын бэлгэдэл болгон охиноо Надежда (буюу оросоор Итгэл) гэж нэрлэхээр тохиролцсон юм.

	Тэр нууцгай Орос зочдыг манайд ирэхэд охин маань зургаан сартай болсон уйлж хашхирахаас өөр үг мэдэхгүй, ээжийнхээ хөхийг бараадан унтдаг, даавуугаа норгосон нялх хүүхэд байлаа. Би охиноо арай хэтэрхий их уйлдаг хүүхэд байна гэж ихэвчлэн бодож, тэр муу зуршлыг нь мартуулах гэж хэчнээн оролдовч тийм нялх хүүхдийг хүмүүжүүлэх авьяас надад байхгүйгээс гадна сахлаа тун ховор хусдаг болохоор үнсээд ч гэсэн дуугүй болгож чаддаггүй байлаа.

	Гэтэл манай тэр зочид хүүхэд саатуулахдаа гайхмаар чадвартай. Нэг нь өмнө нь бүжиглэж, нөгөө нь булбарай хөөрхөн гарыг нь хооронд нь хавсруулан байж дуу дуулан, гурав дахь нь мөрөн дээрээ суулгаж гал тогооны өрөөгөөр:

	— Надя: хоп! Надя: хоп! гэж хашхиран дэвхэцнэ. Тэгэхэд Надя бүтэх шахтлаа инээд алддаг байлаа. Тэр гурав дахь нь хүүхэд саатуулахдаа бусдаасаа бүр ч илүү. Тэгээд нэг өдөр өвдөг дээрээ суулгаад:

	— Би хүүтэй. Нэр нь Саша гэдэг... харин ээжгүй болчихсон... Ээжийг нь Германчууд алчихсан... гэж ярив. Тэгэхэд Надя ойлгож байгаа юм шиг чагнан, хулгана шиг дуугай ширтэнэ.

	Нэг өдөр ахлах дэслэгч Павел тэдний хойноос дахин ирээд, суух ч үгүй яаран:

	— Юмнуудаа ав, явцгаая гэв.

	Хүний зовлон жаргалаас өөр юу ч үгүй, тэгээд хүний хүч чадлаас хэтэрсэн хүнд бэрх үүрэг даалгавар үг дуугүй биелүүлэх ёстой тийм хүмүүст «юмнуудаа ав» гэж хэлэх нь инээдэмтэй мэт санагдаж байлаа.

	Тэдэнд үйлчлэх миний үүрэг дуусаагүй, тэгээд тэд салах ёс гүйцэтгэхээр над руу гар сунгаагүй учраас би тэдэнтэй хамт явлаа.

	Ахлах дэслэгч биднийг Вэпорийн хавцал хүртэл дагуулж ирэхэд би унасан аварга том модны ард хатсан мөчрөөр хучсан нүх байхыг харав.

	Үүнийг баавгайн жинхэнэ нүх гэж хэлбэл туршлагагүй хүмүүс юм уу, хот газрын гангачууд л итгэх байх. Харин намайг тийм зүйлээр хэн ч хуурч чадахгүй. Шилмүүст модны завсраар саявтар хөрөөдсөн модны үртэс, хагарсан газрыг хэн нэг хүн шороогоор дутуу бөглөсөн болон унасан модны ойролцоо хөрс нь хуурсан газар хүний мөр байгаа нь хүртэл миний нүдэнд өртөлгүй өнгөрч чадсангүй. Харин аз болоход тэр нүхэнд баавгай байдаг гэж бидэнд хэн ч ойлгуулах гэж оролдсонгүй. Ахлах дэслэгч нэг ч үг дуугаралгүй тонгойж өвдөглөөд нүх рүү оров. Бид хойноос нь чихцэлдэн ортол юу үзсэн гэж санана! Үлгэрт гардаг үзэсгэлэнт орд харш үзэгдэх шиг өмнө маань маш сайхан агуй байлаа. Эгц налуу хавцал газар хэн нэг хүн босоо зогсож болохуйц өндөр уужим оромж ухаж, дотор нь давхарлуулсан хоёр өргөн ор, ширээ сандал, галын жижиг суурь зэрэг зүгээр хэвтэж өөхлөх хүнд л бол хангалттай бүх зүйлийг тавьсан байлаа.

	— Сайхан өрөө байна! гэж нэг нь хэлээд банзаар хийсэн дээврийг гайхан ширтэнэ. Харин ахлах дэслэгч толгой сэгсрээд, хаалга руу зааж: «Өрөө гэнэ ээ? Шөнө, өдөр үргэлж онгорхой байдаг нийтийн байр л байна шүү дээ! Хаалга гаргаагүй ч гэсэн үнэг, хулгана байтугай баавгай ч багтмаар, тэгээд хамгийн аюултай нь бусдыг худалдаж хөлс олохыг санаархсан шунахай тэнүүлчид хүртэл орж ирж магадгүй байхад яах гэж ийм хаалганы нүх гаргасан юм бэ...» гэж дургүйцэж эхлэв.

	— Сая тоочсон амьтдаас чинь өөр хэн энд ирэх юм бэ? Манай энэ ноёдын нууцгай байранд хэн ч олж ирэхгүй гэдгийг би батлан хэлж чадна. Тэгээд... хаалганы талаар гэвэл... одоо долоон сар гэдгийг битгий мартаарай... гэж намайг хөндлөнгөөс оролцоход ахлах дэслэгч Павел:

	— Зун байгааг би мэдэж л байна. Гэвч зуны дараа зэвүүн цаг бас ирдэг шүү дээ. Энэ оромж өөр бас юунд хэрэг болохыг хэн мэдэх вэ. Битүү хаалга хийх хэрэгтэй гэж эсэргүүцэв.

	Би түүний уурлахад нь саад болъё гэж бодсонгүй. Амьдралд нь үргэлж үхлийн аюул заналхийлж байгаа мэт надад санагдсан тэр хүмүүст хэн ийм энгийн оромж ухаж барьж өгсөн бол гэдэг бодол миний санаа бодлыг юунаас ч илүү эзэмдэж байлаа. Энэ бол хүн болгон хийж чадахааргүй, нэлээд төвөгтэй ажил гэдэг нь мэдээж. Тэгээд хүнтэй энгийн мэнд усаа мэдэлцэхийн оронд баруун гараа өргөн ёсолж явдаг юм уу, санаанд орсноо чалчиж явдаг хүн л лав ийм юм хийж чадахгүй гэдэг нь илэрхий юм. Би тэр тааврыг тайлах гэж хичээх зуур нохой маань байж ядаж, чих тавин сонсож, архирч эхлэхийг ажив. Тэгээд уулын бэл рүү харвал нэг хүн биднийг чиглэн мацаж яваа харагдана. Тэр хүн ямар нэг хүнд юм үүрч, бөгтийсөн нь уулын өөд довтолж яваа хонь шиг харагдаж байлаа.

	Болсон явдлын тухай энэ тэмдэглэлд нэг бүрчлэн дэлгэрэнгүй дурдах зай гарахгүй учраас би тодорхой зүйлээр та нарын тэвчээр алдагдуулахыг хүсэхгүй байна. Тэр хүн хэн болохыг хэдэн янзаар тааварлаж байсны эцэст гучаад алхам ойртож ирэхэд нь тэрээр Адам Панчик бөгөөд хөлсөө асгаруулан үүрч яваа юм нь хаалгатай төстэй болохыг сая танилаа.

	Намайг тэгээд аль Панчикийн тухай өгүүлж байгаа гэж санана. Тэрээр өнөө хаа явсан хүнд үзэгдэхгүй, гаднаас нь харахад олхиогүй хэр нь дээрэм хийлээ гэж бодоход цагдаад ямар ч сэжиг төрүүлэхгүй байж чадахаар, түүнгүйгээр ой доторх аль ч зам сайн олдохгүй, ямар ч ажил олигтой бүтэхгүй учраас манай ойн удирдах газар сайн нэртэй тэр Панчик байлаа

	Бид хоёр тэр баавгайн нүхний дэргэд уулзмагц бие биедээ нэг ч үг дуугарсангүй. Би түүнийг харцаараа «Адам, энэ чинь чи юу даа?» гэж хэлэх гэсэн мэт ширтэн зогсоход, түүний харцнаас мөн адил асуулт илэрхий байлаа. Харин адилхан нэг хэрэгт орооцолдсоноо ойлгосон хүмүүсийн адилаар бид хоёр инээд алдсан ч билүү, би сайн санахгүй байна.

	Би тэр даруй хамгаалалтдаа байгаа хүмүүстэй салах ёс гүйцэтгээд гэр рүүгээ буцав.

	Тэр өдрөөс эхлээд би Вепорт байгаа тэдний хойноос явах боллоо. Харин нүүдлийн шувуу шиг тэд Фабовын нүцгэн толгод дээр бас ажилтай, тэгээд Тисоветийн нурууг хүртэл сонирхож байсан болохоор эхнэр маань намайг ховорхон үзэх болоод, намайг хаа нэг газар толгойгоо цоо буудуулсан хэвтэж байгаа болов уу гэж санахаас нэг биш удаа бие нь зарсхийнэ. Нэг өдөр тэд надтай гар бариад салж явлаа. Тэгэхдээ анх бидний уулзсан Их Намаг гэдэг газар, нөгөө Каличногийн хөндий рүү хэлбийж, алсад Кленов тосгоны байшингууд цайран харагддаг тэр газар салж явсан юм. Хэрэв та нар энэ нутагт тэр цагт болсон явдлын тухай тэмдэглэл бичье гэвэл тэр хотгор газрын цаагуур нэг талдаа Остроу, нөгөө талаараа Олтарно үргэлжилсэн цэнхэртэн харагдах Синец уул сүндэрлэн байгааг өөрсдийн нүдээр үзэж харах хэрэгтэй гэдгийг та нарт би сануулахыг хүсэж байна.

	Тэр л зүг миний найз нар явсан юм даа. Удалгүй намар болж, салхи хуурай навчийг хийсгэн, оройдоо ойн цоорхойн захаар буга урамдаж эхлэв. Манай ойн зөвлөл бидний ярьдгаар бэлэн байхыг урьж, тэр жилийн ойн олдворын төлөвлөгөө танилцуулахад бидний толгойны үс босох шиг боллоо. Германчууд бидний арьсыг хуулж чөмгөнд маань хүртэл сорон мөлжихөөр шийдээд, биднийг тэд зүгээр хамгаалж байна гэж хэн ч хэлж чадахгүй болгохын тулд манай ой модыг хайр гамгүй огтлохыг тушаажээ.

	«Эцэст нь би танай энэ ойгоор сэжигтэй хүмүүс үзэгдэх тохиолдолд яах тухай улсыг аюулаас хамгаалах байгууллагуудаас та нарт үүрэг болгож байгаа зүйлийг анхааруулах ёстой... гэх мэтчилэн олон юм тоочно. Энэ тухай бүр дайны байдал тэнцвэрээ алдаж, Германчууд урагшаа биш ар тийшээ давшиж эхэлсэн тэр цагаас хойш бэлэн байдалд цугларах бүрий л улиг домог болтол ярих болсон юм.

	Биднийг захиргааны байшингаас гарч ирэхэд ямар нэг юм эрж яваа юм шиг түүгээр эргэлдэж байсан Адам Панчик над руу сэмхэн хүрч ирээд энгийн байдлаар:

	— Би ноён зөвлөхийг цонхоор сонслоо... Хүн бүр л өөрөөр ярих юм. Жишээ нь хотод байцаагдаж гурав хоноод эргэж ирсэн Безак ярихдаа: Тэр муусайн юмнууд Германд хийж сурсан жимсний чанамлаа идэж үз гэж надад өглөө. Түүнийг словак хүн болгоны ходоод ч боловсруулж чадмааргүй юм байна лээ. Тэгэхлээр түүнийг идэж чадахгүй хүн жимсэнд явах хэрэгтэй... гэж байна гэж хэлэв.

	Та манай энд дайн дууссанаас хойш сая ирээд Безактай ямар ч холбоогүй байсан байлаа ч гэсэн Безак гэгч хэн болох тухай танд тайлбарлах хэрэггүй. Танд зөвхөн нэг зүйлийг хэлье. Тэрээр бага наснаасаа эхлээд харгис цагдаа нарыг тэвдүүлж байсан ажил хаялт бүрд, манай ажилчин ангийн хөдөлгөөн болгонд оролцож явсан бөгөөд хэрэв шинэ ноёд уур хилэгнэлээс айгаагүй сэн бол Безакт ч нэлээд хүнд ял ногдох байсан юм даа.

	 

	 

	Бид цугларалтаас гэртээ буцаж явах зуур Адамын хэлсэн зүйл санаанаас огт гарахгүй байлаа. Овоо босгоогүй бол шаазгай хаанаас суух вэ гэдэг зүйр үгийг урьд сонссон болохоор Орос гурван зочныхоо талаар дахин санахад тэр нь албан газруудаас бидэнд дандаа анхааруулж байсан зүйл хийгээд бас Безакийн хэлдгээр жимсэнд явна гэдэг бас л ойд явах хэрэгтэй учраас хоорондоо холбоотой байлаа. 1943 оны талаар миний санаж байгаа бүх зүйл гэвэл ийм байна. Та нар болсон явдлын тухай тэмдэглэлдээ үүнийг өөрийн дураар шүүж оруулаарай. Харин олон жил ургах байсан ой модоо Германы үйлдвэр, уурхайд зориулж огтлох болсондоо зүрх минь шаналж, аккумлятор минь ажилгүй болсноос харийн радио нэвтрүүлгээс хүн болгон мэдэж авч байсан бүх зүйлийг хоёр, гурван хоног огт мэдэхгүй байсандаа хараал тавьж явсныг минь та нар энд тэмдэглэхгүй юм байгаа.

	Эцэст нь их хэмжээний цас орж, христосын мэндэлсний баяр болоод хүүхдүүд хүмүүсээс бэлэг авах гэж баярын дуу дуулцгаан, удалгүй тэр он дууссан юм даа.

	Би анхнаасаа эхлээд миний үг ус, уулын чулууг дайран ойх мэт эх, адаггүй болно гэдгийг сануулсан боловч миний хэлж байгаа зүйлийг хэсэг бүрээр дараалуулах гэж оролдож байгааг тань би энэ гурав гэсэн дугаар тавьж байхдаа сая олж харлаа. Үүнээс гадна дайн болон бослоготой ямар ч холбоогүй гэж таны андуу бодож байгаа тийм зүйлийг сонсох бүрдээ та духаа үрчийлгэн, гараа ялаа үргээх мэт хөдөлгөхийг тань би бас харж байна. Гэвч би тэдгээр хүмүүсийг тэр хэвээр нь харж, тухайн цагийг яг болж байсан янзаар нь санаж байна гэдгээ танд хэлэх ёстой. Энэ нь сүлдтэй юм уу, үсэгтэй тал нь дээшээ харж унахыг үзэх гэж мөнгө хаядаг тоглоом биш байсан болохоор тэр үеийн хэрэг явдал хувирамтгай, өнөөдөр өөдрөг байсан тал нь дараачийн өдөр доор орж байхад бидэнтэй хамт буудаж явсан юм уу, бидэн рүү буудаж байсан эсвэл бурхан тэнгэрт залбирч, нэг бол инээж баясаж байсан ч гэсэн хэн боловч цөм энэ хэрэг явдалд зохих үүрэг гүйцэтгэсэн гэдгийг хэлэх хэрэгтэй юм. Юунд ч санаа зовохгүй, санаатай юм уу санамсаргүйгээр юм бүхнээс буруу харж булзан явдаг тийм хүмүүс байсан боловч, хүн бүрд хамаарах зүйлд тэд хүртэл өртөхгүй өнгөрч чадаагүй болохоор миний энэ дурсамжид тэр хүмүүс ч гэсэн орооцолдож магад. Тэгэхлээр энэрэнгүй сэтгэл гаргаж тэдэнд ч гэсэн амьдралдаа аятай байр суурь олж авахад нь саад болохгүй байх нь зөв биз дээ.

	Намайг одоо 1944 оны үйл явдал руу орохоор зэхэж байхад та тоймч хүний сониуч эрмэлзлээрээ Словакийн ардын нууц зөвлөл хэзээ, хаана яаж байгуулагдсан, тэр үед генералууд юу хийж, энэ бүх зүйл ер нь яаж үүссэн тухай бас миний амнаас олж сонсохыг хүсэж байгааг тань би ойлгож байна.

	Энэ хэрэг явдал хаа ч болсон байг, манай тосгонд лав болоогүй юм даг. Тэгэхлээр харамсалтай нь би зөвхөн өөрөө юу хийсэн, бусдаас юу сонссон, юу юуг нүдээрээ үзэж харснаа л хэлж чадна.

	Харин эхнээсээ ийм онцгүй үйл явдлаар эхэлж байгааг минь уучлаарай.

	Нэг удаа дөрөвдүгээр сарын дунд орчмоор гэрийн маань утас дуугарлаа. Манай тойргийн бүх ангийн сууриуд ойн удирдах газартай утсан холбоотой байгаа нь их ашигтай зүйл бөгөөд утсан харилцаа зөвхөн ажил төрлийн яриагаар хязгаарлагддаггүй явдал улам ч их ач холбогдолтой юм. Үнэнч шударга анхаарал сэрэмжтэй ажилтны дагавал зохих дүрэм журамтай огт нийцэхгүй тийм хэрэгт аль хэзээнээс орооцолдсон бид хэд үл сэжиглэгдэх байдлаар далдалж чадвал элдэв зүйлийг бие биедээ мэдэгдэж болдог байлаа.

	— Чамайг ням гаригт шорлог хийхэд урьж байна гэсэн миний мэдсэнээр Безактай аль хэдийн харилцаатай болсон ойн удирдах газрын Янек Крайчийн үл мэдэг өнгөө өөрчилсөн дууг би танилаа.

	— Выдровын хөндийд яг үд дунд яваад ир... гэр бүлээрээ ирвэл сайн... Үүнд нь би бага зэрэг гайхлаа. Цагийн байдал сайхан, тэр хэвээр үргэлжлэх янзтай боловч дөнгөж дөрвөн сарын, үе тул ногоо сая цухуйж, ой гуу жалганд цасны үлдэгдэл хэвээр байсан учир хамт олноороо хээр гарч цэнгэх цаг арай ч эрт юм шиг санагдаж байлаа. Манай Надежда охин дөнгөж хөлөө зөөж тавьж эхлээд, эх дэлхий өөд анхны алхам хийж, ээжийнхээ хормойноос чанга зууралдана, тэгэхлээр бид тэр арга хэмжээнд нь бүгдээрээ оролцох бололцоогүй тул би ганцаар тосгон руу явав.

	Нар сүрхий шарж, зам дагуу жалга гуу дотуур мянга мянгаараа алтан шар цэцэг шаргалтан, горхины хөвөө, намагтай газар бүр цэцэглэж байлаа. Нэг үгээр хэлэхэд хавар болж, сэтгэл сэргэн баясна.

	Шопикийн тэндээс гүвээ давж хажуугийн хөндий рүү ордог зам хөндлөн гарсан зөрлөгт хүрч очмогц алсад нэг эхнэр явж байгаа харагдав. Тэр эмэгтэй гэнэт зог туссанаа давхийн цааш сандарсан алхаагаар хурдалж гарлаа. Хэсэг хугацааны дараа түүнтэй уулзахад тэрээр Трчкова авгай байсныг танив.Тэрээр зэвхий цайж, нүүрэндээ дусал ч цусгүй болоод, зүрх нь амаараа гарах шахтал оволзож байх шиг санагдлаа.

	— Эгч минь юу болов оо? Та цас шиг цайгаад хөл чинь чичирч байх чинь, танд юу тохиолдов? гэж би асуув.

	Тэрээр амьсгаа нь давхцан гараа сарвагануулж доошоо зам руу заагаад:

	— Тэр харж байна уу... могой!.. Муу муухай бүхнээс бурхан тэнгэр биднийг өршөөж хайрла! гээд агшин зуур мэгшин уйлж, замаараа цааш гүйн явлаа.

	Харвал өнөө эхнэрийн зүрхээ дарж, наманчлан зогтуссан тэр газар зөрлөг замын доод талд замын голд нэг могой байв. Тэр нь дундуураа тас даруулсан, толгойныхоо ард хавирган сар хэлбэртэй тэмдэгтэй могой байсан бөгөөд нарны хурц элчинд хууртан цагаасаа өмнө ичээнээс гарч иржээ.

	Тэгэхэд би Трчкова авгай яагаад аянгад ниргүүлсэн мэт зогтуссаныг сая ухаарав. Тэгээд хавар анхны алагдсан могойг олж харсан хүнд тэр жил нь их гай зовлон тохиолдоно гэж өнөөг хүртэл манай ардын дунд үлдэж ирсэн нэгэн сүсэг бишрэлийг би саналаа. «Бурхан авраг эгч минь» гэж би дотроо бодоод, нар бүр дээр хөөрсөн байсан тул цааш шамдан явав.

	Үд дунд болж тосгоны хонх дуугарахад би Выдровын хөндийгөөр өөд мацаж явлаа. Аз болоход миний хөл хөнгөн зүрхний ажиллагаа хэвийн болохоор тийм удаан явсангүй. Хөндий хоёр тийшээ хуваагдан, зүүн талаасаа хажуугийн эхний горхи урсан орж, эгц эрэгтэй дэвцэг дээр бяцхан нуга ногоорсон тэр хэсэгт хүрч очингуутаа намайг харж исгэрэлдэхээс нь өмнө би тэднийг урьдаар олж харлаа.

	Тэнд Лексо Безак гэр бүлээрээ, ойн удирдах газраас Янко Крайча, манай ойн төмөр замын Робо Лишчак, Йожо Дебнар хоёр байсан бөгөөд миний дараа удалгүй Дежо Сламка эхнэртэйгээ ирэв. Дежо үгүйгээр ямар ч зугаа цэнгэл олигтой болдоггүй юм. Махны худалдагчгүйгээр яаж олигтой болох юм бэ?

	Манай нөхөд түүнийг«Мах чинь хаа байна» гэж угтахад тэд нар намайг хуурсан биш, хаврын анхны зугаалга хийе гэж үнэхээр бодсон байх нь гэж би ойлголоо.

	— Тээр тэнд нэг залуу авчирч яваа. Бас пиво бий... гэж доошоо засмал зам руу заав.

	— Чиний дуудсан хүмүүс цөмөөрөө ирсэн үү? гэж Янко Крайчагаас Безак асуухад, 

	— Трчка алга байна... Матуш Трчка ирэх ёстой юм сан... гэв.

	Трчкова авгайн бие арзасхийн, зүрхнийхээ цохилтыг тайтгаруулах гэж дарсан гар, цагаан даавуу шиг болтлоо цайсан царай нь тэрхэн зуур миний санаанд орж ирлээ.

	Матуш гэдэг нь түүний хүү юм. Тэгэхэд Робо Лишчак:

	— Матушийг урьсан маань харамсалтай болж гэсэнд:

	— Энэ тухай түүнд хэрэггүй дуулгаж дээ... харин... гэж Йожо Дэбнар нэмж хэлэв.

	Тэд нар Трчкад бүрэн итгэхгүй байгаа нь илт байлаа. Тэгэхэд хожуул дээр сууж байсан Лексо Безак босож

	— Одоо болтол ирээгүй юм чинь ирэхээсээ өнгөрсөн. Харин биднээс урвахгүй хүн шүү. Тэр бидэнтэй... хамт ажиллаж байгаагүй ч гэсэн... бид түүнийг шударга зантайд нь урьсан юм. Тэр биднээс зайлахгүй гэв. Тэр үед Матушийн ээж дахин миний нүдэнд үзэгдэх шиг болж... би Безакийн тэгж хэлсэнд дотроо баярлаж байлаа.

	— Одоо модонд явцгаая гэж Лексо биднийг дуудав. Биднийг бүгдээрээ орсон хойно тэр:

	— Нөхөд өө, одоо бүх зүйлд бэлтгэх цаг боллоо. Манай хувьсгалт хороо бүх хүчээ дайчлах... энэ хэрэгт хамрынхаа үзүүрээс цааш харж чадах чадвартай л бол хүн бүхнийг татан оролцуулах ёстой... Одоохон энд нөхөд ирнэ. Та нар зожиг юм шиг битгий байцгаа... тэр хуучин аргууд юунд ч хэрэггүй. Манай гол зорилго бол Германы фашизм... түүний туслагчдын эсрэг тэмцэх явдал... . тийм учраас энэ тэмцэлд маань туслахыг хүссэн хэнийг боловч бид баяртай хүлээн авна... гэж ярилаа.

	Бид эмч, багш, хөрөө нийлүүлэгч, цагдаа, жүжгийн дугуйлангийн эрхлэгч, нотариатч болон бас өөр нэг хүн ирэхээс өмнө олон зүйлийн талаар тодорхой тохиролцож амжив. Энэ хооронд бүхэл бүтэн овоо түлээ авчирч, гал нэлээд их түлэв.

	Хэн гахайн мах зүсэж, хэн сонгино хөшиглөсөн, сүүлд нь халуун цог дээр сайхан шарсны дараа хээрийн шорлог гэж бидний нэрлэдэг бүх зүйлийг хэн төмөр шоруудад хатгаж бэлтгэсэн тухай энд тэмдэглэх нь утгагүй юм. Түүний оронд энэ амтат идээг бэлтгэхэд бид цөмөөрөө оролцсон гэж хэлбэл хангалттай болох. Ингэж бүгдээрээ оролцсон маань Безакийн төсөөлж байгаагаар бидний ирээдүйн хамтын ажиллагааны билэг тэмдэг юм. Үнэхээр ч бидний дунд зожиг хүн байсангүй.

	Чухам яагаад (хувьсгалт ардын хорооны эхлэл болж байсан) бид тэднээс түрүүлж ирсэн гэдэг нь хэнд ч, орон нутгийн цагдаа ч гэсэн мэдэгдэхээргүй байлаа. Безак их хөгжөөнтэй, тэгээд хэнд ч өчүүхэн ч гэсэн сэжиг авхуулахгүйн тулд бусдыгаа бас хөгжөөх гэж оролдоно. Тэгээд ирсэн хүмүүст хандаж:

	— Харж байна уу, эрхмүүд ээ? Мод хангалттай их цуглууллаа. Энэ галд хээрийн шорлог шараад зогсохгүй, үдэш болоход өвдөг, нуруугаа ч шарж болно. «Одоо дөнгөж дөрөвдүгээр сар шүү дээ» гэхэд алиа шогч гэж үзэгддэг, жүжгийн дугуйлангийн эрхлэгч:

	— Тэгвэл... таван сар хүртэл хүлээхгүй яасан юм бэ? Хөхөө донгодохыг ч сонсоогүй байтал... харин та нар хээрийн шорлог идэх дур нь хүрчихсэн байх юм гэв.

	— Зун түүнийг хэн шарахыг хэн мэдэх билээ гэж хөрөө нийлүүлэгч санаандгүй хэлсэнд багш үгийг нь өлгөж авч улам чангаруулан:

	— Яг үнэн!.. Тэгээд тэр үед бидэнд таалагдах бол уу даа гэв.

	Хөрөө нийлүүлэгчдийн царай үл мэдэг хувирах мэт надад санагдлаа. Тэрээр дуугай байж, худалдаа аж ахуйн явуулга бүхэндээ тайван бус, ширүүн цаг үеийн тогтворгүй байдлыг мэдэрч байсан хүн бүрийн нэг адил эмээж байгаагаа өчүүхэн ч төдий мэдэгдэхгүй байх нь дээр байжээ гэж бодсон биз.

	Гэвч ингэснээр хүмүүс хамаагаа алдаж хэрэв баг өмссөн бол ийм нам тайван газар түүнийгээ хуулан авч болох бөгөөд үг бол жинхэнэ бодол санааг нуун далдлах биш харин уудлан илрүүлэх ёстой гэж тэр даруй сэтгэцгээжээ.

	— Ой дотор дээрэмчид нуугдаж байна гэлцэх юм... Улс амьтныг алан хядаж байгаа гэнэ... тэгвэл бид болгоомжилцгооё гэж нотариатчин инээмсэглэн хэлэхэд, 

	— Битгий айцгаа, бид хатуу үүрэг даалгавартай, аюулгүй байдлыг хангана. Манай энд байдал тайван байгаа гэж цагдаа хэлэв.

	— Ямар нэг тэвчээргүй оргодол юм уу, дайн дууслаа гэж бодсон гэнэн тэнэг залуу л явж байж магад... Гэвч ой дотуур Оросууд нуугдаж байгаа гэж хотод ярьцгааж байна. Нэг зоогийн газрын эзнийг дээрэмдсэн ч гэх шиг гэж багш тоомсоргүй янзаар инээмсэглэнэ.

	— Яая гэхэв... цаг ийм болжээ. Нэг үгээр хэлэхэд бид мухардмал байдалд орсон байна... 

	— Тэгвэл бид өөр зам хайх ёстой. Бид өдөөн хатгалгад автаж дайнд өртлөө... Харин одоо энэ үймээний хөлд үрэгдээд ирэхдээ урьд мунгинаж явсан хүмүүс хүртэл ухаан орж байх шиг байна гэж багшийн гүйцэд хэлэхээс эмээсэн зүйлийг Безак хэлж орхилоо.

	Цагдаа Безакийн үгийг өөрт нь зориулж хэллээ гэж ойлгосон мэт:

	— Ноёдын өдөөсөн хэргийн төлөө хэн буруутах юм бэ? Жишээ нь манай энд... Тэд тэг!.. гэвэл гүйцэтгэх ёстой, тушаал бол тушаал, өөрөөр... гэв.

	Тэгэхэд Янко Крайча босож ой руу хоёр гурав алхаад өөрөө өөртөө хэлж байгаа мэт бүдүүн дуугаар:

	— Эрхмүүдээ хүн бол машин биш шүү дээ.. ухамсартай байх хэрэгтэй гэж хэлэв.

	— Одоо зөв шударга словак хүн болгон хаана, ямар бэрхшээл байгааг ойлгож байгаа гэж нотариатчин мэдэгдэхэд, Робо Лишчак

	— Бусдад нь бид заагаад өгнөө гэж Безакийг цочтол гэнэт чанга зандрав.

	Тэгэхэд хүн бүрийн царай гэнэт барайсныг би одоо болтол санаж байна.

	Хөрөө нийлүүлэгч аж ахуй эрхэлдэг хүн болгоны нэг адил элдэв хэрэг зөрчлийг хэзээ ч тэвчиж чаддаггүй болохоор цөхөрсөн байдлаар

	— Эрхмүүдээ юу ч боллоо гэсэн (ямар нэг юм болно гэдгийг бид цөмөөрөө ойлгож байна) элдэв хурцадмал байдал, улс төрийн талаар гуйвж дайвах, цус асгарах явдал байж болохгүй... Гол нь бид түүнээс эсэн мэнд зайлж гарах хэрэгтэй гэж ярьж эхэллээ.

	Хүн болгон үл мэдэг ёжтой байдлаар тоглоом тохуу болгож ярьж байсан болохоор үгнийх нь утгын хэмжээ хязгаарыг тааж мэдэхэд бэрхтэй, тэдний хэн нь ч гэсэн үхэх сэхэхийгээ шийдвэрлэхэд арай бэлэн болоогүй байгаа мэт бидэнд санагдаж байлаа.

	Тийм ч учраас Йожо Дэбнар бие биеэ ёжлон үгээр дайрахыг больж зөөлөн ярилцахын дулд:

	— Одоогийн засгийн газар манай хамгаалагчдад... бид энэ хэргийг өөрөөр шийдмээр байна гэж хэлбэл дээргүй юү... хэмээн хөрөө нийлүүлэгчид хариулав.

	Тэгэхэд бид бүгдээрээ инээлдлээ.

	— Цаг нь ирэхээр хүн бүр юу хийхээ мэдэх болно гэж багш маргааныг дуусгах гэсэн мэт нотариатчины санааг, цааш дэлгэрүүлэн давтан хэлэв.

	Гэвч Безак энэ үгээр эцэс болгохыг хүссэнгүй.

	— Үүнд битгий итгэ. Хүн бүр ойлгож чадахгүй... Үнэхээр үгүй шүү... гэхэд цог дээр шор эргүүлж суусан эмч:

	— Шорлог бэлэн боллоо гэж хашхирав.

	Энэ агшинд Дэжо Сламка нарсны дор тавьсан пивотой торх руу гүйж очоод:

	— Анхаараарай! Бөглөө буудууллаа! гэж дуудав.

	Ингээд урьдын адил элбэг дэлбэг найр эхлээд шүүс даасан шарсан махыг хүйтэн пивоор даруулж, үг хэлээгүй нэг нь эрүүнийхээ тосыг арчин, бүгдээрээ Безакийн санаачилгыг магтан сайшаацгааж билээ.

	Буцахдаа бид тал бүр тийшээ тарцгаав.

	Лишчакийг Безак хэт овилгогүй загналаа гэж зэмлэж явахад нь би гүйцэж очив. Харин Робо уулзалтын үр дүнг чамлаж:

	— Цаадуул чинь хэний талд байгаагаа ч мэдэхгүй байна шүү дээ гэж Лэксод нотлохыг оролдоход Безак:

	— Хаанаас даа, тэрийгээ сайн мэдэж байгаа! Чиний үгнээс тэд улам ч илүү ойлгож авсан. Тэд өөрсдийн төлөө байж, өөрсдийн эрх ашгийг эрхэмлэх боловч биднийг гол зүйлд ялах хүртэл түүнийгээ хэрэгжүүлж чадахгүй. Ийм учраас тэд бидэнд туслах ёстой гэж түүнд итгүүлэхийг оролдоно.

	Гэвч Робо санаснаараа зүтгэж тийм ч амархан түүний үгэнд орсонгүй.

	— Тэдэнд хэрэггүй өөрсдийгөө илрүүллээ... 

	— Битгий ай... Тэд бас л адилхан залхаж гүйцсэн... Тэдэнд санаж бодож байгаа зүйл бий гэдгийг бид мэдэж байна. Манай энэ орчмынхон цөмөөрөө л бидэнтэй яг адилхан. Харин шийдвэрлэх зүйл бол бид бүхний арга зам нэг байх ёстой гэв.

	Тиймэрхүү зүйл ярилцсаар бид тосгондоо буцацгаав.

	Өдрийн мэдээ бичээч таны хувьд хөдөө хөндийгөөс хэн шорлогын шор, хундага, хоосон торх авч буцсан нь сонирхолтой биш гэдэг нь мэдээж бөгөөд таныг харахад тэр цугларалтын үйл явцын талаар танд ойлгуулахыг хичээж байгааг минь та төдий л их сонирхохгүй байх шиг санагдаж байна. Тийм уулзалт түүнээс хойш хэд дахин давтагдсан бөгөөд бидэнд юу хэрэгтэй вэ гэдгийг сайн мэдэж байсан бид (хувийн эрх ашиг, хувийн сонирхлыг бодвол илүү өргөн утга агуулгатай үйл ажиллагаа явуулж байсан болохоор) уулзалт бүрийн дараа сэтгэл ханамжтай байдаг байсан учир энэ тухай танд ярих нь зүйтэй гэж би үзлээ.

	Ямар ч байлаа гэсэн... эртэдсэн мэт санагдах тэр нэгэн анхны зугаалга маань ач холбогдолтой болж, дараачийн үйл явдлууд бидний талд байгаа эсэхээ за юм уу, эсвэл үгүй гэж нэг үгээр шууд хэлж чадахгүй яваа хүмүүсийн санаа шулуудан шийдэхэд нь нөлөөлнө гэдэгт бид тэр орой цөм нэг адил итгэж байлаа.

	Тосгоны төвд пиво уусаар шөнө болгосноо ч би анзаарсангүй. Сартай шөнө гэрийн зүг гав ганцаар буцаж явахад сэтгэл нэг л уужим тайван байлаа. Толгойд минь эргэлдэж явсан элдэв зүйлийг эргэцүүлэн бодоход жил шахмын өмнө эх нутгаасаа энэ хол газар амь насаа аюулд учруулж явсан гурван Орос инженер санаанд орж, дараа нь хэнд ч гэм буруугүй хэр нь хүүгээ алдсан хөгшин Побишка авгай нүдэнд дахин үзэгдэх шиг болоод бас өнөөдөр хамт зугаалсан, хэдийгээр хэвийн амьдарч байгаа ч гэсэн аль нэг талаар хэлмэгдэж байна гэж сэтгэж яваа тэр хүмүүсийн тухай бодлоо... Тэр намуун шөнө би дэлхий даяар донсолж байсан тийм ширүүн цаг үед юуны ч тухай боддоггүй юм уу, эсвэл зөвхөн хар амиа бодсон хүн бол өвсний иш мэт өчүүхэн юм гэдгийг улам илүү ухаарч билээ.

	Үдээс өмнө Трчкова авгайтай тааралдсан тэр замын уулзварт ойртон очтол хажуугийн замаар нэг хүн дуулж яваа сонсогдов.

	Эрэгтэй хүний архинд нэвтэрсэн хоолой үе үе зогьсон тасалдахдаа ойн шувуухай харгана, гачуур хоёрын дунд үсчих мэт өндөр нам болж өөрчлөгдөн:

	 

	 

	Энэ нэг ядуу хүүхнийг

	Бурхан тэнгэр таалах юм

	Тэр нэг баян хүүхнийг

	Чөтгөр шулам чирэх юм

	 

	гэж дуулна.

	Ойн замаар хэн ингэж зориг ороод, баяр хөөр болон дуулж яваа бол гэж сонирхсондоо би замын хажуугийн бүдүүн модны ард орж зогсов.

	Тэрээр надад ойртож ирэхдээ:

	— Тэртээ тээрмийн чулуу тээж даашгүй хүнд байна... гэж шинэ дуу эхэллээ. Тэр нь загалмай зүүлгэсэн эх нь сүйт хүүхэнд дуулж өгдөг дуу байсан болохоор хурим дээрээс тэр дуу чихэнд нь цуурайтсан хэвээр буцаж яваа гэдэг нь илт байлаа.

	Намайг «Бялуугаа нааш нь» гээд модны цаанаас дээрэмчин шиг гарч ирэхэд тэр залуугийн бие зарсхийн цулцгар, царай нь айсандаа эвгүй хувирсан боловч би түүнийг тэр даруй танилаа.

	— Пээх, та байсан юм уу, ойн харуул гуай, та ёстой нэг... Та намайг бүр айлгачихлаа! гэж гутал засварчин Ремешик хэлээд сэтгэл нь тайвширсандаа инээд алдаад, тэр даруй дуу шуутай болов.

	— Би нэрийн баяр дээрээс явж байна, мэдэв үү? Бид ийм нэг хүүхдэд нэр өглөө... мэдээ?..

	Хэл нь ээдэрч байхыг үзээд би

	— Хөрш минь та гэртээ харьж үз, харин замдаа л битгий төөрчхөөрэй, нэрийн баяраас явж байгаа хэр нь та чинь дан хуримын дуу дуулж явдаг... тэгж болдог юм уу? гэхэд

	— Ямар дуу дуулах нь хамаагүй... харин шөнө явахдаа хүн дуу дуулах ёстой, та энэ тухай сонсоогүй гэж үү? Тэгвэл үхэл зайлж гарна. Та Быстрице хотын Трангошийг мэднэ биз дээ... Тэр нэг удаа нүх шиг харанхуй шөнө гэртээ харьж явтал үхэлтэй мөргөлдчихсөн гэнэ. Тэгтэл тэр үхэл маш их уурлаж, толгой руу нь нэг сайн цохиж аваад: «Чи дахиж шөнө гэртээ харивал надад дуулдахаар дуулах юм уу, ядах нь ээ исгэрч яваарай» гэсэн юм гэдэг. Тэр цагаас хойш Трангош нүүрэндээ хар толботой болсон юм гэх зэргээр гутал засварчин олон юм ярьж гарлаа.

	— Тэгвэл та тэрнээс айж байгаа юм уу? гэж асуухад Ремешик дуугаа нам болгож, надад бүр ойртож ирээд:

	— Тэгэлгүй яах вэ... Тэгээд бас биднийг дайнаас аварч хамгаалахыг бурханд залбирна. Би хэдийгээр өчүүхэн нэг гутал засварчин, тэнэг хүн ч гэсэн юу болж байгааг харж байна... Миний сэтгэл нэг л тайван биш байдаг боллоо, ер нь хүн болгон ялгаагүй цөмөөрөө «хэцүү юмаа, дайн биднийг хэцүүдүүллээ» гэж ярилцахыг сонс оо биз дээ. Энэ бол үнэн? Тэгэхээр фронт хаа байна... Карпатын дэргэд мэдээ... гэв.

	— За баяртай хөрш өө, сайхан нойрсоорой, харин хар толбоноос ч, фронтоос ч айх хэрэггүй гэж хэлээд би салж явав.

	Ингэсээр яваад би шөнө орой харьж хэвтээд унтахыг хэчнээн хичээвч хаа нэг алс хол дэлхийн гүн тэнхлэгээс газар доргих шиг санагдаж бүдэг нүргэлэх чимээ сонсогдон, гэрэл гэгээг халхалсан гүн харанхуй шөнө мэт бөөн хар үүл харагдах мэт сэтгэгдлээс ангижирч чадахгүй байлаа.

	Сая танд ярьсан зүйлээс минь та өдрийн мэдээндээ авч оруулсан эсэхийг бүү мэд. Харин миний бодлоор бол өдрийн мэдээ нь бодит байдал, болсон явдлыг тэр чигээр нь тэмдэглэхээс биш, та бид хоёрын хэний нь ч санал бодол, сэтгэгдлийг оролцуулах ёсгүй юм. Түүний нэгэн адил урьд миний өгүүлснээр хэн гал түлсэн, хэн хээрийн шорлог шарсан, Трчкова авгай хаашаа явсан, гуталчин хаагуур тэнэж яваад ирсэн зэрэг нь чухал биш ээ.

	Хэрэв би ярьсан зүйлээ ямар нэг хэмжээгээр тодруулан дэлгэрүүлсэн бол тэр нь балга дарс уухад бүтэн торхоороо байдаг зоорийг бидэнд санагдуулдгийн нэгэн адил үл ялих нэг зүйл надад онцгой чухал үйл явдлыг санагдуулснаас болсон хэрэг юм. Тэгэхдээ л би та нарт бослого гарахаас өмнө янз бүрийн хүмүүс ямар нэг юм болно гэдгийг мэдэрч, магадгүй бүр болоосой гэж хүсэж, тэгэхдээ зарим үед тээнэгэлзэн шийдэж чадахгүй, зарим хүмүүс ухамсарлаж ойлгохгүй айж сандарч байхад харин Лэксо Безак мэтийн хэдхэн хүмүүс юу хийх хэрэгтэйг сайн мэдэж байсан гэдгийг л ойлгуулах гэсэн юм.

	Харин та түүндээ ийм нэг зүйл бичихийг битгий мартаарай:

	Нэг биеэс сүүл, толгой гардгийн адил дайны аюул, гай гамшгаас эсэргүүцэх, айх санаа төрсөн бөгөөд гэвч тэдгээрийн хоорондох зааг маш тогтворгүй байсан юм.

	Гэвч та үүнийг бас л өдрийн тэмдэглэлд хамаарахгүй зүйл гэж үзэж байгаа юм уу?

	Ойн харуул бол хачин улс гэдгийг хэлэх хэрэгтэй. Өдөр шөнөгүй хүн явдаггүй газраар тэнүүчлэн, хэн ч үзээгүй юмыг үзэж харж, сонсоогүй зүйл сонсож дуулсан байдаг.

	Нуухын хэрэггүй, би ч гэсэн бас л тийм. Би ойгоо эргэхээр явахдаа ямар ч зам дагалгүй тагтаа адил ямар нэг илүү зургаа дахь мэдрэхгүйгээр зүг чигээ тодорхойлж, өөр хүн бол өмхөрсөн хожуулыг ч анзаарахгүй байхад би нүхэндээ туулай унтаж байхыг хүртэл олж хардаг. Та нар намайг ойн цоорхойд нүдийг минь боогоод тавьсан ч хаанаас хөх бухын, хаанаас улаан хүзүүтийн, хаанаас алтан жигүүрийн юм уу, хаанаас хар толгойтын дуу сонсогдож байгааг андахгүй хэлж чадна. Гэтэл өөр энгийн хүн бол түүнийг жирийн л нэг шувуудын жиргэх дуун гэж хэлэх байх.

	Харин намайг та нар гайхуулж, бардамнаж сайрхах гэлээ гэж битгий бодоорой. Хэрэв та нар намайг ой дотор нууцгайхан ажиглах юм бол яаж байгаагаа өөрөө ч мэдэхгүй байгааг минь үзэх сэн. Тэгээд нүд минь орой дээрээ гарч, чих минь, цэцэрлэгчийн хүрз шиг дэлдийсэн байхыг үзэх болно.

	Энэ мэтчилэн би үргэлж ойн дундуур явдаг байлаа. Тэгээд ч ой дотор төрж өсөөд, хар багаасаа эхлэн ой дунд гардаг дуу бүхнийг, сэржигнэх чимээ бүрийг таньж сурсан юм. (Гэтэл би машины дууг анх удаа цэрэгт татагдахдаа сонсож билээ.)

	Байгальтай нягт холбоотой ингэж амьдарснаар хүн эцэст нь амьд амьтан, ургамал, чулуу, өнгө, үнэр, дуу чимээ бүхэн ямар нэг төгс нэгдлийг бүрдүүлдэг гэдгийг таньж мэддэг байна. Малчны гууглах, үнэг хуцах юм уу, махчин шувууны хашхирах дуун энэ нэгдлийг эвдэж чадахгүй, харин онгоц нижигнэх, их бууны дуун эсвэл ачааны машины нүргэлээн л үүнийг нэг мөсөн бусниулж чадна. Учир нь үнэг, махчин шувуу энэ бүгдийг байгаль бүтээсэн байхад онгоц, их буу болон тэр гийг хүн энэ дэлхийд үүсгэн бий болгожээ. Эдгээрийн хооронд их зааг бий.

	Гэхдээ тэдгээрийн нэгийг нөгөөгөөс нь бүрэн салгаж болохгүйгээр хоорондоо холхилдоод над мэтийн бүдүүлэг хүн хүртэл байгалиас гадуур зүйл байлаа ч гэсэн хүний ухаан гараар бүтсэн зүйл гэдгийг ухаарах цаг нэгэнт болжээ.

	Намайг ингэж ярихад хүргэсэн шалтгаануудыг та толгойдоо эрэмбэ дараалалтай  чадахгүйгээс болоод намайг дэмийрч байна уу гэсэн шиг над руу хачин янзаар ширтээд байгааг чинь би ажиж байна. Яагаад энэ бүгдийг ярих болсноо одоохон хэлье. Та нэгдүгээрт миний олон дахин танд анхааруулснаар өдрийн мэдээний материал олохоор буруу хүн дээр ирснээс гадна, хоёрдугаарт би ярихдаа болхи чадваргүй болохоор буудайг буурцгаас ч ялгаж чадахгүй илүү үг их ярилаа. Одоо бодоход би эхнээс нь ингэж ярих байжээ.

	Хэдэн удаа шорлог хийхээр амжилттай зугаалга аялал зохиож бусад нөхдийнхөө тарыг таньж хэрэг болох хүмүүс гэдэгт итгэсний дараа таван сарын сүүлчээр нэг өдөр Лэксо Безак замдаа манайхаар ороод ингэж хэлэв:

	«Миний бодоход чиний лийр боловсорч гүйцээд удахгүй унах болж байх шиг байна».

	Безак санаа бодлоо таавар шиг төвөгтэй далд утгаар хэлж заншсаныг хэдийгээр мэдэх боловч би түүний тэр шинэ оньсогыг сонсоод бүр мангуу юм шиг болчихлоо. Тэгээд өөдөөс нь нүдээ бүлтийлгэн өөр юу хэлэхийг нь хүлээв.

	Эхлээд уурлангуй цээж рүү минь ёворч инээд алдсанаа:

	— Чи юу гэж алмайраад байгаа юм бэ? Эсвэл ойлгохгүй байна уу? Ирцгээнэ! Одоо удахгүй ирцгээнэ! Ойн чинь аль нэг хэсэгт, ноднин чиний тэр инженерүүдээ газарчилж явсан газар... тэнгэрээс бууцгаана гэв.

	Тэгэхэд Оросын партизан шүхэрчдийн тухай ярьж байгааг нь сая ухааран, шийдвэрлэх цаг ойртож, шударга хүн бүхний сэтгэлийг түгшүүлсэн дайны эмх замбараагүй байдал эцэс болно гэж бодохоос учиргүй баярлаж билээ. Хэрэв Безакийн далдуур хэлж байгаа бүхэн үнэн бол үзэн ядаж, олон дахин хараан зүхэж, тэдэнтэй тэмцэлдэн тулалдаж чадахгүйдээ ихэвчлэн цөхрөнгөө барж байсан тэр бүхний эсрэг нүүр нүүрээрээ тулах цаг ирэх нь гэдэг сэтгэгдэл над төрөв.

	— Хүмүүс дандаа л партизануудын тухай ярих юм. Ямар нэг залуу тариалан дундаас өмдөө татаад гарч ирэхийг харахлаараа... хэрэв түүнийг танихгүй бол тэр даруй партизан гээд нэрлэх болжээ. Үнэндээ ч одоо элдэв янзын хүн үүгээр тэнүүчлэх нь элбэг болсон... гэвч би одоо болтол жинхэнэ партизантай тааралдаагүй болохоор мэдэхгүй юм гэж намайг хэлэхэд

	— Чамайг энэ хөндийдөө баавгай шиг зожиг амьдарч, хэдэн сарын турш зөвхөн түлээчин, тэрэгчин, сургуулийн хашаанд хог өвс зулгаадаг хэдэн хүүхнээс өөр хэнийг ч олж харахгүй явахад чинь хэн буруутай вэ. Чи тэдэнтэй одоо хүртэл тааралдаагүй ч гэсэн тэд энд бий, энэ хавиар явцгааж, манай энэ хэсэгт суурьшаад хийдэг юмаа хийцгээж байна. Бид нар тэдэнтэй холбоо барих хэрэгтэй гэж Безак хэлэв.

	Өчигдөр орой хүмүүс ууланд шөнөжин гал улалзаж, зэвсэглэсэн эрчүүд малчдын байраар явж хоол авахдаа их шан өгдөг, мөн түүнчлэн нэг захирагчийг ноёдод ивээл үзүүллээ гэж өөрийнх нь гуанзнаас бариад ой руу авч явсан тухай ярилцсаныг санаад «Энэ үнэхээр үнэн байх нь ээ» гэж бодлоо.

	«Бид юу хийх вэ? Тэдэнтэй яаж холбоо барих юм бэ? Тэднийг хаанаас эрэх хэрэгтэй бол? гэж би бодов.

	Тэгэхэд Безак намайг хэчнээн ихэмсэг байдлаар ширтэж байсныг би одоо л ухаарч байна. Тэрээр намайг үг дуу цөөнтэй болохоос биш тийм тэнэг юм асуух хүн гэж боддоггүй байсан байх.

	Тэгээд

	— Чи ойг сайн мэддэг хүмүүсээс аль нэг зоригтой, найдлагатай нэгийг нь над руу явуул... Ясенийн нүцгэн оргилууд руу хошууч Егоровт хэл хүргэхээр явуулна. Хэнийг явуулахаа сайн бод гэв.

	Ингээд бид хоёр салж явав.

	Тэр өдрөөс хойш би манай ой дотор ажилладаг хүмүүс зам засаж, гуу жалганд модны мөчир дэвсэж байгаа залуучуудыг улам илүү ажиглах болоод, бор гөрөөс бухимдан урамдаж эхэлсэн ойн цоорхой юм уу, мод огтолсон чөлөөнд үдшээр гарахад тэднийг биш харин түгшүүртэй тэр цагт манай нутгийн дээгүүр ийш тийш нисэж байсан онгоцны алсын дуу чимээг чагнадаг байлаа. Онгоцны дуу заримдаа их өндөрт хэдгэнэ шиг дүнгэнэж, заримдаа бүр ой мод, газрыг агаарын долгио цохиж ганхуулах мэт болтол доогуур нижигнэн цуурайтах боловч цөмөөрөө Германы юм уу, манай моторын танил дуу байдаг байлаа.

	Зөвлөлтийн онгоцыг дуугаар нь таньж болно гэж Оросын фронтоос амралтаар ирсэн цэргүүдээс сонссон болохоор би, түүнээс ялгаатай өөр дуу сонсогдохыг хүлээдэг байв. Ирдэг бол уу? Эсвэл ирэхгүй юм уу? Би гүзээлзгэнэ, бөөрөлзгөнийн анхилуун үнэрт мансуурч ойн захад удаан суухдаа хөгшин бор гөрөөс салаа эврээрээ мөргөлдөн тэмцэлдэхийг, нэг наст янзага нь дуурайж газар дэвслэхийг нь огт анзаарахгүй хэр нь харин алс өндөрт гарсан дуу, сэржигнэх чимээ болгоныг тэр ч байтугай салхины сэвэлзээг хүртэл анддаггүй шар шувуу юм уу, ууль шиг соргог байдаг сан.

	Тийм нэгэн шөнө Безакаас надад өгсөн үүргийн талаар бодож суутлаа Ясенийн нүцгэн оргилууд руу хошууч Егоровтой холбоо барихаар явуулах хүн бол ганцхан Дюра Драбанту л байх ёстой гэж би шийдэв.

	Дюраг та нар танихгүй. Тэрээр одоо цэрэгт алба хааж байна. Тэр залуу хөх бух шиг шалмаг, ой дотор хэнээс ч илүү газар сайн мэддэг, юунаас ч айдаггүй бөгөөд бусад нь энэ тэрийг итгэмжлэн ярилцаж байхад ганцаар дуугүй байж чаддаг нь надад таалагддаг хүн. Миний үүний өмнө дурдсанчлан хүмүүс партизануудын тухай элдэв цуурхал ярилцаж байхад ч гэсэн Дюра мөн адил ханзан дээр суугаад алгаараа эрүүгээ тулж тэдний үг болгоныг залгих мэт ширтэн суудаг байв.

	Түүнээс хойш удалгүй Дюрад холбоо барих үүрэг өгөхийн тулд түүнтэй ярилцах аятай тохиолдол хүлээж байтал тэр өөрөө над дээр ирэв.

	Манай ангийн байрны дээд талд замын тойрог дээр хаврын цасны ус, түлээ зөөсөн тэрэгний мөр газар хонхойлон нүх ховил үүсгэснээс залуучууд газар тэгшилж байсан тэр газар Дюра над дээр ирсэн бөгөөд тэрээр ямар нэгэн юм санааг нь зовоож түүнийгээ нуух гэж чармайж байгаа бололтой бөөрөлзгөнийн иш гартаа барьж, түүгээрээ хөлийнхөө булчин руу цохиж байв. Тэгээд:

	— Харгалзагч гуай, намайг долоо хоногоор гэрт минь явуулахгүй юу? Надад ажил гараад байна гэв.

	Гайтай залуу юм даа! Тэгээд бас эцэг нь хөлөө сүхээр цавччихаад, ээж нь үхлүүд хэвтсэнээс өөрт нь хамаг ажил оногдоод байгаа мэт царайлж байдаг. Тэр үе төмс хураалт ерөнхийдөө дуусаж, өвс хадах хугацаа арай болоогүй хамгийн хялбар ажилтай долоодугаар сар байлаа.

	Тэгээд ч бидэнд ажил хаврын цас шиг ховор, орон даяар цаг тайван биш болохоор бид ой дотор аар саар зүйл хийсэн болж ажил эрцгээж байсан юм.

	— Үнэнээ хэлэхэд чи над дээр тохиромжгүй цагаар ирлээ. Тэглээ ч яах вэ яв, явахаас л биш. Дараа нь ирээгүй гэж би түүнд хэлэв.

	Ойрын үед түүнд өгөх гэж байсан даалгаврын тухай хэлчихмээр санагдсан боловч биеэ барьж тэрхэн үед би нэг ч үг хэлсэнгүй өнгөрлөө. Мань залуу эргэж, зам руу гүйж очоод зээтүү шүүрэн авч замын ташлуурыг ухаж гарав.

	Тэгэхэд долоо хоногийн дундуур байсан бөгөөд орой нь яваад өгсөн юм.

	Дараа нь хагас сайн өдөр болж, эрэгтэйчүүд том цүнхээ, эмэгтэйчүүд үүрдэг сагсаа зэхээд ачааны вагон дээр сууж, заншил ёсоор дуу дуулцгаан шуугилдсаар нарийн төмөр замаар хөндий уруудан харьцгаав.

	Тийм ч учраас бүтэн сайн өдөр манай энд үхсэн юм шиг дуу шуугүй болчихдог юм.

	Миний ярьж байгаа тэр бүтэн сайн өдөр гал тогооны ажилд саад болгохгүйн тулд Надеждаг тэвэрч аваад ногооны хашаан доторх зөгийн байр луу очихоор гарч явтал утас дуугарав.

	— Байна уу?.. Гондаш уу?

	Утсаар манай өвгөн, өнөө... ойн зөвлөх ярьж байгааг би дуугаар нь танилаа.

	— Өнөө Дюра Драбанту яасан бэ? Эцэг нь энд ирээд түүнийг нэг тийш нь явуулсан юм бол уу? гэж асуулгаж байна... Өчигдөр бүгдээрээ гэртээ ирцгээсэн, зөвхөн тэр л эргэж ирээгүй гэнэ гэж бага зэрэг тэвдсэн дуугаар хэлэв.

	Надад сандарч тэвдэх шалтгаан байгаагүй ч гэсэн миний дотор палхийхийг утасны нөгөө үзүүрт дуулдсан бол уу гэмээр санагдлаа. Энэ нь зөвхөн Дюрагийн талаар бодож байсан миний төлөвлөгөө балран уналаа гэдгийг тэр даруй ухаарснаас би тэгж тэвдсэн юм.

	Түүнээс гадна хүү нь долоо хоногийн дундуур чөлөө гуйж байсныг Дюрагийн найз нар түүнд хэлсэн байх ёстой учир Драбанту ийм замаар асууж лавлаад байгаа нь сонин байлаа. Хэрэв Дюра гэрийнхээ ажилд тусалж байсан бол ингэж асуух ёсгүй... 

	Тэгэхлээр Дюра алга болжээ. Ямар нэг юм боллоо гэдэг нь ойлгомжтой байлаа.

	— Дюра гэртээ байхгүй юу? гэж би огт хэрэггүй зүйл асуучхав. Тэгээд

	— Гурав дахь өдөр гэртээ ажил гарлаа гэж чөлөө гуйхаар нь би явуулчихсан гэлээ.

	Утасны нөгөө үзүүрт хүмүүс сандарсан дуугаар ярилцаж, өвгөний асуулт тавих, хөлийн чимээ, цаас шаржигнах сонсогдоно.

	— Нэг үгээр хэлэхэд та түүний тухай гурав дахь өдрөөс хойш мэдэхгүй юм шив дээ?

	— Мэдэхгүй.

	Хэдийгээр сүүлийн үед би Дюрагийн тухай их боддог байсан ч гэсэн тэр цагаас хойш бүр ч санаанаас гарахаа болилоо. Үг дуу цөөнтэй, зожиг тэр залуу өөрөө ямар нэг юм ганцаар шийдлээ гэдэг бодол надад төрлөө. Түүний тухай элдвийг эргэцүүлэн бодож, оройд ханзан дээр суугаад партизанууд хаа, юу хийсэн тухай нүдээ бүлтийлгэн чагнаж суудаг байсныг нь санангуут тэрний хаашаа алга болсон гэдгийг тайлбарлах гарцаагүй нэг зүйлийг гэнэт ухаарлаа. Дюра партизанууд дээр очихоор уул руу алга болжээ!

	Гайтай юм болох гэж!.. Тэгээд бидэнд хамгийн их хэрэгтэй байсан үед шүү..

	Яая гэхэв, Дюра нэгэнт алга болсон. Тэгэхлээр зөвхөн Тэлгарт руу төөрөөд орчихгүй, өөр замаар л явж хүрээсэй гэж хүсэхээс өөр аргагүй болжээ.

	Яагаад гэж сонирхож байна уу?

	 

	Энэ тухай та нар сонссон байх. Краловын нүцгэн оргилын эргэн тойронд арван алхам бүрд бодон гахай тааралдаж, гэгээн цагаан өдөр бор гөрөөс чөлөөтэй тэнүүчилж, зургаадугаар сард буга согоо бүрээчдийн баг шиг урамдаж байдаг ан амьтнаар баялаг үзэсгэлэнт сайхан ойн хэсгийг манай ноёд Риббентропт эв найрамдалтай байгаагийн шан гэж зугаалгын газар болгон бэлэглэсэн юм. Тэр цагаас хойш ой дундуур Герман анчид явдаг болоод хэрэв манай хүмүүс түүгээр нь санаандгүй зам дагах юм уу, модон дундуур явбал гай болдог байлаа. Ялангуяа Германы армийн алдар нэр, ялгуусан ялалт туйлдаж эхлээд олзлогдогсод хорих газраас зугтаан, партизанууд цэргийн тээврийн цувааг дайрч, манай эрэгтэйчүүд ой руу алга болж эхэлсэн үед Герман анчид Тэлгартын орчмоор эрэлч нохой шиг сэлгүүцэж өчүүхэн ч гэсэн сэжигтэй хүн болгоныг мөрдөн хөөх боллоо.

	Тийм учраас би тэр бүтэн сайн өдөр өдөржин шөнөжин Дюрагийн тухай бодож, зөн бэлгэ нь зөвхөн Тэлгартаас л зайлуулж, өөр тийш нь хөтлөөсэй, өчнөөн төчнөөн гэм буруугүй хүний амь насыг бүрэлгэсэн хамгийн булай яргачин тэдний анчдын дарга Фогелийн гарт л битгий ороосой гэж ерөөж байлаа. Түүнтэй таарвал Дюра сайнаа үзэхгүй ээ.

	Түүний зэрэгцээ Дюрагийн оронд Ясенийн нүцгэн оргилууд руу хэнийг явуулах вэ гэдэг бодол намайг зовоож байлаа.

	Даваа гаригийн өглөө болж дараачийн долоо хоногийн ажил эхэлтэл би өөр юуны ч тухай бодсонгүй, өөр юм ч хийсэнгүй, зөвхөн толгой өвдөж өнгөрлөө. Хөндийн адагт уурын тэрэг дуугарахыг сонсоод хүмүүсээ угтан тэдний шуугилдах шог хошин үг хаялцахыг нь сонсож сэтгэлээ баясгах, мөн түүнчлэн хоол хүнсээ байрандаа оруулах завсар нь хүн бүрийн ажлыг хуваарилахаар гэрээс гарч, гуалин мод бөөнөөр нь овоолсон буюу хэмжээг нь авч хадгалдаг агуулахын зүг явав.

	Уурын тэрэг вагонуудыг хураалттай гуалингуудын хоорондуур түрж оруулаад эцсийн удаа уур савсуулан тургиад зогсов. Охид хөвгүүд вагоноос үсрэн бууж, модон байшингуудын зүг уралдан гүйлдэхэд зөвхөн ахимаг насны эрэгтэйчүүд нь хоцорч, ёслон мэндчилээд тамхиа асааж, уул өөд ширтэн цэцэгсийн завсраар газар луу нулимж зогсоно.

	Хэсэг хугацааны дараа би:

	— За явж ажлаа дуусгая. Тэгэхгүй бол та нар удахгүй толгод руу тарж гүйлдээд өвс рүү алга болно! гэж хэлэв.

	Бөөгнөрч зогссон эрэгтэйчүүд тарж явцгаахад замын эсрэг талд хагалсан түлээний дунд Адом Панчик сууж байгаа харагдав. Тэр өөрөө эхэлж дуугарахгүй байгаад нь би гайхсан боловч Адом хэзээ хэдийд юу хийхээ ямагт мэддэг болохоор аятай цагийг тааруулаад над руу хүрч ирнэ гэдэгт би итгэж байлаа.

	Намайг гэртээ орохыг ажиглаж байгаад тэр миний байрны ар талаас ирэв.

	— Лэксо өнөөдөр чам дээр ирнэ. Гэртээ байж байгаарай гэв.

	Тэгэхэд тэр надад анх удаа чи гэж хэлсэн юм. Түүнээс өмнө бид хоёр хамгийн сүүлд жил шахмын өмнө хоргодох байр луу очихоор уул өөд мацаж явахад нь хувийн журмаар нэг уулзсан юм. Тэгэхэд Адом надад тийм нөхцөл байдалд уулзах нь улам ойртуулж итгэлтэй болгодог гэж яг зөв хэлсэн байжээ.

	— За. Би гэртээ байж байя гэж би хариулав.

	Тэгээд Адом Панчик миний нүд рүү нэг л хачин харлаа... Түүний харц ямар байсныг би яаж ч тулгасан одоо тэртээ тэргүй хэлж чадахгүй. Гэвч Адом надаас юм шаардахаасаа өмнө над руу яаж харсан гэдэг нь өдрийн мэдээ бичигч танд хамаагүй байлгүй дээ.

	- Би чамаас мөнгө гуйхаар ирлээ. Хэдийг өгч чадах вэ, тэрийгээ л өг. Бас хувцас, өмд байвал хэрэгтэй... гэж хэлээд нүд рүү минь ширтсэн хэвээр байв.

	Тэрээр надад эрс дуугаар шулуухан хэлсэн учир түүнээс тэр бүхэн ямар хэрэгтэй юм гэдгийг асууя ч гэж бодсонгүй. Түүнд үг дуугүй (эхнэртээ ч хэлэлгүйгээр) хэдэн хувцас боож өгөөд, явсан хойно нь л ухаан орлоо.

	— Бид хоёр дуугай байж чаддаг, тиймээ? гэж асуухад нь би үг дуугүй гарыг нь атгав. Гэвч хэн миний өмд, хувцсыг өмсөх, ямар зорилготой мөнгө цуглуулж байгаа нь надад илэрхий байлаа. Бидний тэр орчинд магадгүй бүр ч ойрхон манай энэ ой дотор удахгүй бидэнд мэдэгдэх тийм нэгэн нууц үйл явдал болж байгаа юм байна гэж бодохоос би дахин учиргүй их баярлаж билээ. Би баярласандаа биеэ барьж чадахгүй болж тэвчээр алдаад, гэр дотуураа дэмий холхиж, энэ тэр юм шүүрч авсан ч нэг юмыг тууштай хийж чадахгүй байлаа. Эцэст нь ээжийнхээ хөлд орооцолдоод байсан Надеждаг тэврэн авч, ногооны хашаан доторх зөгийн байр луу очихоор гарав. Долоон сарын аагим халуун өдөр зөгийнүүд ийш тийш нисэн байж ядна.

	Зөгийн байрны дэргэд вагон зохицуулагч Сигельчик сууж байв.

	Тэрээр мод хураах ажил дээр байх ёстой учир би түүнээс

	— Чи энд юу хийж суугаа юм бэ? Бие чинь муу юу? гэж асуув.

	Сигельчик элээ шувуу өндөрт хашхиран нисэж явахыг аажмаар ширтэн, бараг өөртэйгөө ярьж байгаа мэт:

	— Бие муу... Юу ч хийж болохгүй байна. Ажил хийх сонирхолгүй болчихлоо. Энэ гарыг яахаа мэдэхгүй, хөл минь ч урагшаа явахгүй, ажил гэж бодохоос л бүр хэрэг алга! гэв.

	Би Надеждаг зүлгэн дээр суулгаад Сигельчик цааш

	— Тэгвэл чи эмчид очооч... гэж намайг хэлэхэд тэр юу ярихыг нь хүлээв. Гэвч Сигельчик ногоо тасалж шүүстэй хэсгийг нь зажлан нэлээд хугацаанд юу ч хэлсэнгүй нэг юм хэллээ гэж бодсон юм уу ярвайгаад

	— Эмчид гэнэ ээ?.. Үгүй ерөө. Би хаашаа явахыг мэднэ ээ. Хаана дээр вэ гэдгийг мэднэ. Шударга ёсоор чөлөөтэй амьдардаг хүмүүс байх юм... гэтэл би шинэ байшингийнхаа өрийг төлөхөөр Германчуудын үйлдвэрт зориулж мод ачиж байдаг. Чөтгөр аваг! гэж хэлээд ууртаа өвсний ишийг урагш нь хол тургив.

	— Тэгвэл чи тэдэн рүү очмоор байна уу?

	— Очилгүй яах вэ! Очих нь мэдээж шүү дээ. Тэдэн рүү татагдаад байх юм... Би шөнө хэвтээд өрөөнд сарны туяа тусахад олон дахин босон харайж цонх руу очдог. Тэгээд ойн чөлөө, нялх модыг харахдаа мэддэг замаараа явж, горхи дээгүүр харайн, тэдний байгаа зүг рүү уул өөд мацаж яваагаар боддог... Эндхийн чулуу болгон надад танил, чулуу бүрийг би хөлөөрөө мэдэрч, хаана ямар сэржигнэх чимээ гарахыг нь чагнах мэт болно... Гэвч дараа нь өрөөн дотор ямар нэг юм чахрахад бид саяхан шинэ байшин барьж дууссан болохоор шалны мод нягтарч гүйцээгүй дуугарсан хэвээр)... миний халуун духанд хэн нэг хүн хүйтэн гараа хүргэх мэт болж, хэн нэг хүн:

	— Чи юу гэж тэнэглээд байна аа? Чи шинэ байшингийнхаа өрийг дуусгаагүй, чамд үүрэг их байна. Хар л даа, хажууд чинь залуу, халуун... Мара зэрэгцээд унтаж байна гэж хэлэх шиг болдог... Тэгэхлээр би цонхноос зайлж, дөнгөж шашны баярын өмнөхөн шинэ гэртээ авчирсан Марагийнхаа дэргэд очиж аяархан хэвтдэг... . Би хүнд зодуулчихсан шиг л байх юм... Миний өвчин энэ дээ. Эмч энд ямар тус болох юм бэ... 

	Надад санаснаа хэлсэнд сэтгэл нь онгойжээ. Надад ингэж итгэсэнд нь би баярлаж, бид ч гэсэн түүнд найдаж болох юм гэдэг бодол төрлөө.

	— Биеэ барь, Сигельчик, биеэ барь. Битгий хэрэггүй юм бод. Саяын надад ярьсан зүйл чинь атга тамхины ч үнэ байхгүй. Чи ой руу алга болох сон гэж бодсон хэр нь Марагаа тэврэхийг хүсэж байна. Тэгж болохгүй гэж би түүнд хэлэв.

	Тэгэхлээр Сигельчик яахаа мэдэхгүй толгойгоо гараараа атгаснаа сэгсрээд:

	Би яахаа ч мэдэхгүй юм... гэв.

	Би тэр даруй шийдэж түүнд:

	— Сигельчик, чи одоо сонссон зүйлээ авсанд ортлоо дотроо хадгалж явах хэрэгтэй. Чи ой руу явна. Партизануудыг эрж олоод даруй эргээд ир. Буцаад бидэн дээр, Марадаа ир. Зөвшөөрөх үү? гэж хэлэв.

	Намайг үгээ хэлж дөнгөж дуусангуут манай хашаан дотор нохой хуцахад нь хартал хаалга руу Лэксо Безак ирж явлаа. Би Ясенийн нүцгэн оргилууд руу холбоочин явуулах асуудлыг одоохон шийдвэрлэе гэж бодсондоо түүнийг зөгийн байр луу бидэн дээр ир гэж шүгэлдэв.

	Безак бидний дэргэд ирж суугаад Надеждаг өхөөрдөж эхлэхэд би олон таван үгээр тойруулсангүй шууд л:

	— Егоров дээр Сигельчик очно. Юу хэрэгтэйг чи өөрөө хэлээрэй гэв.

	Гэтэл Безак удтал Сигельчикийн нүд рүү ширтэн дуугарахгүй байсан учир би сонгосон хүнийг маань тохирохгүй гэж үзээд миний шийдвэрийг сайшаахгүй байна гэж бодлоо. Тэрээр дараа нь хар цоохор хорхой сууж байсан навчийг тасалж аваад нисэхийг нь удаанаар хүлээж суухыг хараад би бүр ч эвгүйрхэж эхэллээ.

	Гэвч дараа нь Сигельчикт хандаж:

	— За яах вэ. Орой манайхаар ирээрэй гэж хэлэв.

	Сигельчик босож, мод хурааж байсан эрэгтэйчүүд рүү явсны дараа би Дюра Драбантын талаар төлөвлөж байсан зүйл маань яаж нурсан тухай Безакт ярив.

	— Тэр тухай би мэднэ ээ. Дюраг ой руу явж байхад нь цагдаа тааралдсан байна... 

	— Тэр тухай ярихгүй бол уу? Ямар цагдаа байсан бэ?

	— Мелихар... дарга нь Дюраг тэр харчихсан! Харин юу ч хэлэхгүй. Их сайн хүн.

	Тэр хооронд Надежда унтсан учир би түүнийг гэртээ аваачаад дараа нь Безактай хамт ой руу явлаа. Дюрагийн тухай баяртай мэдээ сонссондоо ч юм уу, тэгээд бас Сигельчикийг санамсаргүй олж авсандаа бүр ч сэтгэл тайван байлаа. Түүнээс гадна шувууд жиргэж, энд тэнд бус сөөг бүрийн дотор гуаглан шуугилдаж, нуга хөвчийн анхилуун үнэр толгой мансууруулсан сайхан өдөр байлаа.

	Бид алга шиг цайран харагдах, бага Помывач хэмээх баясам сайхан чөлөөнд очиж ойн захын царсны дэргэд хэвтэв. Биднээс доош ойн цоорхойн налуу газар өвсний хэдэн саравч байсан бөгөөд тэдний нэгийг шинэ банзаар бүрж байгаа нь бидэнд сонсогдож байлаа.

	— Удахгүй хадланд гарах цаг болох нь гэж би хэлэв.

	Үнэхээр ч өвсний үнэр бал, халуун ногооны үнэртэй холилдон анхилаад өвс ногоо жигдэрсэн газар нүд баясмаар байдаг.

	Безак өвс удаанаар хэмлэж, нүдээ онийлгон ямар нэг юм бодож байснаа:

	— Тэгвэл би өнөөдөр Сигельчикийг тийш нь явуулъя. Эргэж ирэх хүртэл нь Мара түүнийг эрж хайхгүй байгаа даа. Би түүнд гурав хоногийн хугацаа өгнө. Тэр гурав хоногт Сигельчик чамтай хамт байсан болог, ойлгов уу? Ажлын тооцоотой... тэгэхгүй бол болохгүй гэж хэлэв.

	Тэр үгийг нь би мэдээж зөвшөөрөв. Сигельчикийг явуулах асуудал миний хувьд нэгэнт шийдсэн хэрэг байсан юм. Харин Безак над дээр яах гэж ирсэн, надаас юу хүсэж байгаа болон урьдаас элч явуулахдаа эргэлзэхгүй байгаагаас үзэхэд онц чухал асуудал байх гэж бодохоос би улам их сонирхов.

	Та нар ч гэсэн нүдээ нэг л сэжигтэй жартайлгаад, намайг, гол сэдвээс хазайж, өдөр нар хэрхэн төөнөж, шувууд жиргэн, өвс ногооны үнэр анхилж байсан тухай дурсан ярихлаар эвшээж эхэлж байгаа тань бас л тэр талаар сонирхоод байгаа хэрэг байх.

	Тэгэхлээр тэвчээртэй байж үз. Би тасарсан утасны үзүүрийг одоохон олж залгаад яриагаа цааш үргэлжлүүлэн хөврүүлэх болно.

	Дараа нь би Безакаас ямар хэргээр ирсэн, надаас юу хүсэж байгааг нь асуухад:

	— Чи хөндлөнгийн хүнд хүртээлгүй зүйлийг хэрэг болгож тэмдэглэж авах шаардлагагүй, ой ухаан чинь сайн хэвээр байгаа гэдэгт найдаж байна. Тийм учраас чи одоо сайн сонс. Удахгүй чи Смутны рүү ан отохоор явах тухай мэдээ авах болно. Ямар аргаар мэдэгдэхийг би одоо хэлж мэдэхгүй байна. Тэр үг бол нууц дохио, ойлгов уу? гэж хариулав.

	Би сэтгэл хөөрөн баярласнаа нууж чадсангүй.

	— Ийм удахгүй болох гэж байгаа юм уу?

	— Энэ бол аль хэдийн бэлэн болчихсон зүйл. Бүх зүйлийг тохиролцож, гарын үсэг зурсан... 

	Үнэнээ хэлэхэд тэр үед анх удаа надад бүх байдлыг тайлбарлаж, партизаны анги нэгтгэлүүдийн тухай, фашистын эсрэг бүлгүүдийн хэлэлцээ болон бэлтгэгдэж байгаа бослогод армийн гүйцэтгэх үүрэг, хилийн чандтай холбоо хэрхэн барих талаар хэлж өгсөн юм... 

	Урьд нь би янз бүрийн яриа, элдэв эх булгаас зарим зүйлийг сонсож мэдсэн, энэ тэрийг таамаглаж, энгийн хүнд хэзээ ч хэлмээргүй тийм тодорхой зүйлүүдийн талаар өөрөө тааварлан боддог байснаас гадна өнөөдрийн энэ зөвлөлүүдэд өөрсдийгөө магтан сайрхуулж байгаа эдгээр хүмүүсийн ихэнх нь эвдэрхий нэгэн тэнхлэгийн эрэг шураг болж, Берлинээр ухаан заалгаж байсан бүр тэр үед би ардын хувьсгалт хорооны гишүүн байсан юм. Тэгэхээр би өнөөгийн энэ хүмүүстэй адилгүй байжээ. Ингэж урьд нь миний атга, атгаар цуглуулж явсан зүйлийг Безак нэг мөсөн таваг дүүрэн болгож өгсөн бөгөөд тэр нь миний хувьд хүн болгонд хүндэтгэж байгаа нь энэ гээд итгэмжлэн барьж болдоггүй идээ будаа гэдгийг би ухамсарлаж байлаа.

	Надад ингэж итгэсэнд нь баярлан, цаашдаа надаас юу шаардсан бүхнийг нь биелүүлэхээр би шийдсэн юм.

	Гэвч онцгой далд утгатай тэр нууц дохиог хүлээхээс өөр олигтой үүрэг даалгавар надад хараахан байсангүй.

	Хараач, хонгор минь та ч айхтар зальтай гайхал юм даа! Ид шидтэй энэ «нууц» гэдэг үгийг сонсонгуутаа таны нүд гэнэт нээгдэж байх чинь вэ. Надаар нэг мөсөн ил болгуулж бэлэн хоол аваад ирэхийг хүлээж байна уу. Тэгвэл танд болох нь тэр! Гэхдээ би танд өнөөдөр юу ч ярихгүй. Тэгээд гаанс минь ч унтарлаа, харвал таны нойр ч их хүрч байх шиг байна.

	Явж унтацгаах уу даа!

	Та үүнийгээ орхи. Надаас ганц ч үг сонсоогүй байж тэмдэглэлийн дэвтэртээ тавын тоо тавьж байгааг чинь хараад миний зөвшөөрөлгүй, өөрийнхөө дураар хийсэн хэрэгтээ эцэст нь намайг орооцолдуулах гэсэн ямар нэгэн санаа зорилготой байх гэж би таныг сэжиглэж байна. Миний уялдаа холбоо, эх адаггүй өгүүлсэн дурсамжийг та зүгээр л солгой гараараа яаруу сандруу ямар нэг бие даасан бүлэг болгон бичиж байх шиг надад санагдсаныг би танд нэг удаа хэлсэн. Тэгэхлээр та ямар санаа сэдээд байна аа?

	Хүн нарийлж мөнгөө ганц нэгээр нь хуримтлуулснаар баяжна гэвэл би итгэж болох юм. Гэтэл та миний хэлсэн зүйлийг бүгдийг хооронд нь зааглаж дараалуулан тусгай бүлгүүд болгосноор эцэст нь зохиолч болно гэж бодож байна. Ардын цэцэн үгэнд оновчтой зөв хэлснээр хүний уналтад орохыг зөгнөдөг нэр төр хөөцөлдсөн ихэмсэг бардам зан л танд ийм солиотой санаа төрүүлсэн байх. Би тантай хамт буруутахыг хүсэхгүй байна.

	Бидний энэ бүх түүх бэлэн болсны дараа таны бүтээлийг хэвлэж, тэгснээр бүх зүйлийг гутаая гэсэн тийм азгүй хэвлэн нийтлэгч нэгэн сайхан өдөр танд олдож ч магад.

	Тэгвэл юу болохыг та төсөөлж байна уу? Энэ дэлхийд утга зохиол сайн ойлгодог хүмүүс бас байдаг байх. Тэгэхлээр тэр хүмүүс таны уран зохиолын ажлаас дутуу төрсөн энэ зулбадсыг чинь байдаг өлгий манцуй, ороолт бүтээлгээ нортол нэг бүрчлэн эргүүлж урвуулан задалж үзэх болно. Үнэндээ би романыг амьдралдаа төдийлөн сонирхож байгаагүй, жилийн турш ихэвчлэн он тооллын бичиг л надад хангалттай байдаг. Тэглээ ч гэсэн ном гэдгийг таны бодож байгаачлан зүгээр нэг нийлүүлээд наачихдаг эд биш, арай өөрөөр хийдэг гэдгийг төсөөлөх ухаан надад бий.

	Энэ номыг чинь Братислав хотын хэвлэлийн газар дүрэм журмаар нь навсархай тасархай болтол нэгд нэггүй эргүүлэх тэр хүмүүс: Энэ хүн ийм зүйл хаанаас олж цуглуулав? Ийм солиотой зүйл хэн түүнд хэлж өгөв өө? Бяслаг торхонд шахаж байгаа юм шиг ямар ч утгагүй ингэж бүлэг бүлгээр нь хольж хутгахыг хэн түүнд зөвлөсөн юм бол? гэж асуух болно. Тэгээд та намайг өчүүхэн ч өрөвдөхгүй, энэ өгүүллэгүүддээ миний нэрийг нууж далдлахгүй тэр чигээр нь бичиж байгаа болохоор (энэ бүхний тухай хэн танд хэлж өгсөн гэдгийг номдоо тэмдэглэхээр шийдэж байгаа байх гэж эмээх үндэслэл надад бас байна): Өнөө ойн харуул Гондаш л байж таарна!.. Ангийн хэнээтний хэтрүүлэгтэй хэдэн цагийн яриа л байна! гэж хэлэх болно шүү дээ.

	Үнэнээ хэлэхэд би ийм хэрэгт холбогдохыг хүсэхгүй байна.

	Тийм учраас цааш ярьж эхлэхээс минь өмнө та миний ярьсан зүйлийг зөвхөн орон нутгийн өдрийн мэдээнд л ашиглана гэдэг ам тангаргаа өгөх ёстой.

	Харин хэлсээр байтал уран зохиолд нэрээ гаргана гэж горьдоод энэ бүхнийг ном болгоно гэж өөрийнхөөрөө зүтгээд байгаа бол зөвхөн миний нэрийг л нэг ч удаа дурдахгүй байхыг танаас хүсье. Хүн хэрээрээ, тэмээ тэнгээрээ гэгчээр би эгэл жирийн байдлаар амьдарч ирэхдээ нэрээ гутаах юм хэзээ ч хийж яваагүй хүн. Тэгээд нар ч олигтой үзэгддэггүй битүү ойн сүүдэрт амьдардаг ч гэсэн би хэзээ нэг цагт Братислав хот орж гэж боддог юм. Харин тэнд очоод хүний элэг доог болохыг хүсэхгүй байна.

	Тэгэхээр ингэж тохиролцъё оо!

	Харин таны хувьд бол хөлөөрөө толгой хийсэн ч надад падгүй хэрэг.

	Одоо яриагаа цааш үргэлжлүүлье.

	Сигельчик зорьсон хэргээ хэр биелүүлдэг бол гэж сонирхож байтал эхнэр Мара нь манай хөндийд түүнээс түрүүлж ирэв. Тэрээр зүгээр нэг яваа хүн болж жимс түүх хувин барьснаараа ирсэн үнэн санаагаа далдална гэж боджээ. Гэвч намайг хэн ч тийм амархан залилахгүй. Над дээр хэн хүн тийм гэнэн заль хэрэглэж ирэх ч үгүй, хэрэв намайг гуталтай минь ус руу оруулчих хүн бол чөтгөрөөс л илүү зальтай хүн байж таарна.

	Мара манай гал тогооны өрөө рүү оронгуут бяцхан Надяг харах, тэгээд биднийг яаж байгаа бол гэж ирлээ хэмээн мэдэгдэв. Гэвч тэрээр өөр юмаар санаа зовж яваа гэдгийг би аль хэдийн таамаглаж байлаа. Тэгээд тоглоом болгон:

	— Сигельчик чинь хаа байна? гэж асуув.

	Гэтэл Мара тэр үгийг сонсонгуут ширээний захаас барьж аваад, шүлсээ залгин, зүрх нь амаараа гарах гэж байгаа мэт болоход би тэгж хэлсэндээ тэр даруй харамслаа.

	— Та тэгээд... тэр надад хэлэхдээ... 

	Тэр үгээ холбож хэлж чадахгүй болчихсон учир түүнийг тайтгаруулав.

	— Мара минь, битгий санаа зов. Тэр чинь сайн байгаа. Миний орноос ойгоор гөрөөс тоолж яваа... 

	Гэтэл өглөө юм уу, орой тоолохоос биш өдөр гөрөөс үзэгддэггүй учраас тэгж хэлсэн маань утгагүй үг байжээ.

	— Сигельчикийг яваад өгөхлөөр надад хэцүү байна. Хойноос нь санаа зовоод байх юм... Тэгээд одоо ойгоор эсэн бусын хүмүүс явах боллоо... гэж Мара хэлэв.

	Тэгэхэд нь би:

	— Чи чинь өөрөө жимс түүгээд явж байна шүү дээ гэж инээд алдаад, манай авгайтай жаахан дэмий ярьцгааг гэж орхин гарч ажилчдын хойноос явав.

	Би замдаа Марагийн тухай, түүний өөрөө ч мэдэхгүй зүйлд санаа зовж, айж байгаа талаар бодлоо. Зөн бэлгэ юм уу, сүсэг бишрэлийн улмаас урган гарсан сэтгэгдэл, үйл хөдлөлийнхөө талаар хүн тайлбарлаж чаддаггүйн адил Мара юунд айж эмээгээд байгаагаа тайлбарлаж чадахгүй байлаа.

	Сигельчик гэртээ л байвал түүний талаар айх хэрэггүй, амгалан тайван байна гэдэгт Мара итгэж байлаа. Би тэдний шинэ байшинг үзээгүй болохоор сайн мэдэхгүй юм. Гэвч гэгээн Мария самрын модны ёроолд нуугдаж аврагдсан юм гэдэг домгийн ёсоор аз жаргалыг билэгдсэн самбартаа голомтоо муу юмнаас хамгаалах гэж цыган дархны давтаж хийсэн хадаас хадаж, самрын модны гурван мөчир бэхэлсэн байна гэдэгт би лавтай итгэж байна.

	Харин түүний айх болсон жинхэнэ шалтгааны тухай намайг гэртээ буцаж ирэхэд манай авгай надад хэлж өглөө. Тэр нь миний бодож байснаар ч биш, цыганы давтаж хийсэн хадаас, самрын модны мөчрийн алинтай ч хамаагүй хэрэг байжээ. Манай хүмүүс өөрийн ухаан биеэ хамгаалах зөн билгээс гадна та нарын бодож байгаагаас илүү хүч нөлөөтэй тийм эрт дээр үеийн уламжлалт зан заншил, сүсэг бишрэлдээ хөтлөгдөх нь олонтоо байдаг гэдгийг өдрийн мэдээ бичих гэж байгаа та мэдэх нь зүйтэй.

	Одоо миний ярих зүйл танд ойлгоход хэцүү ч байж болно.

	Мара нөхөрт гарахдаа урьд нь олон мянган охид хуримынхаа өдөр гүйцэтгэсэнтэй нэг адилаар эр нөхөртэйгөө ойртохоос өмнө олон хүүхэдтэй болохын тулд цоожилсон цоож худагт хаяжээ. Олон хүүхэдтэй байх нэг сайхан, гэвч залуу насныхаа хайр дурлалыг сэтгэл зовохгүй дураар эдлэн жаргах бас нэг сайхан байдаг тул охид цоожийг худагт хаяхын өмнө зэрлэг ургасан зөрөг цэцгээр хэд дахин ороодог ажээ. Гэвч Мара энэ тухай ор мартсан байжээ. Тэгээд цоожийг ганцхан удаа ч гэсэн зөрөг цэцгээр ороосонгүй... Харин одоо дураар жаргаж чадахгүй болоод шинэ амьдрал нь хэвээр үргэлжилсээр байтал бүр эмээж эхлэх болжээ.

	— Одоо цаг ийм тайвангүй байхад Сигельчикт ямар нэг азгүй юм тохиолдох вий гэж айж явна. Хүүхдүүдээ бага байхад ээж нь нөхрөө алдсанаас сүүлдээ зовж зүдэрсэн юм гэнэ... Тэгэхээр Марагийн айж яваад би гайхахгүй байна гэж манай авгай хэлэв.

	Хэн түүнд нь гайхах юм бэ? Түүнийг азгүй байдалд оруулъя гэж хэн ч бодохгүй.

	Би үүнд нь өөрөө ямар нэг буруутай мэт санагдаад, хариуцлагагүй, бодлогогүйдээ гэмшиж эхэллээ. Ясенийн нүцгэн оргилууд руу дуртай очих Сигельчикийн нэг адил найдвартай өөр хүн олдох ч байсан байж болох шүү дээ... 

	Гэвч үүнийг одоо нэгэнт өөрчлөх аргагүй болжээ... 

	Маргааш орой нь Сигельчик хөндийдөө баяр хөөртэй буцаж ирэв. Тэрээр сахал самбай нь ургаж, эцэж ядарсан ч гэсэн баярласан хүүхэд шиг нүд нь цогтой гялалзана. Ажил дуусаад дүүрэн ачсан вагонуудыг эрэгтэйчүүд хөндий рүү явуулах гэж бэлтгэж байсан боловч Сигельчик өнгөрсөн гурван хоногт мод хэчнээнээр хорогдсоныг үзэхээр шууд агуулах руу очсон тул бид хоёр тэнд метрлэсэн моднуудын дунд уулзав.

	— Чи Безак дээр очсон уу? гэж намайг асуухад

	— Үгүй. Би маргааш очно гэж хариулав.

	Тэгэхэд нь би өнөө орой харанхуйгаар түүн дээр очиж, өглөө эрт ирэх нь зүйтэй гэдгийг ойлгуулаад бусад хүмүүс ойлгохооргүй түүнд аминчлан:

	— Мара дээгүүр орохоо битгий мартаарай, чиний талаар санаа зовж байгаа... Нэрийн баярт биднийг урих уу? гэв.

	— Чи яаж мэдээв? Энд ирсэн юм уу? гэж тэрээр нүдээ бүлтийлгэн гайхаж надаас асуусан боловч би хариу хэлсэнгүй, инээгээд ам руу нь алгадаж, тоормосоо салган хөдөлж эхэлсэн вагон руу түүнийг түлхэн оруулав.

	Сигельчик тэр цагаас хойш баяр хөөртэй, цовоо сэргэлэн болж, бүх уйтгар гуниг нь арилаад, эцэж цуцахаа мэдэхгүй ажилладаг болсон тул шөнө гэртээ цонхныхоо дэргэд удаанаар зогсон сэтгэл санаа нь хоёрдож, шийдэж чадахгүй эргэлзэж явахаа аль хэдийн больсон гэдэгт би итгэж байлаа.

	Дараачийн долоо хоногт нь юу ч болоогүй юм шиг урьдын адил эрэгтэйчүүдтэй хамт ажилд гарсан боловч орой нь над дээр ирж:

	— Би шөнө дахиад явлаа гэж хэлэхэд

	— Безак энэ тухай мэдэж байгаа юу? гэж асуув.

	— Тэр намайг явууллаа.

	Тэгэхлээр би Сигельчикийн алга болсны төлөө санаа зовох хэн ч байсан аргалж чадахаар тийм шалтаг эрж олох хэрэгтэй болов. Гэтэл явсан даруйд нь манай ойн захирагч маргааш өдөр нь түүний тухай асуухад би тэвчээр алдахгүй байж чадсангүй. Харин нэгэнт нүүр улайж байж ядаж байгаагаа харагдахгүй болохоор утсаар хэнийг ч хуурч болох юм. Түүнээс гадна манай ойн захирагч бидний хэрэгт шууд оролцоогүй ч гэсэн ихэнх зүйлийг мэдэж байгаа. Гэвч дуугай байж чадах хүн гэж Безак үүнээс бүр өмнө хэлснийг би санав.

	Харин Мара дахин санамсаргүй хүрч ирсэн нь түүнээс хэцүү байлаа. Тэнэгээр хардах сэтгэл төрсөндөө юм уу, эсвэл хэн нэг хүн Сигельчик энд байхгүй байгааг мэдэгдсэн ч юм уу, энэ удаа Мара элдэв шалтаг дурдаж, хувин барьсан ч үгүй шууд хүрч ирээд нүднээсээ нулимс асгаруулан:

	— Хаа байна?.. Хэний хойноос гүйгээд байгааг нь та хэлээч?.. гэж асуув. Тэгэхэд нь би:

	— Мара! Чи чинь солиороо юу? Сигельчикийн тухай чи ийм юм ярьж болно гэж үү? Чамд хэчнээн хайртайг чи мэддэггүй юм уу даа... Нэг үгээр хэлэхэд ажилтай байгаа. Хамгаас илүү чадвартай болохоор нь хэн болгоныг явуулж болохгүй тийм ажилд явуулсан юм. Түүнийг Мураны тал руу явуулсан. Айх хэрэггүй... Маргааш буцаж ирнэ гэж унтууцан хэлэв. Мараг арай ядан тайтгарууллаа. Хоёр дахь удаагаа би аргацааж чадсан боловч дахиад эргэж ирвэл Марад юу гэж хэлэх тухайгаа энэ удаа бодохыг ч хүссэнгүй. Түүгээр ч барахгүй Сигельчикийг холбоочин болгоё гэж Безакт санал тавьсан минь зөв эсэхэд нэгэн үе эргэлзэх болов. Тэр үед хүнийх нь чадварыг бодож, манай нийтийн хэрэгт тус болохыг хүссэн болохоос биш түүнээс болоод хардаж сэрдэх асуудал гарна гэж би огтхон ч санасангүй.

	Тэр нь төвөгтэй асуудал учраас би Марагийн санааг яаж засаж, эргэлзээ төрүүлэхгүй болгох талаар тохиромжтой арга Безак Сигельчик хоёр өөрсдөө сэдэж олог гэж шийдэв. Би тэр асуудалд дахин орооцолдохыг хүссэнгүй.

	Тэр үед өөр зүйл миний санаа зовоогоод байсныг та нар таамаглаж байж магад. Би Сигельчик Мара хоёрт санаа тавихаас бусад цагт нь саяхан Безакаас надад анхааруулсан нэгэн зүйлийг үргэлж хүлээж, дуу цөөнтэй болоод царайгаа барайлган явдаг байлаа. Надад найдуулах гэж байгаа зүйлийг би яаж биелүүлэх, ер нь гүйцэтгэж чадах эсэхээ сайн мэдэхгүй болохоор бага зэрэг тэвчээр алдаж, сэтгэл зовов.

	Эцэст нь хүлээсэн тэр цаг ирж, нэг өдөр Адам Панчик над дээр хүрч ирэв.

	— Чи дахиад цугларалт зохион байгуулах нь уу? гэж намайг асуухад:

	— Хэзээ ч, юу ч шаардсан би хүлээж авна. Чи надад хүрз, зээтүүгээ өгөхгүй юу? гэв.

	— Яах нь вэ?

	— Би ойд нэг нүх ухах ёстой. Сүүлд үзээрэй.

	Юм ярих онцын сонирхолгүй байгаа нь илэрхий байсан тул би багажаа түүнд өгөөд цэцэрлэг дундуур ойд хүртэл гаргаж өгөв. Адам горхи дээгүүр гараад жалга өөд гарч явснаа зог тусан над руу эргээд:

	— Мартаагүй дээрээ хэлэхэд... өнөө орой Смутнийн тэнд ан отно гэж доороос хэлүүлсэн... Энэ бичиг бас өгсөн! гэж хэлэв.

	Бичгийг нь авахаар хойноос нь тонгойхдоо би арай л горхи руу ойчсонгүй.

	Тэгэхэд би тэвдсэндээ яаж толгой минь эргэсэн гэж санана!

	Адам тэр бичиг задлахыг нь хүлээсэн ч үгүй энгэр өөд өгсөн явлаа. Би дугтуйг урж үзвэл:

	«Өнөө орой Смутнийд ан отно” гэж бичсэн байв.

	«Аа! Аман дохиог бичгээр шалгаж байгаа юм байна шүү!» гэж би бодлоо.

	Тэр үед горхины дэргэд суугаад халаасандаа байгаа чүдэнзээ эрж байхдаа нүүр чинэрэн, чихээр шуугьж, гар минь яльгүй чичирч байсныг одоо ч гэсэн санаж байна. Би захидлыг шатаагаад үнсийг нь ус руу хаяв.

	Орой болохоос өмнө би замд гарахад бэлэн боллоо. Намайг тэгж их бэлтгэж, үүргэвчиндээ нэг хүнд долоо хоног хүрэлцэхээр хоол хүнс хийхэд авгай маань гайхаад барахгүй байж билээ. Розка минь ямар ч аюултай бэрх цаг үед хажууд түшиг болж чадах, хэзээ ч гэсэн түүнд найдаж олох хүн гэдгийг би сайн мэднэ. Тэглээ ч гэсэн би хэргийн учир явдал бүрэн ойлгогдож, цаг нь болохоос өмнө түүнд нууц задруулах шаардлагагүй гэж үздэг байсан юм.

	Тэгээд надаас юм огт асуугаагүй ч гэсэн түүнд зөвхөн:

	— Би ой руу явлаа. Маргааш эргэж ирнэ гэж бодож байна. Розка, бидний зорилго бол ядах нь ээ тэдэнд туслах хэрэгтэй шүү дээ гээд бүтэн талх, гахайн өөх, янжуур, давс, бага зэрэг ёотон хийсэн үүргэвч рүүгээ зааж сонирхлыг нь дарлаа.

	Намайг гэрээс гарахад Адам Панчик гадаа ирчихсэн:

	— Багажуудыг пинд хийлээ... гэж байв.

	Тэрээр намайг гаргаж өгөв. Харин намайг хөндий рүү уруудах гэхэд ханцуйнаас барьж:

	— Хаашаа явах нь вэ?.. Смутныд очиж ан отно шүү дээ! гэв.

	— Яах вэ... тэнд эсрэг талаас нь өгсөж очно.

	Тэгээд миний винтов бууг хараад:

	— Тэнд чинь гөрөөс явдаг юм уу? гэж асуухад нь

	— Заримдаа тогтворгүй болж ижлээс тасарсан том бодон үзэгддэг юм... гэж Адамын өөдөөс улаан цайм худал хэлэв.

	Панчикийн асуусан зүйлээс үзэхэд намайг хаана, ямар хэргээр яваа гэдгийг огт мэдэхгүй байгаа нь мэдэгдэж байлаа. Тэр нь бидэнд тусгайлсан даалгавар өгч, нэгнийх нь нууц ажиллагааны талаар нөгөөд нь хэлж сэтгэл санаанд нь дарамт болдоггүй туршлагатай хашир Безакийн хийж байгаа явуулга гэдгийг би ойлгоод баяртай байлаа. Гэтэл эцсийн эцэст Безак ганцаараа ч биш, харин сүүлд нь дуулахад заримдаа өөрөө ч танихгүй тийм хүмүүсийн тушаалаар гүйцэтгэдэг байжээ. Ингэж бид нэг нь нөгөөтэйгөө дамжин холбогдож, манай нийт нутгийг бүрхсэн гинжин холбоог үүсгэж байв.

	Ноднин жил байсан бол хэзээд баячуудын үнэнч зарц гэж урьд нь үзэж байсан Адамыг эхний бэхлэлтийн дэргэд тааралдана гэж би яасан ч бодохгүй сэн! Тэгээд бас улс төрийн хэрэгт хэзээ ч оролцож яваагүй хэр нь бүжиг наадмын үеэр хэзээний л өөрийгөө журам сахиулагч гэж сайрхаж явдаг байсан Сигельчикийг эцэст нь ийм чухал бөгөөд аюултай холбоочны үүрэг хүлээнэ гэж нэг сарын өмнө бол би огтхон ч билээ! Гэхдээ манай мод огтлогчид дотроо ямар санаа агуулж, шөнө банзан байшингуудынхаа дотор амрахаар хэвтэхдээ юуны тухай бодож байдгийг би мэдэх байсан юм гэж үү? Ойн нам гүм биднийг дуугай байж сургасан болохоор бид ч дуугай л байдаг байлаа.

	Подвэпорын нугад очиж байсан эсэхийг тань би мэдэхгүй юм. Гэхдээ та нэгэнт өдрийн мэдээ зохиох ийм хариуцлагатай үүрэг хүлээсэн болохоор тэр газрыг очиж үзэх нь зүйтэй. Манай эндээс тэр хүртэл нэлээд зайтай. Жишээ нь: Их Намагийн тэндээс тэр зүг харахад Вэпорын уул бодонгийн босоо дэл шиг эрвийж сэрвийн харагдаж байгаагаас үзвэл хэчнээн олон хадан цохио, гуу жалга, горхины урсгалыг гатлах хэрэгтэй нь ойлгомжтой байгаа байх.

	Тэгээд намайг Подвэпорын нугаас холгүй газар очоод зөрөг замын хажууд хожуул дээр түр амсхийхээр суухад бүрий болж эхэлж байлаа..

	Гэтэл араас хүний чимээ сонсогдоход сайтар ажиглан харвал Робо Лишчиак ирж явав.

	— Энэ чинь хэн бэ?.. Ардын зөвлөлд байдаг өнөө Робо үнэхээр мөн байна!

	Та нарын толгойг эргүүлэх гэж оролдоод байна гэж ойлгосон юм шигээр над руу битгий харцгаа. Үүрдийн дурсгал болгон үлдээхээр таны тэмдэглэж байгаа тэр цагт Робо Лишчиак ач тустай олон зүйл хийж явсан бөгөөд одоо ч гэсэн манай энэ ойн замаар бослогын өмнөхтэй адилаар өнөө галт тэргээрээ давхиж яваа.

	Робо Лишчиак ойд надтай тааралдсандаа өчүүхэн ч гайхсангүй:

	— Безак намайг Подвэпорын нуга руу явууллаа. Тэгээд би ажилдаа өвчтэй гэж хэлээд явж байна гэхэд:

	— Тэгвэл тэнд надаас илүү олон хүн хэрэгтэй болсон байна шүү гэж бодоод харвал Робо ардаа дүүрэн юмтай үүргэвч үүрсэн байв.

	Та нарыг цаашид их зовоолгүй шууд хэлье. Бид удалгүй Подвэпорын нугад хүрч очтол тэнд өөр гурван хүнтэй уулзав. Гэгээ тасарч удалгүй харанхуй болоод тэнгэрийн хаяанд одод түгэв. Тэр хүмүүс манай талынхан биш ч байсан ярианы явцаас үзвэл Кленов нутгаас ирсэн бөгөөд бидний үл таних хүмүүс байв. Тэглээ ч гэсэн бүгдээрээ адил тийм аюултай нөхцөлд байгаа болохоор тэдэнтэй танилцах нь хамгаас хялбар байв.

	— Эцэст нь тэд ирдэг л байх даа... гэж шинэ танилуудын нэг нь санаа алдан хэлэв..

	— Тэдэнд мэдэгдсэн юм чинь ирэлгүй яах вэ гэж нөгөө нэг нь хэлсэн нь үнэндээ Кленов нутгийн тэд л, өөр улс гүрний хил давуулан, хаа хол байгаа фронтын ар талтай холбоо барьж чаддаг тийм гайхамшигтай хүмүүс гэдгээ бидэнд ойлгуулах гэсэн хэрэг байлаа.

	Энэ ой хөвчөөр үргэлж явдаг бид үг дуу цөөнтэй байж заншсан юм. Тэгээд Лишчиак тэд нар биднийг дүлий дүмбэ хүмүүс гэж бодох юм уу, эсвэл бидэнд итгэхээ болино гэж бодсон янзтай:

	— Ирэх л ёстой доо. Саруулхан шөнө байна гэв.

	Харин хэн бидэн дээр яаж ирэхийг бидний хэн ч мэдэхгүй гэдэг нь илэрхий байлаа.

	Бид удалгүй шөнө, дунд болох нь гэж тааварлацгаан өвсөн дотор хэвтэхэд хүрэлзгэнэ эргүү юм шиг шууд чих рүү орох шахаж байсан боловч бид анзаарах ч үгүй, хамаг анхаарлаа тэндээс ирэх бол уу гэсэн тэр зүгийн тэнгэр рүү хандуулан чимээ чагнасаар байлаа.

	Өнгөрсөн удаа би олон таван үг хэлж та нарын дургүйг хүргэсэн эсэхээ мэдэхгүй байна. Харин яриандаа ам халсан яг энэ үед минь л та нар миний амны хөвчийг алдуулан илүү дутуу юм их яриулчих шиг боллоо. Өдрийн мэдээнд од мичид ямар хамаатай юм бэ? Тэгээд ойн харуулын чихэнд хүрэлзгэнэ орох гэлээ гэх мэт хүн үнэмшимгүй зүйлээр өдрийн мэдээ гутаахыг хэн бодох вэ?

	Одоо би өөрийнхөө үгэнд автагдахаа больё. Ер нь би илүү гоёж чимсэн үг хэллэгт дурлах ч үгүй. Нэг үгээр хэлэхэд бид хүлээсэндээ хүрч, тэд ирсэн юм. Алсад гарах онгоцны чимээ сонсоод бидэнд ямар сэтгэгдэл төрж, яаж сэтгэл хөдөлсөн нь та нарт хамаагүй хэрэг. Миний бодоход онгоц үнэхээр доошлон бидний дээгүүр эргэлдэж, түүнээс ямар нэг зүйл хаягдаж эхэлсэн гэдэг бодит баримт л та нарт хамгийн чухал байх. Тэр үед бидэнд зөвхөн тэгж санагдсан ч юм уу, бид тийм сайн харсан ч юм уу, бүү мэд. Эхлээд ямар нэг бүдэг хар толбууд байснаа хэсэг хугацааны дараа дээд талаар нь жижиг цагаан үүлс үзэгдлээ. Тэрхэн эгшнээс эхлээд цөм агаарт зогсох шиг болсон боловч зөвхөн тэгж санагдсан байжээ. Тэнгэрийн мандалд тархсан тэр жижиг үүлс аажим доошилж тэдний доор дүүжлэгдсэн хар цэгүүд улам уртассаар тодорхой дүрс хэлбэртэй болсон нь үнэхээр тэд нар байж билээ!

	Бид босон харайж, тэдний өөдөөс гүйцгээхээр завдав. Гэвч зөвхөн од мичдийн гэрэл энд тэнд гялалзсан шөнийн харанхуйд тэд нар хэр хол байгааг таамаглаж хаана буухыг нь тогтооход хэцүү байлаа.

	Тэгээд тэдний нэг нь ч бидний ойр буусангүй. Тэд газар бууж, зарим нь чирэгдэн, зарим нь гүйдэл дундаа юм уу, мөлхсөөр замхран унаж буй тэдгээр цагаан үүлийг өөр рүүгээ татаж, биенээсээ салгахыг оролдож байгаа нь бидэнд харагдав.

	Бид тэднийг угтахаар хөдлөхөд тэд гүйлдэн цуглараад бидний өөдөөс ойртон явав. Бид яаж угтсан гэж санана! Тэднийг тэврэн авч, чанга гэгч гараа атгалцлаа! Би бол амьдралдаа элдвийг үзэж, хатуужсан хүн. Гэвч тэр үед нүднээс минь нулимс гарч байсныг хэлэхээс ичихгүй байна.

	Тэгээд харваас тэр эрэлхэг шүхэрчдийн ахлагч бололтой нэг хүн над руу ирээд намайг толгойноос минь хөл хүртэл сайтар ажиглан харснаа:

	— Чи... Гондаш байна! гэв.

	Би сонссон зүйлдээ итгэмээргүй байлаа. Хачин юм даа! Орос нутгаас нисэж ирээд дөнгөж саяхан Словакийн газар шороон дээр буусан, амьдралдаа огт үзээгүй энэ хүмүүс миний нэрийг хэлж байдаг... 

	Гэтэл нэг жилийн өмнө болсон явдал санаанд орж би энэ нутгийн байр зургийг гаргаж дуусаад эх нутагтаа лавтай эсэн мэнд буцаж очсон Орос инженерүүд, ахлах дэслэгч Павел нарынхаа тухай бодлоо. Тэгэхлээр эд тэр газрын зураг, бас найдаж болох хүмүүсийн нэрсийн жагсаалттай хамт эргэж ирсэн байх нь ээ... 

	Үнэнээ хэлэхэд би тэр үед баярласан шигээ тэгж их баярлаагүй удаж байна. Харин энэ тухай өдрийн мэдээнд битгий оруулаарай!

	Тэгээд мэнд усаа мэдэлцэж, бие биетэйгээ танилцан, ёс зүйн дагуу харилцан нэр овгоо хэлэх зуур сонин гайхамшигтай нэгэн зүйл тохиолдож билээ.

	Нэг партизан нөгөөдөө «Козлов!» гэж хэлтэл, хоёр дахь нь бас «Козлов!» гэхэд, гурав дахь партизан өөрийгөө бас л «Козлов!» гэлээ.

	Би түүнд нь өөрийн эрхгүй инээд алдсан боловч тоглож байна гэж бодов. Тэгэх тусмаа дөрөв дэх, тав дахь партизан мөн адил өөрсдийгөө Козлов гэж нэрлэсэн болохоор сэжиглэх нь аргагүй биз дээ!

	Тэр тав мөн адил хөхрөлдсөн боловч биднийг гайхсандаа амаа ангайн зогсохыг хараад инээлдлээ. Дараа нь бидэнд тавуулаа Козлов гэсэн нь тоглоом биш үнэхээр төрсөн ах дүү нар бөгөөд нэг дор алба хаана гэж хүсэлт тавьсан юм гэж бидэнд тайлбарлаж өгөв.

	Тэдний юу нь хамгийн сонин гайхамшигтай гэдгийг та нар анхаарав уу? Тэд хамгийн аюултай ажлыг сонгож авчээ. Тэгэхлээр та энэ тохиолдлын тухай зөвхөн тэмдэглээд зогсох биш цааш нь улам өргөжүүлэн баяжуулахаа битгий мартаарай. Би эцэст нь яриагаа хэтэрхий товч болгосон бол уу гэж эмээж байна.

	Бид партизануудаа Вэпровын энгэрт өнгөрсөн жилийн партизануудын орогнож байсан нүхэн байранд байрлуулав. Тэр нь тийм олон хүнд давчуудах боловч зун цаг тул өвс зөөлөн, шөнө дулаахан байлаа... 

	Эцэст нь тэд ингэж бидэн дээр ирж билээ.

	Түүнээс хойш гэр орноосоо алга болж, ой руу явсан эрэгтэйчүүдийн тухай удалгүй сонсогдох болсон юм... 

	
— 6 —

	Долоон сар даруй өнгөрөв.

	Эрхэм та тэвчээр битгий алд, удахгүй эцсийг нь үзнэ, гайгүй. Доор газар донсолж, дээр тэнгэр нүргэлэн хувийн бэрхшээл нийтийн сандрал хүмүүсийг зовоож, хүн бүхэн урьд нь үзэж байсан жүжигтээ одоо өөрийн эрхгүй өөрөө оролцон тоглогч болж, үзэгчдийн байр үзвэрийн тайз болон хувираад энэ үйл явдалд хүн болгон өөртөө тохирсон үүрэг сонгон авч тодорхойлохоос өөр аргагүй болсон тэр ширүүн цаг үед бидний хүлээж байсны нэг адил та жаахан хүлээ.

	Ойн нам гүм манай энэ нутаг удалгүй чөтгөрийн тээрэм болон хувираад хүн болгонд удалгүй аймшигт чимээ шуугиан сонстон хайрсан гурил биш харин хар дарийн утаа үнэртэх гэж байгаа мэт санагдах боллоо.

	Ийм үед тариагаа чөтгөрийн тээрэмд аваачиж өгөх үү, эсвэл тэр тээрмийнх нь усны хаалтыг салгах уу гэдэг бол тийм амархан шийдчих асуудал биш ээ. Хүний төлөө хохирох дуртай хүн гэж байхгүй боловч зовсон цагтаа хүн үнэн худлыг ялгахгүй худал үгэнд хууртан сандралд орж, заримдаа ашигтай бол худал үгийг үнэнээс илүүд үзэх ч явдал байдаг.

	Оросын цэрэг Германчуудыг Карпатын ууланд бут цохин Дуклийн зүг түрж байсан тэр үед ч гэсэн хамгийн худал үгээр ард түмнийг хууран мэхэлж байсан хүмүүс чухам тэр зовсон цагт хүн амархан хууртдаг гэдгийг тооцоолон эцсийн мөчийг хүртэл, 

	— Эзэнт улсад үнэнч хэвээр байцгаа! Ухрах ямар ч арга байхгүй... гэж орилцгоож байлаа.

	Дэлхийн дайны түймэр эндээс хол дүрэлзэж байгаа цагт зөвхөн өөрсдийн ажлыг бодоод, бусдын зовлонг зөвхөн үгээр хуваалцаж байсан хүмүүс одоо тархи руугаа бороохойгоор татуулсан юм шиг явдаг болжээ. Тэгээд одоогоор тэдний дээвэр шатаж, дамнуур мод толгой дээрээс нь унаж цохиогүй байгаа ч гэсэн дайны гал өнөө маргаашгүй өөрсдийнх нь дээвэр дээр асна гэдгийг ойлгоод айж байлаа.

	Тийм хүмүүс байдлыг ухаарч эхэлжээ. Тэд хүний тэргэнд хөллөгдөөд аюултай тэр ачаа нь тэднийг зовоож байлаа. Гэвч би энэ тухай танд нуршаад яах вэ. Шаварт унасан тэргийг нь татаж гаргаж чадахгүй болсноо мэдэрсэн тэд бусдын тэргэнд хөллөөтэй хэвээр үрэгдэх үү, эсвэл эрх чөлөөтэй явж үхэх үү? гэдгээ эргэцүүлэн бодох болжээ. Гэвч тэрэгчин хүнд тийм бодол хамгийн хүнд байдаг.

	Тийм учраас та ч гэсэн тэдэнд эргэцүүлж бодох хугацаа өгөх хэрэгтэй. Тэднийг бүгдийг нь адилтган үзэх хэрэггүй. Та тэвчээртэй сууж сонс, зөв дүгнэлт хийхэд чинь тус болохоор зүйл танд би ярьж чадаж ч магадгүй шүү дээ.

	Вэприйн орчимд бид партизануудыг хүлээж авсан гэдгээ түрүүнд хэлсэн билээ. Тэгээд бид тэднийг халамжилж хамгаалах ёстой байв. Гэвч тэд зөвхөн бидэнд найдаад, тэнгэрээс тэр чигээрээ хоосон бууж ирсэнгүй, бидний өгсөн шинэ талх, гахайн өөхийг талархан хүлээж авсан ч гэсэн өөрсдөө идэх юмтай, буу зэвсэгтэйгээс гадна хамгийн гол нь гадаад ертөнцтэй хэлхээ холбоотой улс байлаа.

	Дараачийн даваа гаригт би урьдын адил хүмүүс ажилдаа ирэхийг хүлээж байв. Энэ удаа Адам Панчик ирсэнд би зүгээр яваа биш гэдгийг даруй тааварлав. Тэрээр бусадтай хамт вагон дээр биш галт тэргэн дээр Робо Лишчиакийн дэргэд суугаад над руу толгой дохив. Даваа гаригт их шуугиантай, хүмүүс хөөцөлдөж, бие биеэ шоглон хашхиралдан, эхлээд модон байшин руу гүйлдэж идэх юмаа тавьсны дараа би тэдэнд сая ажлыг нь хуваарилж өгнө.

	Адам галт тэрэгнээс буусангүй, намайг хүлээсээр байв. Намайг Адам руу явтал Хана Росикова, Катка Стрелцова гэдэг хоёр бүсгүй зам хөндөлдөв. Тэр хоёр хүнд юм үүрээд дааж ядаж явлаа.

	— Та хоёр ийм их идэх юмаар яах нь вэ? гэвэл

	— Танд л авчирлаа. Та мэдэж байгаа биз дээ... гэв.

	— Хэн өгөөв?

	— Манайхан... 

	Эхлээд би тэр даруй үнэнээ илчилж болох уу, үгүй юу гэдэгт эргэлзэж байлаа. Манай хүүхнүүд хэл амтай болохоор би тийм хялбархан итгэж үнэнээ хэлэхийг хүсээгүй боловч бас дэмий хардаж сэрдэхийг бодсонгүй. Тэгээд тэр тохиолдолд тайлбар болох зүйлийг ой ухаандаа эрж эхлэв.

	Тэгснээ би эцэст нь олох шиг боллоо.

	Тэгээд Дюра Драбантовын дүү болох тэр Каткагаас

	— Дюра эргэж ирсэн үү? гэж асуув.

	— Үгүй. Манай гэрийнхэн Дюраг танай энд үзэгдэж магадгүй гэж бодсон... 

	— Аа тийм үү! гэж хэлснээ би болгоомжилж:

	— Гэртээ л ирэхгүй бол манайд ирэхгүй шүү дээ... Ханка, чи юу гэж явна? гэж асуув.

	Ханка юу ч хэлсэнгүй. Зөвхөн доошоо харж, нүүр нь улайлаа.

	Би охидыг гэр рүүгээ явуулаад Адам руу очив. Адам галт тэрэгнээс бууж надтай уулзаад дуугаа нам болгон:

	— Охидыг сургууль руу явуул. Юм нэхэг. Эрэгтэйчүүдийг Калиск руу... үдээс өмнө энд нэг ч хүн байх хэрэггүй. Зөвхөн Сигельчик л үлдэг... гэв.

	Адам илүү зүйл ярьдаггүйг би мэдэх учир үүнд нэг шалтгаан байх ёстой. Тиймээс би түүний даалгасан ёсоор гүйцэтгэв.

	Харин Калискийн зам муу, суваг шуудуу үүсэж, горхи дээгүүр тавьсан модон гүүрнүүд нүх гарснаас үнэхээр засвар хийх шаардлагатай байсан учир бүгдийг тэндээс явуулсан маань хэнд ч сэжиг төрүүлсэнгүй.

	Бид хоёр хоёулхнаа үлдээд Адам:

	— Сум зөөхөд чи надад тусална гэв.

	Бурхан минь! Дахиад л санаагүй нэг шинэ зүйл гараад ирлээ! Адам ер нь хүнийг санаандгүй зүйлээр сандраахаас өөр юм, мэдэхгүй хүн. Тэгээд сүүлийн үед хамгийн аюултай юм л хийж явна уу даа гэдэг сэтгэгдэл төрүүлж байлаа.

	Тэгж бодохоос ч өөр яах вэ! Дөрвөн хайрцаг байлдааны сум хаа нэг газраас олж, галт тэргэнд ачаад манай энд хүртэл авчрах тийм хялбархан зүйл гэж үү? Робо Лишчиак ч гэсэн түүнээс дутах юм алга. Адамтай хамт тэр хэрэгт оролцсон болохоор одоо хөөтэй хэрэг тарьсандаа хөөрсөн хүүхэд шиг л хөхөрч байлаа.

	— Үүний төлөө чи ойд нүх ухсан юм уу? гэхэд:

	— Тэгээд юү гэж?.. Үүнийг надад захиалсан гэж бодоогүй биз дээ! Би өөр улстай гэрээ байгуулсан. Бид энд зэр зэвсгийн нөөцтэй болно... гэв.

	Үнэнээ хэлэхэд би хүнээс ийм хол газар энд зэр зэвсэг нуух явдал буруу гэж бодсон учир түүнээс:

	— Хэрвээ хэрэг явдал гарах л юм бол энд биш, харин танай тэр тосгонд гарна. Тэгэхлээр тэр үед хэн тийш нь зөөх юм бэ? гэж асуусанд Адам энэ удаа үгээ сунжруулан:

	— Битгий зов, тосгонд ч гэсэн хүрэлцээтэй сумтай болно. Удахгүй үүнийг хивэг шиг ихээр хуримтлуулна гэв.

	Панчик Лишчиак хоёр хаанаас энэ сум олсныг мэдсэн ч үгүй тэдний хэрэгт хөндлөнгөөс оролцохыг ч хүссэнгүй. Харин цэргийн хуарангаас энэ тэр юм алдагдлаа гэж, ихэнх офицерууд сохор, дүлий болсон мэт юу ч анзаарахгүй болж гэх буюу арми бэлэн болсон гэнэ гэх мэтээр ярилцах болоод... хэний эсрэг болов гэдэг нь эргүү тэнэг л биш бол хэн бүхэнд ойлгомжтой байлаа.

	Тэр үед наймдугаар сарын эхээр манай зэргэлдээ Хорехронд цэргүүд нуувч шуудуу ухаж, сургууль хийж, хүмүүс тэднийг тохуурхан «Сайн болж байна. Харин түрүүнд ирснийг нь л сайн угтаарай» гэцгээж байна гэдэг яриа сонсогдох болов. Тэгэхэд нь цэргүүд «Хэрэв Оросууд давшиж байгаа бол Германчууд түрүүнд нь ирнэ шүү дээ» гэж үнэнээсээ хариулдаг гэнэ. Гэвч бүр тэр үед энэ тоглоомын үгний учрыг хүн бүгд ойлгож байсан юм.

	Тиймээс Адам манай ойн харуулын байрны дээд талд зэр зэвсгийн агуулах байгуулахад нь би огтхон ч татгалзсангүй. Ирээдүйд юу тохиолдох, энэ бүхэн юунд хэрэгтэй болохыг хэн мэдэх вэ.

	Намайг үдийн хоолондоо ирэхэд Розка миний дүүрэн юмтай сагсан үүргэвч рүү зааж:

	— Чи энүүгээр яах нь вэ? гэж асуув.

	— Өнөө шөнө үүнийг их намагт аваачна. Чи надтай хамт явах уу?

	Хүүхнүүд гэдэг чинь юм болгонд сониуч, тэгээд ямар нэг ер бусын зүйл болж байгаа байх гэж бодсон зүг рүүгээ тэмүүлж байдаг шүү дээ.

	Орой нь модон байшингаас Катка Стрелцовыг дуудаж бяцхан Надягаа харуулаад айх хэрэггүй нохойгоо гинжнээс нь тавиад л тайван унтацгаа. Бид ан отож байгаад шөнө дундаас хойш эргэж ирнэ гэж захиад явлаа.

	Сагсан үүргэвчээ дүүргэж аваад бид гэрээс гарав. Би тэр шөнө хоёр Козловтой уулзахаар тохиролцож, тэр хоёр Их Намаг дахь ангийн отогт ирж хоол хүнс авах байсан учир бид эргэлзэх юмгүй шууд явцгаалаа.

	Ойд явж байгаад Розка:

	— Ханка ч гэсэн Дюрагийн талаар санаа зовоод байгаа. Түүнд хайртай юмаа... гэв.

	— Аа тийм үү! Хайртай гэнэ ээ! Арай эрт, хэтэрхий эрт эхэлж дээ... Өнөөдөр Дюра хаана тэнэж явааг хэн мэдэх вэ... Тэгээд тэр хаана очиж эцэс болохыг хэн ч мэдэхгүй... 

	— Бурхан өршөөх болтугай! Чи чинь тэгж бодож байна уу... гэж Розка шивнэхэд:

	— Би юу ч бодсон юм алга. Гэвч тийм залуу харсан зүг рүүгээ дэмий ой руу тэнэж, танихгүй хүмүүсийг эрж яваа байх гэж бодогдохгүй байна. Харин урьдаас тохиролцолгүй гарсан бол уу гэж айх юм. Тэгээд Дюра ойг арван хуруу шигээ сайн мэдэх боловч ийм ажилд түүний энгийн ухаан хүрэлцэнэ гэдэгт би эргэлзэж байна гэж хариулав.

	Бид иймэрхүү юм ярилцсаар хөндийг өгсөн дээшээ дув дуугүй явцгаав. Цээж дүүрэн амьсгалмаар сэтгэлд аятай, сайхан шөнө байлаа. Бидний хөлийн чимээ сонсоод бөөрөлзгөнийн модон дунд бор гөрөөс зогсон толгойгоо өндийлгөх, бодон гахай горхины эрэг дээр даливс өвсөн дотор нуугдаад шавар шалчигнуулахаа больж, оготно, суусар мэтийн жижиг араатан амьтад айн сандарч байгааг би дотроо бодож явав. Бид Бага Намагт хүрч юмаа тавиад түр амарч байхад тэнгэрээс түмэн одод худаг дотор бууж ирсэн юм шиг санагдаж байлаа.

	Миний энэ аар саар юмны тухай ярианд санаандгүй байдлаар саад хийхийн тулд сэмхэн алчуураа гарган нусаа нийх гэж байгааг тань би бас л ажиглаж байна. Ийм хэргийн талаар та бид хоёр хэзээ ч тохирохгүй гэдгийг би мэдэж байна. Та бол дөрвөн ханатад суугаад цаас зажлан, бэх барагдуулдаг сэхээтэн хүн. Тэгэхлээр цаасыг юуны түрүүнд гахайн утсан мах л боох гэж хэрэглэдэг, тэгээд хаяанаасаа цааш гарвал хорвоогийн сайхныг гайхан толгой нь эргэж явдаг над шиг хүнийг хэзээ ч ойлгохгүй... 

	За яах вэ таныг ингэж зовоохоо больё. Шууд хэлэхэд бид Их Намагийн захад ойгоос гарангуутаа ангийн отгийн орчим ямар нэг сэжигтэй чимээ, хүмүүсийн ярилцах дуу сонслоо.

	Бид болгоомжлон газар хэвтэв. Розка бага зэрэг бие нь чичрэн, намайг буугаа авч бэлдэхэд миний суганаас атгасан байв.

	Хэсэг хугацааны дараа нүд дасаж ажиглан хартал хоёр хүний оронд нийтдээ таван хүн байх нь үзэгдэж, харанхуйн дунд миний таньж чадсанаар бол нэг нь ч Козлов биш байлаа.

	Отгийн байрыг эвдэлж орж байгаа бололтой байв.

	Хэрэв та тэнд очиж үзсэн бол отгийн байр нь зөвхөн нэг хоёр жилийн хугацаатай барьсан нэг дүнзэн барилга биш, тэгээд хаалга нь тотгондоо сайн бэхлэгдсэн гэдгийг мэдэх ёстой. Бас түлхүүр нь надад байсан юм.

	Тэд хэн болохыг нь мэдэхийн тулд бид үгийг нь сонсохыг оролдсон боловч тэдний ярих нь чанга дуржигнаад бидэнд юу ч ойлгогдсонгүй. Бид зөвхөн манайхан биш гэдгийг таньж, хэдийгээр тийм холоос ганц ч үг ойлгоогүй ч гэсэн Орос аялгуу сонсогдох шиг санагдахад би ашгүй дээ гэж бодоод:

	— Чи энд хэвтээд үлд. Би тэдэн дээр очлоо гэж авгайдаа хэлэв.

	Тэгж шийдсэнд минь хэдийгээр дургүйцэж, миний төлөө айж байсан ч гэсэн авгай минь намайг зогсоох гэж оролдсонгүй. Эр хүн юу л хэлнэ, эхнэр хүн бол үг дуугүй дагах ёстой гэж бодсон бололтой. Ер нь миний Розка их сайн авгай юм шүү.

	Тэгээд би босож, буугаа отгийн байрны нэлээд дээгүүр чиглүүлээд буудав. Би тэр таван хүний байдлыг сайн ажиглаж байсан болохоор зөвхөн од мичдийн гэрэл үл мэдэг туссан харанхуй шөнө байсан ч гэсэн тэд бачимдан цочроод аянгад ниргүүлсэн юм шиг болж зогсохыг нь харлаа. Гэхдээ тэдний зарим нь буу шүүрч авахыг ажсангүй.

	Бодвол тэдэнд буу ч байсангүй бололтой.

	Дараа нь би буугаа дахин сумлаад өөдөөс нь очив.

	Би тэдэнд үл мэдэг ч гэсэн ойлгогдохоор тийм үг зориуд сонгон авч:

	— Битгий хөдлөөрэй, битгий хөдөл, гараа өргө! гэж яаралгүй хэлсээр ойртлоо.

	Гурав нь гараа өргөсөн боловч хоёр нь нуугдахын тулд отгийн байрны араар гүйж орсон учир би дахин буу тавив.

	Бууны дуу миний сэтгэлийг сэргээн зоригжуулж, наддаа зүсэм талх, балга дарстай минь адил санагдах болсон тул би дуу дуулж байгаад буудсан ч чадна.

	Тэгээд хэрэв зориглосон бол нүцгэн гараараа намайг үсдэн аваад хоолойг минь шахчхаж чадахаар тийм таван үл таних оргодол цэргийн эсрэг би гав ганцаар байсан болохоор айлгасандаа аргагүй бардамнаж билээ. Харин нөхөр нь үстэй эрүүгээ өөд нь харуулаад, үхэхээсээ өмнө үг дуугүй таг болж байгааг нь миний авгайд харуулах бололцоо тэдэнд өгөхийг хүсэхгүй байсан минь мэдээж.

	Тэгээд тэд тавуулаа нэг дор болмогц би тэдний өөдөөс зоригтой гарч ирэв. Гэвч намайг тэдний дэргэд очиж амжаагүй байтал эсрэг талын уулын тэртээгээс гэнэт буу тачигнах сонсогдлоо.

	Тэгтэл тэр тавын нэг нь тэр даруй зангидсан гараараа толгойгоо даран баярласандаа:

	— Энэ чинь... Орос автомат байна! гэж хашхирав. Буун дуу тачигнаж сонсогдсон тэр зүг бүгдээрээ эргэж харвал хөндийг уруудан гурван хар сүүдэр хурдлан бууж яваа нь харагдлаа. Тэд хоромхон зуур хүрч ирээд хоёр Козлов намайг тэврэн авч надаас

	— Амьд уу? Эсэн мэнд шив дээ? Хэн буудав? гэж асуув.

	— Би өөрөө!..

	Дараа нь Иван Козлов над руу хандаж тэдэнтэй хамт ирсэн тэр гурав дахь хүнээ миний өөдөөс түлхээд:

	— Чи үүнийг таних уу? гэж амьдрах эсэх нь энэнээс хамаарна гэсэн юм шиг нэлээд ширүүнээр асуув.

	Үгүй, тэгээд энийг хараач! Би чинь сохорсон биш... нүдэнд минь цагаа унасан биш. Би танихгүй байхдаа яах вэ? Аргагүй л Дюра, өнөө Дюра Драбант байгаагаараа нэг үгээр хэлэхэд партизан болчихсон гялалзаж байх нь тэр!

	— Дюрка! Муу золиг энд юу хийж яваа чинь энэ вэ? гэж хашхираад би түүнийг тэврэн авлаа.

	Тэгээд яаж баяр хөөр болцгоосныг маань та нар таамаглаж байгаа байх. Розкаг дуудах ч шаардлага байсангүй, тэрээр намайг хэнтэй уулзсаныг сонсохдоо өөрөө яваад ирлээ. Харин биднээс гадна бас хаанаас гараад ирсэн нь үл мэдэгдэх таван залуу байсан тул бид тэднийг таньж тогтоох хэрэгтэй болов.

	Ах дүү Козловынхон тэднийг шалгахаар боллоо. Тэдний товчхондуу огцом ширүүн үгнээс миний ойлгосноор тэр нь жинхэнэ сэлгэцүүлсэн байцаалт байсан бөгөөд тэднийг нэг нэгээр ээлжлүүлэн оруулж асуулт тавиад:

	— За одоохон хариул! Үгүй бол чинь үнэн алдартын христосын шашны хайр хишгийг харамгүй сайн хүртээнэ шүү! гэнэ.

	Гэтэл тэднийг тэгж ширүүн зандрах ч шаардлагагүй байсан юм байжээ. Үнэн хэрэг дээрээ үхэхийн даваан дээр тултлаа доройтон хувцас хунар нь урагдаад, өлсөж ядарсан тэр тавуул эрж хайсан газраа л олж ирсэн нь тэр байлаа. Тэд Германы хорих газраас оргож амжсан гурван Орос цэрэг, нэг Украин партизан байсан бөгөөд харин тэр тав дахь залуутай нь Козлов яаж ч оролдоод ойлголцсонгүй.

	Тэр нь фронтоос оргосон Унгар цэрэг байсан тул Козлов яах ч учраа олохгүй байв. Тиймээс би өөрийнхөө мэдэх Унгар үг бүхнээ тэр даруй шавхан байж түүний учрыг олж мэдлээ. Тэрээр Оросуудын эсрэг байлдахыг хүсээгүй тул бараг дүүжлүүрийн доороос зугтан гараад бүтэн сар нуугдаж, уул хөндий, гол горхийг даван туулсаар эцэст нь эдэнтэй тааралдлаа гэж өнөө хэдэн найз руугаа заав. Тэрээр ажилчин хүн бөгөөд ноёдын эсрэг тэмцэх хүсэлтэй гэнэ.

	Найз нар нь түүнийг өнгөрсөн бүх хугацаанд сайн хүн болохоо харуулсан гэж нотолсон тул Козлов тэднийг цөмийг нь хамгаалалтдаа авав.

	Харин энэ үл бүтэх Дюра намайг хэчнээн их баярлуулсан гэж санана!

	— Үүнийг чи анхаарч, нүднийхээ хараа шигээ харж хамгаалж яваарай! Энэ бол манай анхны партизан шүү! гэж би Козловт хэллээ.

	Та нар Дюра яагаад энэ Вэпорт хүрч ирэх болсон тухай мэдэхийг лавтай хүсэж байгаа.

	Бага дүү Козлов надад итгэмжилж ярьсан зүйлийг л би та нарт хэлье. Тэгээд тэр талаар ер нь нуух шалтгаан байхгүй гэж би үзэж байна. Дюра эхлээд аль хэдийнээс яригдах болсон тэр Ясенийн нүцгэн оргилуудын зүг явсан боловч эхний удаа харин цагдаа Мелихар тааралджээ. Түүнээс өмнө Мелихар албаны хэнээтэй юм уу, аль эсвэл үүргээ ёс төдий биелүүлдэг үү гэдгийг Дюра огтхон ч хайхардаггүй байжээ. Тэгээд анч нохойд хөөгдсөн амьтан мэт зөн билгээрээ зүг чигээ тодорхойлон тойруу замаар эсрэг зүг эргэж явахдаа өнөөдөр юу болж байгаа болон маргааш юу болохыг огтхон ч бодохгүй явжээ. Халаасандаа хэрчим талх, зүсэм гахайн өөх байгаа цагт дажгүй л байж. Гэвч аргагүйн эрхээр ангийн уут нь хоосорч хөөрхий Дюра хувь заяагаа хурмаст тэнгэрт даатгах цаг болжээ. Түүнд хэчнээн хэцүү байсныг та нар ойлгож байгаа байх. Хүний нүдэнд үзэгдэхийг хүсэхгүй байсан боловч бөөрөлзгөнө, үхрийн нүд, хадаар хоол хийж болохгүй өлсөхийн эрхэнд туйлдан зовжээ. Тэгээд тамир тэнхээ нь барагдахаас өмнө партизануудтай тааралдана байх гэж найдан манай энэ орчмын ой дотуур ийш тийшээ тэнүүчилсээр Вэпорийн энэ хэсэгт хүрч ирсэн байлаа.

	Хөөрхий минь! Манай энэ зочид энд бэлтгэсэн овоохойд ирж байрласан яг тэр үед хүрч ирснээ ч мэдсэнгүй. Хэрэв энд ирсэн үнэн шалтгааныг нь мэдээгүй сэн бол Дюркагийн ариун сайхан сэтгэлийг бодож амийг нь аврахаар тэнгэрээс тэр хэдийг илгээлээ гэж би бодох сон. Гэтэл Дюрка арьс яс болтлоо эцэж тамирдан амрахаар суусан юм уу, унаж хэвтсэн газраа унтаад ус руу хаясан ч сэрэхгүй болтлоо ядарчээ. Тэгээд нэг өдөр бага дүү Козлов (түүнийг Петр гэдэг шиг санаж байна) нуувч байрныхаа орчинтой танилцахаар явж байгаад түүнийг олсон байлаа. Тэрээр жодоо модны ёроолын нүхэн дотор салаалсан бүдүүн үндэсний завсар эх нь орхисон гөрөөсний эцэж ядарсан янзага шиг ганцаар унтаж хэвтэхэд нь олжээ.

	Түүнийг авчирч хооллож ундлаад юмны учир зүйг ойлгосны нь дараа буу, сум өгөхөөр болжээ. Тэгээд хоёр гурав хоногийн дараа Дюрка бууг яаж сумлах, овоо хараа ямар хэрэгтэй байдаг, замгийг яаж задалж дахин даруй эргүүлэн угсрах талаар мэддэг болно. Түүнд мөн удахгүй нисэж яваа онгоцыг буудах дасгал хийлгэнэ. Нэг үгээр хэлэхэд энд ирсэн хэрэг зорилгынхоо талаар, түүнийг ямар ажил хүлээж байгааг сайн мэдэх болно.

	Дюра найдвартай сайн хүмүүсийн гарт орлоо гэдгийг та нар ойлгож байгаа. Энэ бол хамгийн чухал юм. Тийм учир тэр таван оргодол амттай сайхан идэх юм үзээд яаж нүдээ бүлтийлгэн дайран орж, олон хоног өлссөний дараа хэрхэн гэдсээ дүүргэсэн тухай та нарт ярих шаардлагагүй.

	Дахиад нэг үүргэвч хэртэй хүнс хоол байсан тул бид дахин хэдийд яаж уулзахаа тохиролцоод тарцгаалаа.

	Манай авгай Дюркагаас тоглоом болгон:

	— Ханкад чи юу гэж хэлүүлэх вэ? гэж асуухад Дюра түүн рүү хялайж харснаа үл мэдэг нүүр нь улайн, хэвцгий байдлаар толгойгоо сэгсрэн:

	— Яах юм бэ... Түүнд хэлүүлэх зүйл алга... гэв.

	Би түүнд нь арай л инээд алдчихсангүй.

	Үнэхээр гэнэн хонгор залуу юм даа! Инээдэмтэй муурын зулзага цэрэг гутал өмсчихсөн шиг л харагдаж байгаа биз дээ! Одоо түүнийг дэмий даажигнахаа больё! Сахалгүй хэр нь уруулынхаа хэдэн шар үсийг имэрч яваа ч гэсэн удахгүй ургана байх гэдэгт найдъя. Тэгээд хүн болоосой л гэж хүснэ.

	Энэ шөнийн зугаалгаар хамгийн их сэтгэл нь сэргэсэн хүн бол манай авгай байсан нь мэдээж.

	Түүний нүдний өмнө хамаг нууц илэрчээ. Тэгээд тэр цагаас хойш түүний таамаглаж байснаар төрөлхийн сониуч занг нь хөдөлгөөд зогсохоор хялбархан биш харин хамгийн нарийн төвөгтэй тийм хэрэг явдалд холбоотой болсон юм. Ер нь тийм хэрэгт жаахан ч гэсэн зориг тэвчээр, хариуцлага шаардагдах нь мэдээж шүү дээ.

	Маргааш өдөр нь Ханка Росикова, Катка Стрелцова хоёр ажилдаа орж явахыг хараад авгайн маань хэл яаж загатнаж байсныг би тааварлаж байлаа. Гэвч та нар манай авгайг ямар эмэгтэй гэж санана. Өнгөрсөн шөнийн явдлыг яривал өнөө хоёр бүсгүйг яаж баярлуулах байснаа мэдэж байсан боловч өрөөсөн нүдээрээ ч ирмэсэнгүй хэлээ хазаж дуугүй өнгөрсөн юм. Гэхдээ түүнд тэгж тэвчих хэчнээн зовлонтой байсан нь ойлгомжтой.

	Өдрийн тоймч эрхэм нөхөр та авгайгаараа ингэж сайрхан тэнгэр тултал магтаж байгаад минь дургүйцсэн ч гэсэн эвгүйрхлээ ил хэлэхгүй байгаа байж магадгүй. Гэвч иймэрхүү сонин гойд зүйлийн талаар таг нуугаад хэнд ч хэлэхгүй хэлэн дээрээ гарч ирсэн шүлсийг залгиад байж чаддаг эмэгтэй ховор гэдэгт би итгэнэ.

	Түүнээс хойш хэд хоногийн дараа гэртээ ганцаар байтал нь утас дуугаран ажилд нь саад болоход аль хэр болгоомжтой болохоо дахин бүр илүү сайн нотолсон юм.

	Тэр удаа ойн удирдах газраас харгис цагдаа нар утасдаж байлаа.

	— Тэднийг үзээгүй юу? Танай хөндийг чиглэж ирсэн сурагтай байна... Өвсний пин, малчдын овоохойнуудаар орж хар гэж нөхөртөө хэлээрэй. Энэ бол хатуу тушаал шүү... Анхаараарай!

	Тэгэхэд нь манай авгай:

	— Миний нөхөр ажил ихтэй болохоор заримдаа бүр толгойгоо хаана байгааг ч мэдэхээ больчихсон явах юм. Гэхдээ тэр та нарын сануулсан сануулаагүй хариуцсан ойн хэсгээ нийтэд нь л анхаарч байдаг. Түүнд мэдэгдэж харагдахгүйгээр үүгээр хулгана ч гүйж гарахгүй. Хийх хэрэгтэй зүйлээ ёсоор нь гүйцэтгэж байгаа гэдэгт та итгэж болно. Үгүй, энд хэн ч үзэгдээгүй гэж хариулжээ.

	Хэрэв би тэр үед нь гэртээ байсан бол цагдаа нар надад түүнээс илүү юм хэлэх байсан байх. Түүнээс тодорхой нарийн зүйлийг надад мэдэгдэж, ой хөвчөөр зүгээр зорилгогүй тэнүүчилж явах хэнийг боловч баривчилж, гянданд хорьж байх тухай бидэнд үүнээс өмнө өгдөг байсан үүрэг даалгавар дүрэм журмыг улам илүү чангатгасан гэж сануулах байсан биз.

	Гэтэл тэр даруй дараачийн өдөр нь харгис цагдаа нар өөрсдөө хүрээд ирэв. Тэд надтай хамт ойгоор минь явж, албан үүргээ биелүүлж байгаа нь гэж ойн цоорхойд байдаг өвсний пингүүдээр орж, Их Намагт байгаа дүнзэн барилгын хаалгыг хүртэл надаар онгойлгууллаа.

	Тэд үүгээр урьд ирж байгаагүй юм. Бүгдээрээ шахмал гахай шиг тарган, тэгээд хувцсаа биедээ тааруулж жагсаал хувцас нь энд тэндээ бүс, татуургатай, алт мөнгө, үнэт чулуун чимэглэлтэй болохоор ийм төвөгтэй зугаалга тэдэнд ямар байсан гэж санана. Гуталчин шаахай үдэж байгаа юм шиг л шуухинаж аахилцгаагаад байлаа.

	Буудлын захирагч Мелихар чирэгдэл гаргаж байгаадаа уучлалт гуйн:

	— Алба гэж ийм л байх юм даа! Хүсээд баймаар зүйл биш байгаа биз дээ? Бид тушаал авсан... маш хатуу тушаал. Тэднийг илрүүлэхийн тулд танай энэ орчмыг бүгдийг самнах ёстой... гэж хэлэв.

	— Бас юу болчих оо вэ? гэж намайг зүгээр нэг асуухад:

	— Хэрэг биш болсон бололтой гэж захирагч нам дуугаар хариулаад

	—Байдал хүнд байгаа бололтой байна. Дээд газруудад хаалттай хаалганы цаана ярилцаж байгаа зүйлийг танд хэлэхэд илүүдэхгүй биз. Сүүлийн өдрүүдэд Оросууд олон шүхэрчийг буулгасан байна гэв.

	Тэгээд сүүлд нь итгэмжлэн шивнэж:

	— Үүнийг танд зүгээр л юу хийхээ мэдэг гэж хэлж байгаа юм шүү!.. гэв.

	Би инээдээ барьж чадахгүй байлаа.

	— Аа, чөтгөр аваг! Ноёнтон минь, хэрэв тийм бол өнөөдрөөс хойш энэ ойд хэн ч миний дэргэдүүр зүгээр өнгөрөхгүй. Миний хариуцсан ойд орж ирсэн балмад этгээд юм уу, тэнүүлчин хэн байсан ч би энэ гараараа багалзуурдаж ална гэдгээ баталъя.

	Тэр өдөр наймдугаар сарын 12-ны хагас сайны орой тавтай сайхан өнгөрүүлж байснаа би өнөөдөр юм шиг сайн санаж байна. Миний авгай өрөөгөө дөнгөж цэвэрлээд, Надягаа усанд оруулахын тулд ус халаав. Би гэртээ суугаад хөөрхөн охиноо гал тогооны өрөөнд муурын хойноос хөөцөлдөн, юу хийхээ мэдэхгүй дураараа эрхэлж байхыг харж суулаа. Би ханын цагийн хөхөө донгодох хүртэл охиноо хүмүүжүүлэх ажил хийж байгаад өрөөндөө орж биднийг дэлхий дахинтай холбодог гайхамшигт шидэт хайрцгийнхаа дэргэд очиж суув. Зэлүүд энэ газар байгаа бид нар ч гэсэн бас хаана, юу болж байгааг сайн мэдэж байсан юм. Германчуудад цэрэг гутлынх нь өсгийг урагш өлмийг нь хойш харуулж өмсөхөөр хийж худалдсан учир бүх гуталчныг дүүжлэх гэнэ гэсэн шог яриа хүмүүсийн дунд яригдаж байсан боловч тэр нь гадаадын радиогоор гуйвуулан нэвтрүүлж байсан үнэн байдлын шог дүрслэл юм гэдгийг бид мэдэж байлаа.

	Товчоор хэлэхэд тэр бүхнийг мэдэж, Оросууд Германчуудыг хаана бут цохисон тухай нэг ч үг бидэнд дуулдахгүй өнгөрөхгүй, баруун зүгт холбоотны давшилтыг газрын зураг дээр тэмдэглэн, өөрсдийнхөө ноёдын айн сандрахыг ажиж, харь улсын захиргаанд байхаас дургүйцсэн ард түмний уур хилэн нэмэгдэхэд баярлацгааж байлаа.

	Хүлээн авагчаа сайн тохируулж амжаагүй байтал радиогоор анхааруулсан дуу сонсогдов.

	Юу гэнэ ээ? Дайны байдал гэнэ үү? Словакийн бүх нутаг даяар дайны байдал тогтлоо гэж үү? Яагаад тэр бил ээ?

	Та нар тэр тухай санаж байгаа эсэхийг бүү мэд. Гэхдээ үгчлэн яг ингэж хэлсэн юм.

	— Бүлэг этгээдийг дарахын тулд... зарим мужид шүхэрчдийг буулгасан учир дайны байдал зарлахад хүрлээ... 

	Тэгвэл манай энэ муж түүнд багтсан нь лавтай!

	Бослого гаргаж, бусдын амийг хорлон, санаатайгаар алан хядсан, ус ашиглах байгууламж, төмөр зам, утсан харилцаа холбоо, уул уурхайн объект дахь бусдын эд хөрөнгийг хортойгоор сүйтгэх зэрэг олон янзын гэмт хэрэг үйлдэж баригдсан хүн болгоныг дүүжилж, толгойг нь хага буудах гэнэ... 

	Тэр бүх тоочсон зүйлийг хүн яаж цээжлэх юм бэ?

	Засгийн газраас дайны байдал зарлахдаа тус орны дотоод байдал бүрэн тайван, иргэд өөрсдийнхөө үүргийг ухамсартай биелүүлж байгаа мэтээр сайрхан ярьж байлаа. Гэвч дараа нь хүн амаас цэргийн анги, аюулаас хамгаалах байгууллагуудад хорлон сүйтгэгчдийг устгахад нь туслах тухай уриалахыг сонсоод би бага зэрэг инээд хүрч, бие арзганаж байв.

	Манайхан ийм байдалд хүртэл ахисанд би баяртай байлаа. Гэвч үүнээс өмнөх нүглээ мэдэрч, хойшид бас хэчнээн нүгэл хийхээ тооцож үзсэн бол лав гарцаагүй дүүжлүүлэх байсан биз.

	Түүний хамт Дюркагийн тухай, Садиленко хошуучийн штабт харьяалагддаг шүхэрчид, өнөө маргаашгүй дахин тулалдаанд орох тэр таван оргодлыг саналаа. Гэхдээ би энгийн даруу иргэн хүн бол айж сүрдмээр тийм ажил явууллага хийж, энд тэнд эрээ цээргүй тэнүүчилж яваа Адамыг ч мартсангүй, Безакийн явуулсан газар ямар ч аюул бэрхшээлд саатахгүйгээр явах Шимон Сигельчикийг бас бодов. Тэгээд Робо Лишчиак болон өнөө Ханка, Катка гэдэг хоёр бүсгүй миний санаанд орж, Мара одоо яаж тэвчиж ядаж байгаа бол гэдгийг сонирхов. Би хувьсгалт хорооны гишүүдийг дүүжлэх болбол хотын захиргааны байшингийн өмнөх бүх мод хүрэлцэх бол уу, мөн хуруугаа тосонд дүрэхийн оронд нууц хуйвалдааны хэрэгт орох дуртай хүмүүс дахин хээрийн шорлог хийхээр явах хүсэлтэй байдаг бол уу гэх зэргээр бодов.

	Тэр үед чи хүмүүсийн дунд орж байсан уу? Зуушны газрын буланд суугаад хундага дарс ууж байв уу? Үдшийн цагаар өрөөнийхөө цонхон дор суугаад чих тавин чагнаж байсан уу?

	Тэгсэн бол эцсийн эцэст хэний хүүрэн дээр нохой хуцах вэ гэдгийг сонсож мэдэх байсан даа.

	Хорехроны орчим нуувч нүх ухсаар байна гэж тасралтгүй ярилцаж байлаа. Тэр нь Оросуудын эсрэг гэдгийг хүн болгон мэдэж байсан учир хэний эсрэг бэлтгэж байгааг хэн ч асуухаа болиод, тэр нь Германчуудын өмнө сөгдөн зүтгэсэн ноёдын тушаалаар хийгдэж, хүнд цаг ирэх нь гэдгийг хүн бүр мэдэж байлаа. Гэвч арми, тэр нуувчинд хэвтсэн манай харчуул хэрэг явдлын учрыг лавтай ойлгоно гэдэгт хүн бүхэн итгэж байлаа.

	Тэгээд наймдугаар сарын хорины дотор талбайд байгаа бүх тариаг хадаж дуусгах тушаал гарахад үүссэн эмх замбараагүй байдлыг та үзсэн ч болоосой.

	— Тэр ноёд хаа байна? гэж хилэгнэсэн хүмүүс хашхиралдаж байлаа. Тэд нар хаа байна? Тэднийг тахал дайраг! Ногооноороо байгаа өчүүхэн тариаг маань үрэгдүүлэх гэж байгаад тэд нар л буруутай. Тэд биднийг өлсгөж зовоох хүсэлтэй байна. Гадаадад дайны гал дүрэлзэж байгаа нь тэдэнд багадаад бас манай энд дайн болоосой гэж байна!..

	Хүмүүсийн уур хилэн бадарч, хашхиралдаж байгаа үгийг сонсоход үстэй толгой арзаймаар байлаа. Хүмүүс ард нь хэн байгаа бол гэж эмээж эргэж харахаа ч болиод, ноёдын эдлэн газрын ой доторх Герман анчид үзэн ядах үзэл, үнэнийг ухаарах чадалгүйнхээ улмаас нэгэнт яавч аврах аргагүй болсон зүйлийг аварч хамгаалахыг хүссэн өчүүхэн сэтгэлт засгийн цагдаа нарт маш хэцүү болжээ.

	Тэгээд тэр муу бялдууч нар бардамнаж, өшөөгөө авахын тулд жирийн шударга Словак хүмүүсийг шоронд хорьж байна гэсэн яриа бас гарч байв. Гэтэл хүмүүсийн хүсэн хүлээж байсан нэгэн зүйл биелэгдэж «анчдын бүлгийн дарга» Фогелийн эцсийн мөч иржээ.

	Шувуухайг барихын тулд эхлээд өөртэй нь адилаар аятайхан донгодох хэрэгтэй гэж ярьдаг. Гэвч Ясенийн уулан дахь Егоровын партизанууд энэ зүйр үгийг урвуугаар хэрэглэжээ. Товчоор хэлэхэд гэгээн цагаан өдрөөр Фогелийг барьж аваад ууланд аваачсаны дараа сая түүнийг сайн донгодуулсан гэнэ... 

	Тэр үед учир нь олдохгүй хэчнээн олон янзаар ярьдаг байсан гэж санана! Тиймээс хүмүүс үйл явдлын учрыг олж амжихгүй, заримдаа хүмүүс юу яриад байгааг ч ойлгохгүй болдог байлаа. Дайны байдал гэнэ ээ? Тэгж хүний тавыг битгий алдуул! Германчуудын ялалт гэнэ үү? Хуурамч үгээр хүний толгой битгий эргүүлээд бай!

	Өдрийн мэдээний тоймч эрхэм нөхөр минь би танаас тэр ширүүн цаг үед амьдарч байсан эсэх, хэрэв тийм бол бидний ижил хүмүүсийн хүрээнд багтаж байсан эсэхийг тань одоо хүртэл сонсож мэдээгүй байна. Тийм ч бай, биш ч бай тэр үйл явдал зөвхөн Хорехрон нутгаар хязгаарлагдаагүй, зэргэлдээ байсан бид ч гэсэн хөл хөдөлгөөнтэй, бидний хэн ч тайван унтаж чаддаггүй байсан юм.

	Манай ангийн отог суурин газраас тийм хол алслагдсан учир үйл явдлыг жинхэнэ газар дээр нь олж харж чадахгүйдээ хэчнээн их сэтгэл шаналж байсныг минь та нар ойлгож байгаа байх. Робо Лишчиак өглөө эрт яаралтай ирчхээд надтай хоёр гуравхан үг сольж амждаг, заримдаа Адам хааяа манай хөндийд үзэгдэвч бусдаас юмаа нуудаг заншилтай учир сайндаа л «Хүлээж бай...» гэж хэлдэг болохоор надад тус болдоггүй байлаа. Заримдаа би Янек Крайчитай утсаар ярьдаг ч гэсэн тэр надад ямар тус болох юм бэ? Тэр ойн удирдах газар суугаад утсаар надад зарим зүйл бувтнадаг боловч тэрээр хаана ч гэсэн яриаг нь сонсож байгаа гэж үргэлж боддог байдалтай надад санагддаг байсан юм... 

	Би бүр хоромхон зуур ч гэсэн тайван сууж чадахгүй болоод Вэпорийн уулан дахь өөрийн хамгаалалтад байгаа хүмүүс дээр очиж, тэдний заримыг ойртуулахын тулд Их Намагт байдаг байр луу хэд хэдэн удаа авчирлаа. Гэвч наймдугаар сарын хорины дараахан нэг удаа бүр тэсэж чадалгүй чухам хаана юу болж байгааг мэдэх гэж уулнаас буун тосгонд ирэв. Би яаж мэдэх вэ, юу ч болж магад гэж сайн бэлтгэлтэй явсан юм. Ер нь бусдаас хоцорч сүүл барьж ирэх дургүй байлаа.

	Та нар намайг ямар ч алдаагүй цэмцгэр амьтан гэж бодоогүй биз дээ. Тэгвэл намайг зуушны газраас зайсаж, хундага дарс уухаасаа татгалзан явдаг хүн гэвэл бүрэн эргэлзэж болно. Тэгээд замд минь тааралдсан хамгийн эхний зуушны газар оров. Тэндээс хотод хуарангуудаар хөл хөдөлгөөнтэй, сургууль хийхээр явсан цэргүүд гранат, сум, тэгэхдээ наанаа харуулах сургуулийн хоосон цэнэгтэй бусад нь байлдааны гранат, сум олж ирж байна. Машин нааш цаашаа үргэлж давхин, агуулахаас бензин алга болох зэргээр ямар нэг юм болох гэж байгаа нь хүн болгонд илэрхий байна... гэсэн яриа сонслоо.

	Дараачийн зуушны газар эрэгтэйчүүд маргацгааж байв.

	— Түрүүлээд ирэгсэд ч яггүй бэрхшээлтэй тулгарна даа!

	— Тэгж ярих хэрэггүй! Манайхан чинь шашингүйчүүдээс биднийг хамгаалахаар явна шүү дээ... 

	— Германчуудтай л хамт авслуулахгүй юм сан. Тэднийг чинь бид ямар мэдэхгүй биш.

	Эрэгтэйчүүдийн энэ маргаанаар сонгож байгаа зам ашгүй зөвхөн гурван зөрлөгтэйгөөр төгсөж тэр гурав дахийн талд бидний ихэнх нь орж байлаа.

	Зуушны газар ердийн ярьдгийн адилаар элдэв зүйлийг, түүний дотор толгойдоо хүйтэн жин тавьж суугаа дарга Хлинкийн намын тухай, хамгаалах цэрэггүй болчхоод албан тушаалаасаа татгалзсан жанжин Хлиникийн хамгаалалтын гвардийн тухай, тосгонд болж байгаа бүх зүйлийг үзэж байгаа хэр нь дүлий дүмбэ шиг таг дуугүй суугаа захирагчийн тухай ярилцаж байлаа. Мөн дэлгүүрийн эзэн Цута болон улс төрийн том ажил явуулах гэж байж хөглөөд шалдаа буусан бусад будилааны эздийн талаар бас ярилцаж байв.

	Бид ямар их юм ярьсан гэж санана!

	Би ажил нэгт анчдын бүлгийн ахлагч Герман Фогелийн тухай олны өмнө зүй ёсоор дурсахыг завдтал хаалга онгойн хоёр эрэгтэй хүн орж ирэв.

	Эхлээд миний нуруу руу хүйт дааж, дараа нь халуу оргих шиг санагдлаа. Үгүй, энэ чинь тэд мөн үү? Эсвэл хий үзэгдэл үү? Би үнэхээр харж байна уу, эсвэл зүүдэлж байгаа юм уу? Энэ чинь манайхан байх шив дээ. Үнэхээр Иван Козлов, дүү Петртэйгээ явж байдаг! Харсаар байтал буланд очиж суугаад тус бүр нэг аяга пиво захиалан хүмүүсийг нүдээ онийлгон харцгаана.

	Би тэдэнтэй мэндэлж, нэрийг нь дуудаагүй болохоор хүмүүс тэднийг харийн улс гэж үзсээр байлаа. Тиймээс эрэгтэйчүүд чимээгүй болж үхсэн юм шиг дуугай сууцгаах нь надад эвгүй байв. Тэр хоёрт намайг зөвхөн ганцаараа ой дотор аюулгүй үед л эр зоригтой болохоос биш өөр бусдад үг хэлэх болохдоо өмдөндөө алдах шахаж байдаг хулчгар амьтан шив дээ гэдэг сэтгэгдэл төрүүлэхийг би хэрхэвч хүсэхгүй байлаа.

	Тиймээс толгойгоо унжуулан дуугай суугаа хүмүүст хандаж:

	— Та нар яагаад гэнэт хэлгүй болчхов оо? Дөнгөж сая энд зочилж ирснээрээ хүндэтгэл үзүүлсэн энэ хоёр ноён нэг биш удаа хар нүгэл хийгээд, хорон санаа агуулж яваа хүмүүс гэж бодоо юу? Хэрэв тэд бидний дунд орж суугаад энэ тэрийн учрыг ярих юм бол хамгийн сайн хүмүүс гэдгээ нотлох болно гэдэгт би итгэж байна. Хэдийгээр одоо тэгж ярилцахгүй байгаа ч гэсэн ингэтлээ таг дуугай болцгоох болсон шалтгааныг би ойлгохгүй байна гэв.

	— Болгоомжтой байна гэдэг бол ухаантай байна гэсэн үг гэж багш Топол мэдэгдэхэд би инээдээ барьж ядан:

	— Зүйр цэцэн үгийг цээжээр мэддэгийг чинь би мэднэ ээ. Зүйр цэцэн үг сурагчдынхаа цэвэр бичлэгийн дэвтэрт хуулж бичүүлдгийг чинь ч мэднэ. Гэм нь та болгоомжлох тухай зүйр үгийг тохиромжгүй цагаар хэрэглэж дээ гэж хэлэв.

	Ингэснээр бид цөм зориг орж эхэллээ.

	Эрэгтэйчүүд уруу царайлахаа больж, сандал дээрээ ийш тийшээ эргэж, энд тэндээс ганц хоёр үг сонсогдсоор удалгүй хүн бүр нээлттэй юм шиг илэн далангүй болох нь илт байв.

	Гэтэл хэрэг явдал миний бодсоноос бүүр эрт эхэллээ.

	Цонхны цаана дугуйн чимээ гарч, тэр нь энгийн нэг тэрэг биш хэдэн гахай ачсан махны дэлгүүрийн тэрэг байна гэдгийг бид үзэж амжаагүй байтал үүд савж онгойн зуушны газар Дежо Сламка давхин орж ирээд:

	— Хүмүүсээ аль хэдийн эхэлчхээд хэн ч дарж чадахааргүй тийм хэрэг явдал гарч байна! гэж галзуу юм шиг хашхирав.

	Бид суудлаасаа босон харайж бөөгнөрөн, тэр үед аль ч учраа олохгүй байсан тул учрыг нь ой ухаанд ортол сайн тайлбарлаж өгөхийг тал бүрээс нь шаардаж:

	— Яриач! гэж хашхиралдав.

	Сламка гараа занган:

	— Та нар чинь тийм тэнэг болчихсон юм уу? Энд эхэлчихлээ гэж би та нарт хэлж байна шүү дээ! Эхэлж байна. Ясенийн нүцгэн оргилоос партизанууд тосгон руу бууж ирээд хүмүүс тэднийг бөөнөөрөө угтан авч тэврэлдэн, одоо үхэх сэхэхийгээ үзэхээр тэдэнтэй хамт явцгаах гэж байна. Та нар үүнийг юу гэж бодож байна? гэв.

	Үүнийг сонсоод бид амаа ангайн, эхлээд хэсэг зуур нэг ч үг хэлж чадахгүй байв. Дараа нь шүлсэндээ тагларсан мэт хагас дутуу үг арай ядан гаргаж байснаа сүүлдээ гэнэт нэг зэрэг хашхиралдаж партизануудын алдрыг магтан мандуулцгаалаа.

	Тэр агшинд өнөө хоёр үл таних зочин суудлаасаа босож биднийг чиглэн ирэв. Би тэдний надтай уулзах цаг болсон юм байх гэж бодоод надад дохио өгөхийг нь хүлээж байсан боловч танай энэ өдрийн мэдээнд чинь багагүй байр суурь эзлэхээр тийм сүржин баяр ёслолын байдалтай уулзалт битгий болоосой гэж хүсэж байв.

	Гэтэл надтай уулзахыг хүсэхгүй байгаа нь харагдаж, бид зам тавьж өгөв.

	Тэр хоёр их тулалдааны өмнө сэтгэл нь зовж бодол болсон хаад ноёд шиг дуугүй алхалсаар гарахад хүмүүс айх, гайхах, бахархах сэтгэлд зэрэг автан зогсов.

	Хоёр Козлов хаалганд хүрээд гэнэт огцом эргэхэд хүмүүс амьсгаагаа даран, үхсэн мэт таг болцгоов. Одоо юу болдог бол? Бид бүр хаашаа ч гарч чадахгүй боллоо!

	Гэтэл Петр шүдээ ил гарган инээхэд ах Иван нь ч гэсэн даган инээгээд:

	— До свидания! (Баяртай) гэв.

	Тэгээд тэр хоёр худагт хаясан хувин усанд живж далдрах мэт харанхуйн дунд алга болоход хүмүүс хэсэг зуур хөшсөн юм шиг зогссоор байлаа.

	Миний хувьд тэр бол хүн болгонд тааралддаггүй тийм ховор тохиолдол байсан юм. Тиймэрхүү үйл явдал хүн болгоны үнэмшдэггүй үлгэр домогт л байдаг учир танай энэ өдрийн мэдээнээс зугаатай юм уу, сургамж болох зүйлийг эрж хайх хүүхэд, ач гуч нарыгаа бодож энэ тухай гоёж чимэглэлгүй үнэн зөвөөр нь гаргахыг би танаас хүсье.

	Дараа нь эрэгтэйчүүд ухаан орж (ухаан ортол нэлээд хугацаа өнгөрснийг энд хэлэх хэрэгтэй юм) ариун номын сургаалыг ухаарсан мэт юу болсныг мэдээд ийнхүү хашхиралдаж эхэллээ.

	— Тэд мөн байна!

	— Бидэнтэй хамт байсныг нь бид таньсангүй!

	— Яасан харамсалтай юм болов оо!

	Гэтэл Сламка дахин тасалгааны дунд гүйж гараад гараа сарвагануулан зангаж ухаан тавьсан юм шиг:

	— Би та нарт хэлээгүй юу? Эхэлж байна, явцгаая гэж хашхирав.

	— За эрэгтэйчүүдээ, явцгаая! гэж эцэст нь би ч бас дуудлаа.

	— Бурхан тэнгэр бид бүхнийг өршөөх болтугай... 

	Бид зуушны газраас харанхуйн дунд шаагих их усны үер мэт ханаран гүйлдэж гарав. Харанхуй болж байгаа нь байдалд тохиромжтой байлаа. Бид бүхний ухаан санаа гал дөл бадрах мэт оргилов. Тийм үед мод шиг биш л юм бол хүн сэтгэл хөдлөхгүй байж чадахгүй нь мэдээж.

	— Чөтгөр аваг гэж... би одоо гэртээ харих хэрэгтэй болох нь ээ? гэж дотроо бодов.

	— Тэгэхээс яах вэ! Би Сламкийн хамт тэргэн дээр нь гүйн гараад тэднийх рүү давхилаа.

	Сламка ойн удирдах газраас холгүй хажууханд нь суудаг тул тэднийхээс явгаар гүйгээд харьчихна. Гэтэл тэр хооронд гэнэт би гэртээ харьж болохгүй нь, надгүйгээр энд амжихгүй. Тиймээс би ер нь үлдэх хэрэгтэй. Розкад утсаар мэдэгдэхээс гэж шийдэв.

	Сламкийн морь хэд харайгаад Цутийн мухлагийн дэргэд хүрэв.

	Мухлагийн эрхлэгч мухлагаа яг хааж байлаа. Цут лав орлогоо тоолж, мөнгөө нууцгай газар аваачиж хадгалаад задгай мөнгө хадгалдаг лангууныхаа шургуулгын цоожийг хоёр дахин найдвартай эргүүлсэн бололтой, одоо хүнд хүчир ажлын өдөр дуусаж, шударга хөдөлмөрчин хүний зүй ёсоор амрах цаг боллоо гэж хүн зонд харагдуулахын тулд хаалга, цонхныхоо төмөр хаалтыг зориуд торжигнуулан буулгаж байлаа.

	Та нар түүний үнэг шиг зальхай нүдийг харсан ч болоосой! Түүний эрүү яаж чичирч байсныг үзэх байсан даа! Тэр шунахай этгээд өөрийнхөө талаар юу ч гэж ярьсан түүний мухлаг яагаад тийм дүүрэн бараатай байдгийг тосгоны хүн болгон мэднэ. Тиймээс хотод том дэлгүүр түрээслэн эрхэлж байгаа хүүгийнх нь ч гэсэн тийм их хайр хишигт хэн ч атаархахгүй юм.

	Өөрийнх нь үйл ажиллагааны талаар хүмүүс элдэв янзаар хэлэлцэх болсныг нь мэдсэн тэр найрсаг байдлаар инээмсэглэж, нялуун үг хэлэх зэргээр хүмүүсийг тайтгаруулахыг оролддог байлаа. Мөн энэ удаа ч гэсэн Сламкийн хойноос:

	— Чарлалдах чимээнээс нь үзэхэд та гахай зөөж яваа юмаа гэж хашхирахад нь Сламка суудал дээрээ эргэж:

	— Энэ гахайнуудад нядалгааны газар яаж таалагдахын адил танд таалагдахаар тийм мэдээ би бас авч яваа гэж хариулав.

	Морь маань цааш давхиж өнгөрсөн тул бид Сламкийн үг мухлагийн эзэнд ямар цохилт болсныг ажиглах бололцоо байсангүй. Чөтгөр аваг! Ямар нүгэл хийснээ тэр зүүдэндээ үзэг! Цаг хувиран, ертөнц хуваагдаж, хүмүүсийг хоёр лагерь болгон хуваажээ. Тэгэхэд харин мухлагийн эзэн нүгэлтний талд, Сламка шударга журамтны талд орно гэдгийг баттай хэлж болох байлаа.

	Миний энэ бодлыг дараах зүйлс нотоллоо. Морь хашаанд орж, гахайнуудыг хороонд нь хөөж оруулмагц мань Сламка тэрэг рүүгээ гүйж очоод сүрлэн доороос даавуунд ороосон урт боодолтой зүйл авч, дааж ядан мөрөн дээрээ тавив.

	— Ёох. Яасан хүнд юм бэ... гэнэ.

	Хүнд байлгүй яах вэ. Тэр нь арван ширхэг ямар ч өө сэвгүй шив шинэхэн сайхан байлдааны буу байлаа. Тэдгээрийг хараад ангийн хорхойтой миний сэтгэл яаж баярлаж байсан гэж санана.

	Энэ буунууд хотын хуаранд лав дутагдана гэдгийг би мэдэж байсан боловч хаанаас олов гэж Сламкаас асуулаа. Тэгэхэд Сламка хариулахаасаа зайлсхийж:

	— Чамд ч гэсэн хэлэхгүй. Безакийн ах Янко миний тэргэнд ачсан юм. Нэг цэрэг түүнд худалдсан гэнэ. Хэрэв хүсвэл энэ байтугай... их буу ч олж болно... гэв.

	Надад их буу юм уу, шумбадаг онгоц ч хэрэг байсангүй. Розка намайг яачхав гэж гэртээ санаа зовж байгааг санаад ядаж холоос ч гэсэн тайтгаруулахаар би ойн удирдах газар луу гүйв.

	Үдэш болсон боловч Янек Крайчи тэнд одоо болтол албан тасалгаандаа суугаад бичиг баримт дэлгэж, тоо бодож хамрынхаа нүхээр оролдож байгааг нь харахад ажил нь тийм ч их яаралтай биш гэдэг нь мэдэгдэж байлаа. Тийм цаг үед бүртгэл тооцоо ямар хэрэгтэй юм бэ... 

	— Тосгонд Безактай тааралдав уу? гэж надаас асуугаад Лексо Безак одоогоор эргэж ирээгүй гэдгийг сонсохдоо, 

	— Би түүнээс мэдээ хүлээж байна... гэв.

	— Энд ирсэн байх ёстой... гэж намайг хариулахад

	— Хэдийд ирэхээ мэднэ. Одоо засмалаар явган гүйхийн зэрэгцээ бас галт тэргээр явах тийм амар гэж бодоо юу? Тэгээд бас ноёдод үнэнчээр зүтгэж байгаа өөдгүй новшнууд тааралдаж мэднэ... Хотод хүн бүрийг шалгаж байгаа... гэж Янко хэлэв.

	Түүний хэлдэг ч бас үнэний хувьтай юм. Эцэстээ хүртэл илжирч гүйцсэн ч гэсэн нэгэнт одоохондоо хүчинтэй байгаа хуулийн гарт өртсөн байхад мултарч гарна гэдэг бол хэцүү хэрэг. Тэгээд өшөө хорслоо хазаарлан барьж сураагүй, гутамшигт нүгэл хийчхээд санаа ч зовдоггүй тийм яргачид бас байна. Гэвч тэдний үхлийн цаг ойртсон. Безак лав удаан саатахгүй биз гэж бодож байлаа.

	Адам Панчик юу хийж явааг мэдээгүй болохоор үйл явдал нэг байрандаа зогсож цааш өрнөхгүй болсон мэт бидэнд санагдсанаас тэр шөнийн тухай, бас дараачийн өдрийн нь талаар ч гэсэн дурдахгүй өнгөрч болох байсан юм. Тэгээд Сламка бид хоёр Адамыг айлуудаар явж дайчилгаанд бэлтгүүлж (бас өөрийнхөө амь насыг аюулд учруулж байгаад шүү) байсныг мэдсэн бол тэр тэнэг явдлаас нь татгалзуулж, үүрэг заалт өгөх хүртэл хүлээлгэх байсан юм. Тэр байтугай түүний хийсэн ажил ашиг тустай боллоо гэдгийг ойлгосон ч гэсэн түүний дур зоргоороо загнах явдалтай эвлэрч чадахгүй байсан байх.

	Янко Крайча утасны дэргэд суугаад ойн хэлтэс тус бүрээс мэдээ ирэхийг хүлээж байх зуур Сламка бид хоёр өөр эх булгаас мэдээ сонсох оролдлого хийхээр шийдэв.

	Ийм бодол бидний толгойд яаж орсныг чөтгөр бүү мэд! Захиргааны дарга бидэнд яаж тус болох юм бэ? Тэрээр яахаа ч мэдэхгүй, арчаагүй байдалтай байлаа. Тийм цаг үед юм бодох ч сэхээгүй, хөл дээрээ тогтож ч чадахаа болиод шөнөжин нойр нь хүрэхгүй болжээ. Тэгээд захиргааны дарга үүрэгт ажил нь зөвхөн тамга дарах явдлаар хязгаарлагдахгүй байгаад нь харамсаж эхэлсэн байна. Болдог сон бол тамгаа гол руу дуртай шидэх сэн байх! Албан тушаалаасаа яасан дуртай татгалзах сан бол? Тэгвэл хорвоод юу болж байгааг ч хэрэгсэхгүй, улс төрийн бодлого түүнд хамаагүй, урьдын эгэл Шимчик болоод шаруудаа хөллөж, газраа хагалж явах сан. Урьд газар хагалж, үр цацаж, жин тээж өөрөөр хэлбэл газар тариалан эрхэлж тариачдын намд багтаж байсан бол одоо юу болов доо! Нэг өдөр том дарга нар түүнтэй холбоо барьж, хамт архи ууж байгаад... намын гишүүн болгох нь тэр! Танилууд нь түүн дээр ирж тосгоны даргын тэмдгийг атгуулах гэж шаардаад, өөрөө татгалзаж зүтгээд байхаар нь гэргий Филомена нь хөндлөнгөөс оролцон:

	— Ав чи, ав ав, би тосгоны даргын авгай болно! гэж шаарджээ.

	Гэтэл одоо хэрэг биш болжээ. Албан хэргүүдэд гарынхаа үсгийг муруй сарий бичиж үлдээсэндээ аль хэдийнээс харамсан, тосгонд юу болж байгааг ч бодохгүй нүдээ аньж, цочиж сандран, ухаангүй айж явах болжээ.

	«Одоо хэрэг биш боллоо. Тэгээд Сламка бид хоёрыг байшингийн нь өмнө хүрч цонхоор нь харахад тосгоны дарга гэртээ байвал улам ч дор болно. Бид түүнээс юу болж байна, тэрээр энэ үйл явдлын тухай юу гэж үзэж байгаа, хамгийн сүүлд ямар тушаал заавар өгөгдсөн, далавчаа хуйхлахыг хүссэн өөр хүн хэн байгааг шууд асууна» гэж би бодож байлаа. Бид тэгж шийдсэн юм.

	Харин бидний санасан хэрэг биелэгдсэн гэж та битгий бодоорой. Хүний хүссэн болгон хэрэгждэггүй шүү дээ.

	Бид харанхуйн улмаас ч юм уу, болгоомжилсондоо ч юм уу, дуу чимээ гаргалгүй, муур шиг гэтэж явсаар хэнд ч харагдалгүй цонхны доор иртэл санаандгүй нэгэн учралыг нүдээр үзлээ.

	Аа, тэр мухлагийн эзэн Цут шив дээ! Ёстой л үнэг шиг зальхай этгээд дээ! Цонхоор дотогш харвал Цут уцаарлан, долоовор хуруугаараа ширээ рүү чичиж байв. Бид ойртож юу ярьж байгааг нь чагнав.

	— Цагдаа нар хаа байна? Торгон цэрэг хаана, юу хийж байна? гэж мухлагийн эзэн хоолой сөөж, харцанд нь айж сандрах, уур хилэн хоёр хосолсон царайгаар

	— Одоо хүн бүр хариуцлагаасаа хуучин хувцсаа тайлах мэт мултарч, чиний өргөсөн тангараг ч гэсэн зөвхөн цаасан дээр хоцорлоо гэж би айж байна гэв.

	Тосгоны дарга толгойгоо гараараа атгаж:

	— Чи надаар яах гээд байгаа юм бэ? Чи намайг яалаа гэж зэмлээд байгаа юм бэ? гэв.

	— Айснаас болоод хайнга хандаж байгааг чинь зэмлэж байна! гэж мухлагийн эзэн хариулаад

	— Манай энд юу болж байгааг чи харахгүй байна уу? Хүндэтгэх ёс алга болж, хүмүүс нийтээрээ дээдсийг доромжлон, тэр ч байтугай бүр нууцаар зэвсэглэж байгаа бол уу гэж би эмээх юм. Эрх мэдэл хаа байна? Түвшин төлөв хүмүүсийн аюулгүй байдал хаа байна, чи хэл! Чи чинь тосгоны дарга шүү дээ! гэвэл, 

	— Энэ талаар чи өөрөө юу хийж байна? гэж Шимчик асуув.

	Ёстой зөв асуулт! Эмзэг газрыг нь ганц олж хэллээ дээ! Мухлагийн эзэн гараа сарвалзуулан, доороо эргэлдсэнээ булзаж эхлэв.

	— Би юу?.. Би юу чадах вэ... Надад бололцоо байна уу? Би бол жижиг худалдаачин... Би яах юм бэ? Чи бол тосгоны дарга.

	— Тийм бий, чөтгөр аваг чамайг! Чи зүгээр л зайсаад өнгөрөх санаатай юу? Чи хэргийн эзэн хэн болохыг хэнд ч мэдэгдэхгүй зүгээр өнгөрөх санаатай. Хөрөнгө мөнгөндөө хохирол учруулахгүйн тулд чи хэнийг ч уурлуулахгүйг бодож байна... Тосгоны даргын энэ шившигт ажлыг чамд шилжүүлнэ! Чи ав... Хүмүүс яавал яаж л байг... би тэднээс хол байхыг хүсэж байна... 

	Тэгээд мухлагийн эзнийг хаалгаар үдэж гаргахдаа цөхөрч уурласан байдалтай байгааг бид харж байсан бөгөөд гарч ирсэн зочин нь хамраараа газар хатгах дөхтлөө уруу царайлсан байлаа.

	Бид цонхноос холдож зам дээр зогсов. Бид Цутээс нуугдахыг огтхон ч хүссэнгүй. Бидний дэргэдүүр гарахад нь бид нүүрээ буруулсан ч үгүй. Тэрээр биднийг танингуутаа өнгөө хувиргаж, булхайч хөзөрчин мэт хуурамч нүүр гаргаж эхлэв.

	— Надад хувь татвар ноогдуулсан байхгүй юу. Тэгээд надад тэр нь буруу санагдаад байхаар би очиж асуугаад явна... 

	Тэгж хоёр нүүр гаргаж байгаад нь зэвүүцэж үзэн ядсан Сламка:

	— Ноёнтон гуай, та ч ёстой л нэг зальхай үнэг юм даа. Харин битгий худал хэлээрэй. Цонхон доор зогссоноо хүлээхэд бидэнд эвгүй хэдий боловч бид тохиолдлоор энд таарч, таны ирсэн зорилгын талаар сонсож мэдсэн. Харин та тэр үгэндээ хувь татварын талаар дурсаагүй ч гэсэн хувиа төлөх л болно доо гэв.

	Мухлагийн эзэн дороо дэвхцэн, амьсгаа нь давхцаж, зайсах аргаа олж ядан булзааруулах гэж оролдож, ямар аргаар мултарч гарахаа бодож байгаа нь илт байлаа.

	— Бурхан намайг ямар нүгэл хийлээ гэж... Би таны үгийг ойлгохгүй байна... 

	Тэгэхлээр нь би мухлагийн эзнийг товчноос нь барьж бие рүүгээ татаад:

	— Чааваас гэж, хөрш минь та ноён урваач, нохой шарваач гэдэг ардын зүйр үгний цэцэн мэргэн болохыг дахин нотоллоо. Та одоо гэртээ харь, хар нүглээсээ нойр чинь хүрч чаддаг л юм бол явж унт гэв.

	Тэр аргагүй явлаа.

	Түрүүнд миний сануулснаар нэр хүндээ ч боддоггүй, сохор зоосны ч үнэгүй, худалдагдсан хуурамч этгээдийн ухаан санааг таних бололцоо олгосон тэр шившигт тохиолдол хийгээд Панчиковын дур зоргоороо шийдвэрлэсэн үйлдэл, мөн энд дурдахын ч хэрэггүй бас бус үл ялих явдлууд тохиолдоогүй сэн бол энэ ярианыхаа дэс дарааллыг эвдэнэ гэж санаа зовохгүйгээр тэр шөнийн тухай дурдалгүй өнгөрч болох байсан юм. Гэвч би гэртээ харьж, Крайчийг утасдах хүртэл хүлээхээр шийдвэрлэсэн үйл явдлаар дулимаг тэр нэг өдрийн тухай дурдахгүй өнгөрөхөөр шийдлээ. Ер нь ч хэдэн харчуул Адамд элсэж, гутлаа засаж, цамцаа солиод ширэн цүнхэндээ талх хийж гарснаас өөр танай өдрийн мэдээнд орохгүй байсандаа дутмаар тийм онцгой үйл явдал манай тосгонд тэр өдөр тохиолдоогүй юм.

	Тиймээс тэр өдрийн тухай ярилгүй орхиж хуанлийн хуудаснаа. 1944 оны наймдугаар сарын 25 гэж тэмдэглэгдсэн дараачийн өдөрт нь шууд шилжье.

	Наймдугаар сарын 25-ны тэр нэг өдөр намайг хүмүүсийн дунд дахин эргэж очтол тосгонд бүх юм эмх замбараагаа алдсан байлаа. Цэргийн хуарангуудад шөнө дундаас хойшхон Словакийн нутаг дахь бүх анги нэгтгэлийг түргэн жагсаалаар дуудаж гаргав гэсэн мэдээ хотоос иржээ.

	— Яагаад? Хэний эсрэг тэр вэ? Оросууд тийм ойрхон ирчихсэн юм гэж үү? гэж хүмүүс бие биенээсээ асууцгаана.

	Гэтэл тэр нь тэс өмнөө хэрэг байжээ. Тэр эмх замбараагүй байдлыг Германчууд үүсгэжээ. Словак - моравын хил дээр байрласан, хуяг дуулга өмссөн, өшөө хорслоор дүүрэн Германы хоёр дивиз хас тэмдгээс урвагсдыг залхаан цээрлүүлэх гэнэ. Румын бууж өгөөд Унгар улсад дайны гал дүрэлзэж байлаа. Гэтэл Словак яав? Тэр тухай асуухын ч хэрэггүй ажээ.

	Манай давшсан анги нэгтгэлүүдийн цуурай, буу зэвсгийн хангинаан, бүрээчдийн дохионы дуу алслагдсан манай энэ тосгонд хүртэл цуурайтах мэт санагдаж байлаа. Тэд ямар сайхан, догшин ширүүн харагдаж байгаа бол. Тэднийг харвал лав бидний уур хилэн бадран, шийдвэр зориг дундаа төсөөлөн бодож байсантай маань адил байгаа даа.

	Гэвч хотынхон бидэнд ямар хамаатай юм бэ. Хот эндээс хол. Тосгонд өөрийн бэрхшээл, өөрийн ашиг сонирхол, өөрийн үйл явдлууд гэж бий. Тосгонд дайтахыг хүссэн өөрийн хүмүүс бий. Харин тэднийг хараагүй чинь л харамсалтай. Тэдний уур хилэн тэнгэрт тултлаа бадарч, зэвсэгтэй болохыг хүсэн хүлээж байснаас гадна Германчууд, дотоодын урван тэрслэгчдийг өөрийн гараар багалзуурдахыг хүсэж байсан болохоор хэдэн жилээр нуугдан дарагдаж байсан тэдний зориг эрмэлзлийг галзуурахтай адилтгаж болмоор ажээ.

	Манай тосгонд аль хэр эмх замбараагүй байсныг ойлгуулахын тулд танд үгнийхээ ташрамд хэлэхэд зүггүй залуучууд энэ байдлыг ашиглан гол руу очиж, шууд тосгоны дундах уснаас хулд загас барьж байв. Энэ чинь ямар эрээ цээргүй хэрэг гэж санана! Ангийн нийгэмлэг байдгаас гадна шувууны өдөөр чимсэн дэлбэгэр бүрх малгайтай эргүүл голын захаар энд тэндгүй үзэгдэж байдаг манай тосгонд энэ бол зоригтой явдал аа!

	Залуучууд усан дотор орж, бул чулууны завсраар самардаж, нигүүрс модны ёроолоор гараа хийж загас эрж явахыг харахдаа би мэдээж байдгаараа дуу тавин бархирч, тэднийг хараан зүхдэг байлаа. Гэтэл залуучууд зугтан алга болчихно!

	Нэг удаа би тэднээс нэгийг нь таниад хойноос нь:

	— Миша, гайгүй би чамайг эцэгт чинь хэлнэ дээ! гэв.

	Хүмүүжлийн үр нөлөөтэй арга хэмжээний талаар бодох цаг байгаагүй учир би зөвхөн тийм хоосон үгээр сүрдүүлээд өнгөрлөө. Юуны өмнө тосгоны захад л аль болох хурдан хүрэх нь чухал! Цэцэг барьж, өвгөд хөгшид эхнэр хүүхдүүдээрээ тойруулсан тэр сайн дурынхны байгаа газар л юуны өмнө түргэн хүрэх хэрэгтэй. Харин тэдний нэрсийг тоочно байх гэж битгий бодоорой. Энэ бол Адамын өнгөрсөн шөнө хийсэн ажлын үр дүн юм. Тэрээр танай энэ өдрийн мэдээнд орох хүмүүс цөм үүргээ биелүүлэх улс гэж үзсэнээс таних танихгүй олон хүнийг олж цуглуулжээ.

	Тэр бөөн хүмүүсийн дундаас би хамгийн түрүүнд Мишкогийн аав Стрменьтэй тааралдав. Тэрээр зайдуу зогсоод, гайхсандаа амаа ангайн ширтэнэ.

	— Хөрш минь та юу болоов? Танай Мишко чинь бүр Хронд маань хувьсгал хийж байгааг харж байна уу?

	— Би ч яах вэ. Харин биднийг муу юм болгоноос л бурхан өршөөх болтугай... Мишкогийн нуруу загатнаад байгаа бол нэг сайн татуулах л юм байгаа биз... гэж Стрмень хэнэггүй хариулав.

	Гэтэл булангийн цаанаас мотоциклийн дуу сонсогдов. Бид цөмөөрөө яаж зарсхийн цочсоныг та харсан ч болоосой! Тэр хэн бэ?

	Гэвч аз болоход тэр маань бидний өнгөрсөн шөнөөс эхлээд хүлээж байсан Лэксо Безак байлаа. Бид түүний зөвшөөрөлгүйгээр юу ч хийхийг хүсэхгүй байсан юм.

	Мотоцикл бөөгнөрсөн хүмүүст тулж ирээд зогсов.

	Жагсаж замд гарахад бэлэн болсон эрэгтэйчүүдийг хараад Безак тэр түүхэн мөчийн баяр ёслолын байдлыг цохон тэмдэглэх нь зүйтэй гэж үзсэн юм уу, бүү мэд мотоциклээсээ буугаад хоёр гараа өргөн үг хэлж эхлэв.

	— Нөхөд өө! Эрэгтэй, эмэгтэй иргэд ээ! Бидний хэзээнээс хүлээсэн эрх чөлөөний өдөр одоо ойрхон ирээд байна... 

	— Олон таван үгээр юу хийх юм бэ!

	Хүмүүс түүнийг тойрон авч цэцгийн баглаа өмсүүлэн, баярлацгаан хашхиралдаж эхэллээ.

	— Эрх чөлөө мандтугай!

	— Нөхөр Безак мандтугай!

	— Яруу алдар бадартугай!..

	— Биднийг удирд! Тэмцэл өөд урагшаа!

	Безак гараараа занган тэднийг дуугай болгоод:

	— Нөхөд өө, илүү үг хэрэггүй гэдгийг би мэдэж байна. Харин одоо юу хэрэгтэй вэ гэвэл... гэж ярив.

	Юу хэрэгтэй болохыг бүгдээрээ мэдэж байлаа.

	— Хуаран руу бушуухан явцгаая!

	— Зэвсэг аль! Зэвсэг аль!

	— Машинуудыг хурааж авъя!..

	— Өөр яах юм бэ? Явган лав явахгүй шүү дээ... 

	Хөгшин Побишка энд бас хүрээд иржээ. Тэрээр сайн дурынхны дэргэдүүр ийш тийшээ гүйж, ханцуйнаас нь татаж:

	— Хүүхдүүд минь ээ... Бидэнд юу л тохиолддог бол доо! Эх дагина минь, гай дайрсан хүүхдүүд байх гэж... хэмээн үглэнэ.

	— Эгч минь, та битгий үглэ, бид хүүгийн чинь төлөө, таны төлөө явж байна... гэж нэг нь хэлэв.

	Гэтэл хаанаас ч юм бүү мэд гэнэт хотоос холбоочин хүрээд иржээ.

	— Та нар яаж байна? Бэлэн болсон уу?

	Чөтгөр аваг чамайг! Энэ чинь таних хүү байна шүү дээ! Энэ чинь тээрэмчин байх чинь! Тэр нөхөр хамрынхаа доорх гурилыг ч арчиж амжсангүй, малгайгаа ч гүвсэнгүй, эргэн тойрон энд тэндгүй гүйж хүмүүсийг цуглуулж яваа гэнэ. Тэгээд энэ эмх замбараагүй байдлаас болж тээрмээ ч зогсоохоо мартчихаад тээрэм нь хий хоосон эргэж байгаа гэдэгт би итгэж байлаа.

	— Бидэнд машин ирүүл, бид партизанууд руу явна! гэж залуучууд хашхиралдав.

	Энд болсон бүх явдлыг нэгд нэггүй тоочихын хэрэггүй. Тодорхой яривал та нарт бүх зүйл улам ойлгомжтой болно гэдгийг мэдэж байгаа ч гэсэн үйл явцын өрнөлтийг олон таван үгээр саатуулахын хэрэггүй гэж би үзэж байна. Тэгээд тэмдэглүүштэй тохиолдол бишгүй олон бий.

	Намайг харсаар байтал Безак өнөө тээрэмчин, Адам Панчик нартай зөвлөлдөж байгаад дахин мотоцикл дээрээ сууж:

	— Хүмүүсээ, жаахан хүлээзнэж бай... гэж хашхираад тоос татуулан хотын зүг давхиж одов.

	Түүнийг эргээд ирэхэд бид цөмөөрөө тал бүрээс нь ялаа шиг шавцгаалаа. Ямар мэдээтэй ирэх нь бидэнд яасан сонин байсан гэж санана! Тэгээд зам дээр гарч жагссанаар л бүх зүйл бэлэн болчихно гэж бодож байсан сайн дурынхан хэчнээн тэсэж ядан хүлээж байсан гэж санана.

	Безак ямар мэдээ авчирсныг одоо сонсоцгоо.

	— Нөхөд өө, тэвчээртэй байцгаа! Бидэнд автобус ирүүлнэ. Одоо хэн хаашаа явахыг хэлж өгнө... гэв.

	Тэгээд хүмүүсийг хуваарилж эхлэв. Үүнд нь зарим хүн урам хугарсныг та тааварлаж байгаа байх. Хүн бүр партизанууд руу очих дуртай, цөмөөрөө л тэр ид шидтэнүүдтэй хамт дайнд оролцож, тэдний их алдар гавьяанд сэтгэлээ сэргээхийг хүсэж байлаа. Гэтэл Безак тэдэнд хандаж:

	— Хориос дөчин насны цэргүүд баруун тийш ээ! Хориос доош юм уу, ахмад насны цэргийн бус хүмүүс зүүн тийш ээ! гэж хэлэв.

	Тэднийг ингэж хоёр хэсэгт хувааж байхад бидний зүг Матуш Трчка яаран яваа нь харагдав. Матуш бол ёстой сайн хүн! Амласнаа заавал хийнэ.

	Одоо Безак дээр ирээд:

	— Би хаана очиж зогсох вэ? гэж асууж байгаа нь сонсогдов.

	— Матуша аа, тэр цэргүүдийн дунд ор! гэж хэн нэг нь хэлээд баруун тийш заахад, өөр нэг нь:

	— Яалаа гэж! Түүнийг цэрэгт татаад тэнцэхгүй гэж чөлөөлснийг нь мэдэхгүй юу? гэж хэлэв.

	Гэвч Матуш царайгаа барайлган өөрийгөө хамгаалж:

	— Юу тэнцэхгүй гэж, ямар ч гэсэн би цэргийн сургууль хийсэн хүн гэв.

	Тэд хоорондоо маргалдаж, тэр доороо шийдэж чадахгүй байсан нь аз болжээ! Учир нь тэд илүү маргаанаа эцэс болгож, Безак эцсийн шийдвэрээ хэлэхээс өмнө түүний ээж Трчковиц авгай хүрч ирсэн өмнө нь зогсож байлаа. Хойноос нь салахгүй дагаж явсан Трчковиц авгай Матушийн мөрнөөс барьж аваад хажуу тийш нь болгож:

	— Би үүнийг явуулахгүй. Энэ чинь авгай, хүүхэдтэй хүн! Би өгөхгүй!

	Матуш яах ч учраа олсонгүй. Тийм ичгүүртэй юм болох гэж! Бусад нь бас эхнэргүй гэж үү? Тэд цөмөөрөө хүүхэдгүй юм уу? Тэгээд тэр эхнэр, хүүхдүүдийнхээ аз жаргалын төлөө тулалдахаар явах гэж байгаа шүү дээ... 

	— Ээжээ, та чинь яаж байгаа юм бэ? гэж аргадахдаа Матушийн хоолой нь зовсондоо хачин эвгүй сонсогдоно.

	Гэвч Трчковиц авгай эхийн хайраас улам илүү хүчин зүйлд түшиглэхийг бодсон мэт долоовор хуруугаа дээш гозойлгон:

	— Матуш аа, чи бидэндээ битгий зовлон авчир! гэж хүүгээ загнана.

	Би Безакаас нүд салгалгүй ширтэж байлаа. Тэр юу хэлдэг бол? Яаж шийдэх бол? Ийм олон хүний өмнө Безак дээр очиж Трчковиц авгайн айж байгаа шалтгаан, зөвхөн Трчковиц авгай бид хоёрын мэдэж байгаа нэг зүйлийн талаар шууд тайлбарлаж чадахгүй байгаадаа би харамсаж эхлэв.

	Гэвч энэ бол ямар ч утгагүй тэнэг зүйл шүү дээ!

	Дэлхий даяар донсолж байсан энэ үед үхсэн могойн тухай санаж, ардын сүсэг заншлын талаар бодох хэн байх юм бэ! Ямар ч байлаа гэсэн энэ нь Безак юу гэж хэлэхээс л хамаарах хэрэг байлаа.

	Безак лав ээжийнх нь айж сандарсан харцыг үзээд ийнхүү хэлсэн.

	— Матуш аа, чи энд үлдэнэ. Чи энд хэрэгтэй байна.

	Тэгэхэд би: «Энэ мэргэн шийдвэр нь бурхан тэнгэрт л таалагдах болтугай» гэж бодож байж билээ.

	Матуш түүнд нь эсэргүүцсэн гэж бодож байна уу? Тэр зүтгэж, Безакийг аргадсан гэж бодоогүй биз дээ?

	Яалаа гэж дээ!

	Матуш зүүн, баруун аль ч эгнээнд орсонгүй ухарлаа.

	Харин Матуш бүр тэр үедээ ирээдүйд ямар үүрэг даалгавар хүлээхээ зөн билгээрээ мэдэрч байсан биз гэж би итгэдэг юм.

	Гэвч одоо өнөө Трчковиц авгайн тасалдуулсан үйл явдлыг цааш үргэлжлүүлэн манай эрэгтэйчүүдийн талаар эргэн харцгаая.

	Манайхан тулалдаанд бэлдчихээд байхад машин ирж өгөхгүй маш их зовоож байлаа.

	— Ирүүлнэ гэж ам өгсөн болохоор ирүүлэх л ёстой. Зөвхөн бид байна гэж та нар бодоогүй биз дээ? Ядах нь ээ нийт мужаараа байгаа шүү дээ... гэж Безак тэднийг тайтгарууллаа.

	— Бид оройтож очих нь дээ! гэж зарим нь үглэцгээнэ.

	— Явган явцгаая! гэв.

	Энэ үгийг хэлмэгц байшингуудын завсраар моторын дуу түржигнэх сонсогдов. Тэр нь тосгоныг дайран хот руу явж байгаа таван тонны шинэхэн машин байлаа.

	Бид түүнийг цааш нь явуулаагүй нь мэдээж. Жолооч эсэргүүцэн:

	— Та нар харахгүй байна уу? Миний машин дүүрэн байна шүү дээ! гэхэд Адам Панчик гүйж очоод:

	— Битгий донгос! Хүсвэл энэ шуудайтай юмнуудыг чинь шуудуу руу хаяад өгье... Эсвэл чи чинь гэнэт тэнгэрээс буугаад ирсэн юм уу? Юу болж байгааг харахгүй байна уу? гэв.

	Зарим нь бүүр аль хэдийн дотор нь ороод суучихжээ. Буу юм уу жадны хүчээр номхотгох цагийг хүлээж ядсан хэсэг нь хэдийн шуудай, авдар дээр суучихсан байлаа. Партизаны ангиудад очихоор тогтсон эрэгтэйчүүд гранат, автоматтай байх ёстой!

	Тэгвэл одоо хуарангуудын зүг явцгаах болжээ!

	— За эрэгтэйчүүдээ баяртай! гэж бид нар салах ёс гүйцэтгэв.

	Гэтэл бидний хэний нь ч санаанд огт ороогүй нэгэн зүйл тохиолдлоо. Мотор дөнгөж асаад, машин хоёр гурван метр хэртэй хөдөлтөл нэг эмэгтэй чингэлгийн хажуу талаас зууралдаад машин дээр гарахыг оролдож хашхиран гүйж яваа харагдав... 

	— Хүлээгээч! Хүлээгээрэй!.. Намайг цэргийн хуаран руу аваад яваач!

	Бурхан тэнгэр минь! Ёстой хачин хэрэг байна даа! Тэр нь нөхрийнхөө хойноос тэгж их санаа зовдог байсан өнөө Сигельчикийн авгай Мара байлаа.

	Тэгснээ гараа алдаж шороо руу шургаж ойчив. Дараа нь босож, түүнийг хараад инээлдэх үү, өрөвдөх үү гэдгээ мэдэхгүй гайхацгааж байгаа хүмүүсийн өмнө зогсов.

	Безак түүн дээр очиж:

	— Мара, чи яаж байгаа чинь энэ вэ? Цэрэгт орох гэсэн юм уу? гэж асуув.

	Түүнд ийм тоглоомд тоглоомын үгээр хариулах хүсэл байсангүй. Миний ойлгосноор тэр Сигельчикийгээ баярлуулах арга олж чадахгүйдээ сэтгэл нь зовж явжээ.

	Тэрээр сэтгэл нь хөдөлсөндөө болоод ойлгомжтой хариулт өгч чадсангүй. Түүний хэлсэн үгнээс бидний ойлгосноор Сигельчик гэртээ байхгүй, ой руу яваад хоёр хонож байгаа учир юу болсныг мэдэхгүй байгаа, мөн Сигельчик бусдаасаа хоцорч хамгийн сүүлд ирнэ гэж эмээж байгаа ажээ.

	— Би түүндээ буу, бусад бүх зүйлийг нь бэлтгэсэн байх ёстой. Сүүлд нь ямар байдалд орно гэж та нар санаж байна? Хүн бүхэн хэрэгтэй зүйлээ олсон байхад тэр юу ч үгүй хоцорно. Тэгээд уурлана шүү дээ гэхэд, Безак:

	— Мара, битгий санаа зов. Зовох хэрэггүй. Сигельчикт буу олдоно. Автомат ч олдож магадгүй гэж тайтгаруулав.

	Та нар одоо бодоод үз л дээ. Манай хүүхнүүд ямар байна даа. Би Трчковиц авгайн талаар яриагүй байна. Түүнд гайхах юм алга. Харин бүр саяхан болтол Сигельчикээ орой гэртээ эргэж ирэхгүй болохоор үхтлээ айж, явсан зорилгын нь талаар мэдээгүй болохоор элдэв зүйлд сэжиглэж байсан тэр Мара... одоо бодоход Сигельчик эргэж ирмэгц юу хийх вэ гэдгийг сайн мэдээд түүндээ өөрөө буу олж өгөх гэж бодож явдаг байна шүү... 

	Түүний өнөө айж эмээдэг нь яасан бэ? Аймхай нь хаашаа арилсан юм болоо? Түүний аймшигтай бодлууд хаачсан бэ?

	Хүмүүсээс зайдуу зогсож байхад нь би түүн дээр очоод:

	— Мара, энэ чинь сайхан хэрэг... Сигельчик үүнийг чинь дуулаад баярлана даа... гэв.

	Тэр үг түүнд таалагдсан уу эсвэл түүнийг миний өмнө тийм эвгүй байдалд оруулж байсан тэр бүх явдлаа зөвтгөх гэж оролдсон уу мэдэхгүй, Мара бусад хүнд дуулдахгүйгээр аяархан:

	— Би одоо Сигельчикийн талаар бүгдийг мэднэ. Хаа явж, юу хийж байсныг нь бүгдийг мэдсэн. Та надад тэр үед л хэлж болох байсан шүү дээ... гэж шивнэв.

	Яана гэнэ ээ! Та нар харж байна уу? Би бүр тэр үед түүнд энэ тухай хэлэх байсан юм гэнэ шүү. Гэнэт тийм зоригтой, ухамсартай болчихжээ. Урьд юу ч болоогүй байхад үхтлээ айж явдаг байснаа оргүй мартаад, цыгануудын тахыг ямар учраас байшин дээрээ хаддаг, хаалган дээрээ самрын модны гурван мөчир юунд хатгадаг байсныг мэдэхээ больчихсон юм байхдаа... Сигельчикийн тухай бүгдийг мэддэг болоод одоо түүндээ сайн буу олж өгөх гэнэ.

	Та нар энэ тухай юу гэж бодож байна? Чөтгөр бүү мэд!

	Одоо бодож байхад би мухардмал байдалд орчихжээ. Энэ маягаар цааш нэгд нэггүй тодорхой ярих гэвэл бид алхам ч урагшаа ахихгүй. Тэгвэл шуудай буурцгийг ширхэг ширхгээр нь түүхтэй адил манай орон нутгийн түүхтэй зууралдаад түүнээс ч илүү жинтэй олон үйл явдал орхигдох болно.

	Миний ярьсан зүйлээс та лав биднийг зам дээр хүлээсээр орой болгож, бүр шөнө болтол байсан ч гэж бодож байж магадгүй. Тэгвэл та үнэн байдлаас хэт их хазайхгүй ч гэсэн үнэн хэрэгтээ яг тийм орой болгоогүй юм.

	Хотоос машин ирүүлээгүй явдалд Безак нэг их гутарсангүй. Аль хэдийн гранат олж зүүгээд шүдээ хүртэл зэвсэглэчихнэ гэж бодсоноо тэвчээр алдаж байсан сайн дурынхныг тэр ухаалаг үгээр номхотгож, эрүүл ухаан, дэг журам, сайн санааны үүднээс бүгдийг удирдан зохицуулж байлаа.

	— Бид нар энд бүр газар хонхойтол зогсох нь шиг байна. Бид хамгийн тохиромжгүй газрыг сонгож авсан бололтой. Тиймээс та бүхэнд тосгон руугаа буцахыг зөвлөе. Зэвсэг эзэмшиж чаддаг цэргийн насны олон хүн одоо юу болж байгааг мэдэхгүй байгаа бололтой. Тэгэхлээр манай мужийн хамгийн алслагдсан газруудаас дайчилгаа явуулах хэрэгтэй. Биднийг машинтай ирэхдээ тэртэй тэргүй олно. Тэгээд бидэнд энд орой хоол хэн хийж өгөх юм бэ? гэнэ.

	Яая гэхэв... Өөр арга алга. Бид аажмаар тосгон руугаа буцав.

	Урам нь хугарсан хүмүүс «Базаахгүй хэрэг боллоо. Эхлээ ч үгүй байж одоо гэртээ буцаж байдаг» гэж ярилцах сонсогдож байлаа.

	Тэд хэчнээн их хүлээж ядаж байсан гэж санана! Тиймээс ахмад настнууд нь хүсэн хүлээсэн тэр цаг бол энгийн нэг найр хуримтай адилгүй, маш хүнд хэцүү болохыг ойлгуулах гэж хамаг арга ухаанаа зарцуулж байлаа.

	— Энэ үйл явдал ихээхэн өргөн хүрээтэй явагдаж байгаа учраас бид түүний дотор өчүүхэн нэг дусалтай адил юм. Бусад газар зөвхөн завдаж байхад манай энд үйл явдал аль хэдийн эхэлчхээд байна. Бид бусдаасаа хоцрохгүй гэж би сайн дурынхны сэтгэлийг тайвшруулахыг оролдов.

	Тэгээд ч бид хоцроогүй гэдгээ би хэлэх хэрэгтэй юм. Харин тэр оройдоо залуучууд ганц нэг айл өрх, суурин газруудаар явж, газар сайгүй өөрсдийнхөө элч төлөөлөгчид, уриа лоозон, зэвсэг барьж босох тухай дуудлагаа тарааж чадсан учир өглөө болж хотоос бидэнд автобус ирүүлэхэд аль хэдийн олон хүнийг дайчилсан байлаа. Тэгэлгүй ч яах вэ! Зөвхөн дээд хорооноос гэхэд л өвгөн Крочка жараад хүн авчирсан байсан шүү.

	Тэдний дунд хөгшин залуу, эрүүл чийрэг, тахир дутуу элдэв янзын хүн оролцжээ. Ер нь манай энд ой мод унагаах ажилд хоёр хүний нэг нь л модонд дайруулж ямар нэг хэмжээгээр хазгай доголон болдог юм шүү дээ.

	Безак тэднийг дахин хуваарилж эхлэв. Тэд дахин хоёр бүлэг болж зогсоод Безакийн юу хэлэхийг хүлээн ширтэцгээж байлаа.

	Безак олон үг ярьж, цаг гарздах хэрэггүй гэж үзжээ. Тэгээд:

	— Нөхөд өө! Найз нараа! Партизанууд руу очиж байгаа та нар энэ өдрөөс эхлээд тэдний хуульд захирагдах болно. Энэ бол нийтлэгдээгүй хууль. Гэхдээ хатуу хууль шүү. Та нар тэр хуультай нь сайн танилцаад, сайн биелүүлэх хэрэгтэй... Эхний бүлэг машиндаа сууцгаа! Удахгүй уулзталаа баяртай! гэв.

	Безак цэргүүдтэй ч гэсэн үдэж гаргах сүртэй ёслол хийсэнгүй. Ер нь тэд цөм хуучны туршлагатай хашир хүмүүс болохоор цэргийн дэглэмд ормогц л юу хийхээ сайн мэдэх улс.

	— Гэтэл биднийг ийм олуулаа ир гэж дуудаагүй гээд загнавал яах вэ?

	— Тэгвэл яах вэ, та нар амралтаа дуусгаад буцаж явна гэж хэлээрэй гэж Безак зөвлөн

	— За, одоо салах ёс гүйцэтгээд сууцгаа! гэв.

	Тэр нь нулимс асгаруулсан ч үгүй, уйлж хашхиралдсан ч үгүй... хэн ч үс толгойгоо зулгааж, бие нь чичирч, ухаан алдаж унасангүй өвөрмөц дайчилгаа байлаа! Энэ бол дээдсийн хууль зарлигт захирагдсандаа биш, тэр үйл явдлыг ноёд санаачилж гаргасан бус дайчилгаанд дуудаж бүрээ бөмбөр дэлдэхгүйгээр өөрөө аяндаа үүсэж гарсан хэрэг юм.

	Наймдугаар сарын 25-ны тэр нэгэн өдөр өнгөрч од мичид бүдгэрэн шинэ өдөр эхлэх цагаар бид бусад сайн дурынхан, үлдсэн цэргүүдтэй салах ёс гүйцэтгэв.

	Тэгээд тосгон маань гэнэт хоосорсон юм шиг үлдэж билээ.

	Хараач! Бид дахиад л шинэ бүлэгт хүрлээ шүү дээ! Манай тосгоны цаашдын хувь заяаг шийдвэрлэсэн тэр нэгэн өдрийг бид үзэж өнгөрөөлөө. Үнэнээ хэлэхэд би үүнээс бага зэрэг эмээж байсан юм. Тэр цагаас хойш миний ой ухаан нэлээд буурсан гэдгийг та өөрөө үзэж ойлгох байх. Тиймээс би өчнөөн хугацааны дараа бүгдийг үнэн зөвөөр гаргаж чадна гэхэд ой ухаандаа жаахан эргэлзэж байсан юм. Тэр үед тэмдэглэл хөтөлсөн бол, одоо тус болох байж. Гэтэл одоо надад түшиглэх зүйл алга. Тиймээс би үйл явдлыг ухаан санаандаа аалз шүлсээрээ тор нэхэх шиг эвлүүлэхийг оролдож байна. Гэвч ой ухаан маань дутагдсанаас болоод миний бодол ухаан санаанд минь урагдаж тасарсан утас мэт эмх замбараагүй үзэгдэх юм.

	Тэгэхлээр хэрэв та наймдугаар сарын 25-ны алдарт дайчилгаанаас хойших үйл явдал эмх дараалалтай сайхан үргэлжилнэ гэж бодож байгаа бол айхтар эндүүрэл болно шүү. Тэгээд энэ өдрөөс хойш өдөр бүр шинэ үйл явдал хэн гаргах юм бэ? Сайн дурынхан, цэргүүдийг явснаас хойш тосгон маань хувхай хоосон болж үлдсэн гэдгийг та дээр сонссон. Яг л тариа цайруулсны дараа үлдсэн үтрэмийн буурь шиг хоцорсон юм. Өөр олигтой зүйрлэл олж чадаагүйд минь уучлаарай.

	Эрэгтэйчүүдийг явсны дараа хэсэгхэн хугацаагаар унтаад сэрж нүдээ арчиж харвал ууланд явж мод огтлох буюу тэрэг хөллөж мод зөөдөг байсан хэдэн ажилчин хороон дээр үлдсэнээс гадна төмөр замын хэсэг хүн, зөвхөн ахимаг насны тариачид үлджээ. Бас эмэгтэйчүүд үлдсэн нь мэдээж.

	Асуулт тавих гээд хэлж чадахгүй байгааг чинь би таны нүдийг хараад ойлгож байна. Ямар дүрмийн дагуу ялгавартай үзэж зарим нь явж байхад ямар нь гэртээ үлдсэн талаар та мэдэхийг хүсэж байгаа. Харин зарим хүнд ивээл үзүүлсэн байх гэж битгий сэрдээрэй!

	Тэр үед нь хамт байж, хүмүүсийн яаж баярлалдаж тэсэж ядаж байсныг нүдээр үзээгүй хүн л тэгж хардаж сэрдэж магад. Та сонс. Матуш Трчка эхнэр хүүхдээ хайхралгүй орхиод явах гэж саналаа өгч байсны адилаар бид бараг бүгдээрээ л явахыг хүсэж байсан юм. Тэгээд хэрвээ Безак ухаалгаар цэгнэн бодож, цааш нь юу хийвэл зохих талаар, өөрөөр хэлбэл хэнийг хаана тавьж, ямар үүрэг даалгавар өгөхөө мэдээгүй сэн бол бид бүгдээрээ л явах байсан байх.

	Наймдугаар сарын 26-ны тэр нэгэн өдрийн талаар та сайн бичиж ав. Тэр өдөр иргэд өөрсдийнхөө өгсөн үйл хэрэг, засгийн эрхийг шинэ хүмүүст шилжүүлэн өгсөн юм.

	Захиргааны байшингийн өмнө нэг бөөгнөрч, дахин хэсэг хэсгээрээ тасарч байсан бөөн хүний дотор эмэгтэйчүүд ихэнх нь болж байсан нь хамаагүй.

	Нэг ч ажил хаялт, хөдөлгөөнөөс хоцордоггүй хөрөөчдийн бригадын Валер Урбан, мөн Адам Панчик, Робо Лишчиак, Дэжо Сламка, Ёжо Дэбнар, бараг тосгоны тал хувийг дайчилсан өнөө өвгөн Крочка нар Безакаар толгойлуулан зургуулаа яаж алхалж явсныг би одоо болтол тодхон санаж байна.

	Хүмүүс замаас нь зайсаж инээлдэн, ханцуйнаас нь татацгааж байлаа.

	Тэднийг бөөнөөрөө алхаж явахыг харсан чөлөөнд гарсан нэг өвгөн:

	— Танай галт тэрэг яасан бэ... Өнчрүүлчихээ юү? гэж асуув.

	Үнэхээр ч галт тэрэгний ахлагч, галч хоёр нь хамт явж байлаа.

	Лишчиак Дэбнар хоёр инээлдээд толгой сэгсэрсэнд томоогүй нэг нь өмнөөс нь:

	— Өнчрүүлсэн гэнэ ээ?.. Яалаа гэж! Харж л байгаарай, тэр чинь одоо бүр Братислав хүрнэ. Братиславтай шууд холбоотой болно... гэж хариулав.

	Хүмүүс хөхрөлдөн инээлдлээ. Тэгэхэд манай тосгон даяар хүмүүс тийм л их баяр хөөртэй байсан юм даа.

	Безак болон түүний үнэнч нөхдийн хойноос дагалдан захиргааны албаны тасалгаанд хүмүүс дүүрэв. Манай тосгоны засаг захиргаа өөрчлөгдөхөд ямар байсан, цус асгарсан эсэх талаар би өнөөдөр та нарт чадан ядан ойлгуулахыг хүсэж байна.

	Аа! Та бүр хачин их сонирхож байх чинь! Надаар юу яриулахыг хамгийн их хүсэж байгааг чинь би харж байна. Адал явдал! Үстэй толгой арзаймаар тийм л үйл явдал сонсохыг хүсэж байгаа даа!

	Биднийг албан өрөөнд нь шууд яваад ороход тосгоны дарга Шимчик угтав. Түүний харц бага зэрэг хайхрамжгүй, зарим талаар яахаа мэдэхгүй байгаа ч юм уу гэмээр, тэгсэн хэр нь хэрэг явдал ийм болсонд тайвширсан ч юм шиг байлаа. Тэр ч байтугай бүр энэ цагаас хойш ийм эгзэгтэй ширүүн үед аюултай үүргийнх нь талаар сануулах гэж ямар ч нарийндаа хатсан мухлагийн эзэн, нэг ч бялдууч, шунахай этгээд ирэхгүй боллоо гэж ойлгосондоо баяртай байгаа нь ил байв.

	— Цаг өөрчлөгджээ. Номд гардгаар түүхийн дугуй буцаад эргэсэн нь харагдаж байна. Би үүнийг эсэргүүцэхгүй. Намайг бурхны хүслийг ямагт дагаж явдаг хүн байсан гэдгийг цөмөөрөө мэднэ гэж тосгоны дарга хэлэв.

	Түүний дуулгавартай байдал, нам зөөлөн дуу биднийг бүр төөрөлдүүлэх дөхсөн тул Безак гэнэт санаа орж, тосгоны даргын үгийг таслан:

	— Номд бас: Ард түмний хүслийг бурхны хүсэл гэж ойлгох хэрэгтэй гэсэн байдаг. Хэрэв ард түмний хүсэл таны гүйцэтгэж байгаа эрх тушаалыг өөрчлөхийг шаардаж байгаа бол мэдээжээр бурхны хүслийн дагуу болж байгаа учраас та тамга, тэр бүх юмаа... шилжүүлж өгөх хэрэгтэй гэж хэлэв.

	— Би албан тушаалд хэзээ ч дурлаж байсангүй, эрх мэдэлтэй байхыг ч хүсэж яваагүй. Та нарын шаардсан бүхнийг хүлээлгэж өгвөл л миний санаа амарна. Тэгээд албан үүргээ биелүүлэхдээ биелүүлж, үгүйдээ үгүй байснаас элдэв зэмлэл сонсож явснаас биш магтуулж сайшаагдаж байгаагүй гэдгийг та нар сайн мэдэж байгаа шүү дээ.

	Тосгоны дарга тэгж хариулаад нэлээд дуулгавартай байв. Тэгээд Безакт албаны тамгыг гардуулаад нотариатчинаас дэвтрээ нээж тооцоогоо үзүүлэхийг шаардав.

	Харин нотариатчин бол түүнтэй адилгүй, огт өөр хүн гэдгийг бид мэдэж байсан юм. Тэрээр түүнээс бүр өмнө байдал яаж өөрчлөгдөж байгааг мэдэж, ойд бидэнтэй хамт зугаалж явахдаа гахайн шарсан хиам, шорлогийг амтархан идэхийнхээ адилаар бидний тэр үеийн засгийн эсрэг үг яриа бүхнийг шүлсээ залгин шуналтайгаар чагнаж байсан юм.

	Тийм учраас Безак:

	— За яах вэ. Тооцооны дэвтрийг завтай болохоороо үзье. Харин одоо тосгоны захиргааг өнөөдрөөс эхлээд орон нутгийн ардын зөвлөлийн зургаан гишүүн гартаа авч, даргаар нь нөхөр Валер Урбан болно гэдгийг бид бүгд мэдэх ёстой гэв.

	Ийм санал тавьж, мэдэгдэхээр Безак дараа нь тагтан дээр гарав. Тэр саналыг бүгдээрээ хүлээн авсан гэдэг нь мэдээж. Тэгээд хүмүүс:

	— Ардын зөвлөл мандтугай!

	— Та нар гараад ирцгээ!

	— Бид Валер Урбаны үгийг сонсохыг хүсэж байна! гэж хашхиралдах нь сонсогдож байлаа.

	Зургуулаа тагтан дээр арайхийж багтав. Тэгээд Валерийг урдаа түлхэж гаргаад бусад нь хаалганы дэргэдүүр ийш тийшээ явж, хашхиралдаж байгаа хүмүүс рүү инээмсэглэн толгой дохицгооно.

	— Валер аа, үг хэлээч! гэж Дэжо Сламка шинэ даргыгаа дуудав.

	Та нар Валер Урбаныг мэдэх байх гэж би найдаж байна. Тэрээр одоо манай энэ тосгонд байхгүй, энэ завсар ямар нэг газрын нарийн бичгийн дарга болоод хариуцлагатай ажлаа сайн хийж байгаа гэдэг. Юм үзэж нүд тайлсан тул юмыг урд хойно нь оруулж хутгахгүй бүх зүйлийг эхнээс нь шинээр эхэлсэн хүн.

	Валер тэр удаа үг хэлэхээс өөр аргагүй болжээ.

	Тэгээд Валер халааснаасаа алчуур гаргаж чанга гэгч нь нийгээд ярьж эхлэв.

	— Нөхөд иргэд ээ! Маш хүнд, чухал үед бид энэ хариуцлагатай ажлыг гартаа авч байна. Засгийн эсрэг илээр тэмцээгүй бол ямар байдалд орох байснаа бид бүгдээрээ мэдэж байна. Тэр засаг бидэнд юу зөвлөв? Германчуудын үгийг дага гэж зөвлөсөн. Гэтэл Германчууд юу хийж байна? Гэртээ байгаа шиг дураараа аашилж байна. Манай ой модыг хоосруулж, уурхай баялгийг маань ашиглан... биднийг ядуу зүдүү болгож... тэдний ашиг сонирхлын төлөө манай хөвгүүдийн цус урсаж байна... Орос, Чех, Серб, Польшчуудыг... нэг үгээр хэлэхэд нийт Славяны ард түмнүүдийг тамлан зовоож байна. Тэгвэл бид хэн юм бэ?

	— Зөв! Үнэн ярьж байна! гэх дуу сонсогдоно.

	— Оросууд мандтугай!

	— Валер аа, цааш нь ярь! гэж эрэгтэйчүүд уриална.

	— Засгийн газар бидэнд: «Тайван байцгаа, хэн яаж байгаа нь хамаагүй, бусдын төлөө битгий санаа зов, өөрсдөө сайн байгаадаа л баярлах хэрэгтэй гэж зөвлөж байна. Чөтгөр аваг, энэ чинь тариачдын зарчим юм уу? Тийм бодлого бидэнд хэрэггүй! Тэр бол гэдэс цатгалан, их мөнгөтэй байх явдлаа ард түмний нэр хүнд, хөдөлмөрчин хүний эрх чөлөө, шударга журмаас ямагт дээгүүр тавьдаг хүмүүсийн бодлого... . Словак ах дүү нараасаа урваж байгаа хэрэг!

	Бид амаа ангайн гайхан сонсоцгоолоо. Хаанаас ийм үг санаанд нь оров оо? Валер хэзээ ч ингэж үг хэлж байгаагүй юм сан.

	— Нөхөд өө! Улаан арми манай хилээс хэдхэн алхмын цаана ирээд байна. Хэдхэн тооны идэмхий ховдог этгээдийн эсрэг тэмцэхийг Словакийн ард түмний нэр хүнд шаардаж байна... 

	Тэрээр үгээ дуусгаж чадсангүй, түүний үг бахархан баярлацгаасан хүмүүсийн хашхиралдах чимээн дунд замхарлаа.

	— Улаан армийн алдар бадартугай!

	— Германчуудыг бут цохицгоо!

	— Дайныг дуусгая... Эрх чөлөө мандтугай!

	Бурхан минь! Юм ингэтлээ өөрчлөгдөх гэж! Саяхан энэ байранд нь тосгоны дарга Шимчик зогсож байсан бол одоо алга. Дөнгөж саяхан түүний тамга хүчинтэй байсан бол одоо хүчингүй болжээ. Хэрэв ирээдүйд музей байгуулах юм бол урван тэрсэлсэн худал хуурамч ганц нэг хүн ард түмний эрх чөлөө, үнэнээс илүү хүч нөлөөтэй байсан тэр цагийг санагдуулахын тулд тэр тамгыг музейд тавих хэрэгтэй юм гэж би тэгэхэд бодож байснаа санаж байна.

	Тэр өдрөөс эхлээд эцэс төгсгөлгүй үг хэлэх үе эхэлсэн гэж бодож байгаа бол эндүүрэл болно. Валерын дараа зөвлөлийн зургаан гишүүнээс хэн нь ч үг хэлсэнгүй. Тэгээд ч Лэксо Безак:

	— Би үг хэлэхгүй ээ! Хоосон үгээр яах юм бэ? Хэрэггүй! гэж эцэст нь хэлж байсан юм. Тэгээд Безак:

	— Одоо гол зүйл бол журам сахиулах хэрэгтэй, хэн ч дэмийрч танхай байдал гаргаж болохгүй. Хэн толгойгоороо хана мөргөнө, тэр толгойгоо хагална. Өнөөдрөөс эхлээд бид тосгонд цагдан сэргийлэх газар байгуулна. Тэдний тушаалыг цөм даган биелүүлэх ёстой. Өнөөдрөөс эхлээд хийх зүйл бол бидний эсрэг биш бидний төлөө байх ёстой. Үгээ дуусгаж, ажилдаа орцгооё гэв.

	Түүний дараа ардын зөвлөл шууд ажилдаа орлоо. Тэгээд шинэ зөвлөлийн анхны мөчөөс эхлээд шинэ цагийн уур амьсгал бидэнд аятай сэтгэгдэл төрүүлснийг энд хэлэх хэрэгтэй.

	Албан тасалгаанаас яаран гарцгааж байгаа хүмүүсийн хойноос Безак дуудав.

	— Та нар хаашаа зугтаад байгаа юм бэ? Та нарыг эндээ үлдээсэй гэж байна. Та нар шинэ зөвлөлийн дотоод байдалтай танилц. Та нарыг энд багтаж орж ирж чадаагүй, энэ тэрийг сонирхож, эргэлзэж яваа хүн бүгдэд тайлбарлаж өгөөсэй гэж хүсэж байна. Манай хуралд хэлэлцэх зүйл бол нийтэд ойлгомжтой. Манай хэрэг бол та нарын хэрэг учраас бид хэнээс ч нуухгүй. Эндээ байцгаа.

	— Ийм байдаг нь сайн хэрэг!.. Ийм л байх ёстой! гэх дуу сонсогдоно. Хэн үнэнийг хэлж, шударгаар ажиллавал тэр хэнээс ч айх ёсгүй.

	Ардын зөвлөл тэр анхныхаа хуралдаанаар юуны тухай хэлэлцсэн тэгээд тэдний программд ямар асуудал орсныг мэдэх нь зүйтэй гэж та үзэж байх шиг байна. Тэгэхлээр би үүний өмнө өөрийнхөө ой ухааны талаар нэг удаа хэлснээ танд дахин сануулж, албан хэргийн архиваас холбогдох бичиг баримт олж үзэх оролдлого хийхийг танаас шаардмаар байна. Би танд зөвхөн нөөц бололцоогоо судлан бүртгэж цаашид бүрэн хангах талаар шийдвэрлэснээс гадна юуны өмнө орон нутгийн зэвсэглэсэн цагдан сэргийлэхийг яаж байгуулах, ямар эрх мэдэл олгох талаар ярилцсан гэдгийг л хэлж чадна.

	Юу гэнэ ээ? Хэчнээн хүний бүрэлдэхүүнтэй? Даргаар нь томилогдсон Робо Лишчиак сайтар бодсоны дараа хөгшин, залуу хориод хүнийг сонгож авав. Одоо зэвсэг хэрэгтэй! Манай Сламкад бага зэрэг зэвсэг байсан нь мэдээж боловч хорин хүнд хүрэлцэх зэвсэг үнэхээр байсангүй.

	Гэтэл энэ асуудлыг зөвлөлийн дарга Урбан шийдвэрлэв. Тэгээд нотариатчинд хандаж:

	— Та одоо бич гээд шууд хэлж бичүүллээ.

	— Манай ойн хоёр зөвлөлийн ажилтнуудад! Өөрсдөдөө байвал зохих зэвсгээс бусад албан үүргээ биелүүлэхэд шаардагдахгүй илүү бүх зэвсгээ шинээр байгуулагдсан цагдан сэргийлэхэд зээлдүүлэн олгохыг орон нутгийн ардын зөвлөл уриалж байна... 

	Намайг түүнд ойрхон зогсож байсан тул дараа нь над руу хараад

	— Ингэвэл болох уу? Манай ойн харуулууд дургүйцэхгүй биз? гэж асуухад нь би:

	— Дургүйцэхгүй гэж толгой дохив.

	Би өөр юу гэж хэлэх юм бэ? Тэдэнд хамгийн сайн буунуудаасаа бид өгөхгүй нь мэдээж. Сайхан хээ угалзтай хоёр амтай ангийн буу, орчин үеийн замаг, хамгийн найдвартай түгжээ бүхий винтов буугаа яасан ч өгөхгүй! Тийм буугаа өгнө гэдэг бол ойгоосоо бүр мөсөн хагацаж, өөрийн гараар хаяж үгүй хийсэнтэй адил.

	Өнгөрсөн дайны үеийн бирдаан, үрлэн сумтай бууг бол өгөхөд болно. Сэргийлэгчид түүгээр тоглож л байг. Тэд бүрэн эрхий нь илэрхийлсэн тэмдгээрээ сайрхуулж, айлгаж, одоо ч гэсэн журам дэглэм зөрчиж, хууль гажуудуулахыг хүсэж байгаа сэжигтэй этгээдүүдийн толгой дээгүүр буудаг гэж би бодов.

	Тэгээд ардын зөвлөл сайн дурынхны ар гэрийг хэрхэн дэмжих, аж ахуйн хэвийн ажиллагааг яаж хангах, өөрөөр хэлбэл хэнийг ч хохироохгүй байх тухай асуудлыг хэлэлцэж эхлэхэд тэр асуудлыг шийдвэрлэхийн тул их чармайлт гаргаж, удаан суух хэрэгтэй гэдэг нь илэрхий боллоо.

	Гэтэл би гэрээс гараад гурав хонож байхад Розкад ингэж өрөөл бусдын шийдвэрлэх ёстой хэрэгт оролцсоор яваа гэдгээ одоо болтол хэлээгүй байгаа маань шударга байя л гэж бодож байгаа бол их эвгүй юм болж байна гэдгийг гэнэт санав.

	Тэгээд сүүлийн өдрүүдэд болсон үйл явдлын тухай бодсоор гэртээ ирлээ. Тэгэхэд өглөө байл уу? Эсвэл үдэш ч байсан бил үү? Нартай өдөр байл уу, эсвэл тэнгэрт үүл нүүж байсан бил үү? Гэвч энэ ямар хамаатай юм бэ? Ямар ч гэсэн найман сарын сүүлчээр болдог тийм л өдөр байсан бөгөөд тариан талбайд энд тэнд тариа зөөж, усны эргийн орчим нугад хэнз ногоо ургасан хэвээр байлаа.

	Пусты уулын бэлийн цыгануудын суурины орчим хүрч очоод би засмалаас гарч хажуугийн зам руу эргэв. Манай тосгонд ер бусын ямар л үйл явдал тохиолдоно тэр бүрд хамгийн түрүүн сүргээрээ ирчихсэн байдаг манай нутгийн цыганууд хаана байгаад хоцров гэж би бүр цэрэг татлагын үеэр гайхсан юм.

	Та нарын магад сайн мэдэх цыган эмгэн Павлина нүүдлийн овоохойныхоо өмнө суугаад галаа түлж байв. Түүний нүүр цоохор, арьс нь хатаж, үрчийсэн, үс нь хэрээний үүр шиг сэгсийгээд нүд нь нүүрсний цог шиг гялалзана.

	Тэрээр намайг засмалаас гарч зам руу эргэхийг мэдсэнээс хойш тэр цог шиг хоёр нүдээрээ нэвт ширтэж байсан боловч зөвхөн өөрийнхөө ажлаас өөр юу ч анзаарахгүй байгаа дүр үзүүлэхийг оролдож байлаа.

	«Албин эм чи намайг тийм амархан мэхлэхгүй дээ» гэж би бодож явав. Гэхдээ тэр хэнэггүй дүр гаргаж чадаж байлаа. Тэгээд намайг ойртоход мэдээгүй юм шиг цочиж, цамц нь яг цээжин дээрээ задгай байгаад нь ичимхийрсэн дүр үзүүлнэ.

	— Танай эрэгтэйчүүд хаа байна? Цөмөөрөө хаашаа нуугдчихав? Ямар нэг бүжиг наадам, хөгжим найр болоход та нар хамгийн түрүүнд очсон байдгийг би мэднэ. Харин аль нэг эмзэгтэй, тахиа хулгайлахаас илүү аюултай зүйл гарвал зайсдаг юм байна шүү. Тэд хаа байна? гэж би Павлинаас асуув.

	Намайг хэчнээн ч хашхирч загнасан Павлина хөдлөх ч үгүй, мод шиг байж байснаа сүүлд нь бүр газрын гүнээс дуулдаж байгаа юм шиг дуу гарган:

	— Манай эрэгтэйчүүд ажилдаа явсан гэв.

	— Тийм бий! Хаашаа тэр вэ? Миний мэдэхээс та нар бүтэн зунжингаа наранд биеэ шарж зүгээр байснаа одоо гэнэт ажилсаг болж дээ!

	— Хаа байна гэнэ шүү гэж Павлина зөвхөн цаг хожихын тулд миний үгийг давтсанаа нар гарах зүг Мураны хөндий тийш заагаад:

	— Тийшээ явсан! Тэнд ажил олцгоосон гэж хааш яаш хариулав.

	Тэр завсар өөр овоохойнуудаас цыган хүүхнүүд гүйлдэн ирж, бөөгнөрөөд, уранхай банзлаа засаж, цээжээ нүцгэн ил гаргахгүйн тулд алчуураар халхлан, эхлээд намайг юунд тэгж уурласныг сонирхон чагнацгаана.

	— Муу албинууд та нарыг чөтгөр алгадаг! Та нар юу болж байгааг сайн мэдэж байгаа хэр нь нөхрүүдийнхээ төлөө айж байна. Тэднийгээ нуусан биз дээ, тийм үү? гэж би асуув.

	Тэгэхэд эмгэн Павлина миний өөдөөс хялайн харж, гараа дэлгэн:

	— Бид яаж мэдэхгүй байх вэ? Юу болж байгааг бид цөм мэдэж байна... Манайхан ч гэсэн эргэж ирээд явцгаана. Тэгээд та... Яног үзээгүй гэж үү? Яно аль хэдийн яваад өгсөн шүү дээ... гэж итгүүлэхийг оролдов.

	Энэ үгийг дөнгөж хэлэнгүүт Катарина гэдэг залуу цыган эмэгтэй нулимс асгаруулан над дээр хүрч ирээд;

	— Яно минь!.. Хөөрхий тэр минь юу болдог бол доо!.. Эргэж ирэхгүй бол яана... гэж гашуудаж эхлэв.

	Тэрээр уйлах гэж хичээж байгаа нь мэдэгдэж байлаа.

	Манай авгай энэ үгийг минь сонсчих бий гэж бодохгүйгээр үнэнээ хэлэхэд Катарина үнэхээр сайхан бүсгүй байж билээ. Түүний мөрөө дарсан гоёмсог хар үстэй толгой нь наран адил үзэсгэлэнтэй, түүнээс илүү гүн тунгалаг өнгө гэж үгүй гэмээр торомгор хар нүдтэй, хааны хатагтай хэн боловч атаархмаар уян налархай гараараа цамцныхаа захаас барьж, цамцных нь цаанаас ив ижилхэн хоёр товгор хөх нь товойн харагдана.

	— Яно... чиний нөхөр гэнэ ээ? Овог нь хэн бэ?

	— Яну Яно, Яно Харван-Гондик. Би өчигдрөөс хойш түүнийг олж хараагүй байна. Бусадтай нийлээд явчихсан байх гэж хүмүүс ярилцах юм... гэж Катарина хариулав.

	Тэрээр зангидсан гараараа нулимсаа арчиж, гомдолтойгоор мэгшин уйлна.

	Тэгэхэд би өчигдрийн үймээний улмаас надад анзаарагдахгүй өнгөрсөн нэгэн зүйлийг саналаа. Үнэхээр залуучуудын дунд залуу цыган Харван Гондикийг би үзсэн боловч бусдынхаа нэгэн адил сониучирхаж яваа биз гэж би бодсон юм.

	— Цэрэгт байсан уу? гэж Катаринаас асуухад

	— Үгүй гэв.

	— Тэгвэл партизанууд руу явсан байх ёстой.

	— Бурхан минь, бурхан минь гэж Катарина үглэж гарлаа.

	— Катарина, битгий уйл, чи бахархах ёстой. Танай бусад эрэгтэйчүүд цөм нуугдаж, эм юм шиг өмдөндөө алдчих шахаж байхад зөвхөн чиний Яно л эр хүн гэдгээ харуулжээ. Түүний тухай битгий санаа зов гэж би тайтгаруулав.

	Гэтэл Яногийнх нь үхэх, сэхэхийг шийдвэрлэх хүн гэж намайг бодсон мэт Катарина хүзүүгээр тэвэрч аваад нүд рүү минь эгц ширтэн:

	— Тэр минь эргэж л ирээсэй!.. Үнэхээр эргээд л ирээсэй!.. гэв.

	Бусад бүх цыган эмэгтэйчүүд гэнэт айхтар муу юм зөгнөсөн мэт цөмөөрөө:

	— Бид яана... Биднийг яах бол! гэж үглэлдэж эхэллээ.

	Тэдний шулганалдаж шуугилдах нь чихэнд чийртэй, чахарсан хоолой нь шаазангийн хэлтэрхийнүүдийг хог дээр асгаж байгаа мэт яхир сонсогдоно. Би тэднийг орхиод засмал руу эргэтэл Добричка авгай замыг минь хөндөлдөв.

	— Үгүй ерөө! Энэ чинь ойн харуул уу даа? Уучлаарай, та цыганууд дээгүүр ороод явж байна уу?

	Би сэгсийсэн үснээс нь зулгааж аваад тийм зэвүүн үг гаргаж байгаа хоолойг нь шахах сан гэж бодохоос гар минь загатнаж:

	— Нүд чинь сайн хардаг ч гэсэн ухаан чинь уймарч байгаа юм шив дээ. Та өөрөө үргэлж бодож явдаг өөдгүй юманд харин намайг сэжиглэж байх шиг байна! гэв.

	Добричка авгай завжаа үрчийлгэн, гараа элгэндээ зөрүүлж бариад, сайн санаатай хүн болох гэж оролдон:

	— Яалаа гэж дээ... миний энэ насанд хүн яалаа гэж... гэнэ.

	— Ийм настай хэр нь та хараагаа тэнгэр өөд чиглүүлчхээд сэтгэлээрээ там бодож явдаг хүн юм даа. Бурхан өршөөг, бусдын хэрэг надад хамаагүй ч гэсэн таны тухай элдвийн л юм сонсогдох юм даа... гэж хэлээд би «Албин муу эм чи үүнээс хойш хэлээ татаж явдаг болох байлгүй» гэж бодов.

	Би Добричка авгайг зам дээр орхиод уурласан хэвээр цааш явав.

	Түүний тухай би танд ярихгүй байж болох байсан. Ер нь тэр мэтийн хов хөөцөлдсөн эмэгтэйчүүд бидэнд ямар хамаатай юм бэ! Та түүнийг таних ч үгүй биз. Тэрээр тосгоноос зайдуу газар ганцаар сууж бэлэвсэрсэн ганц бие эмэгтэйн зовлонгоор бамбай болгож явдаг юм. Юм л бол өндөг байна уу? Тос байна уу? Жимс мөөгтэй юү? гэж явдаг. Тэгээд тэр бүхнийг худалдан авч хот оруулж зардаг. Мухлагийн эзэн Цутийн худалдааны ажлыг нь дамжуулдаг гэж ярилцдаг юм. Тэгээд одоо хүртэл нүүрэндээ үрчлээгүй, хацар, эрүүндээ хонхорхойтой, бие бялдар чийрэг, шалмаг хөдөлгөөнтэй, харц нь шуналтай хэвээр гялалзаж байгаа нь гайхмаар!

	Би түүнийг эрүүний нь хонхорхой, хөгжөөнтэй бэлэвсэн авгайн хүсэлтэй харцанд нь болж энэ яриандаа татаж оруулсан бус тэргүйгээр хэзээ ч тохиолдохгүй байсан нэгэн үйл явдлын улмаас удалгүй түүнтэй зайлшгүй тохиолдох учраас юм. Харин одоохондоо тэр өөрийнхөө дураар хөгжин цэнгэж л байг... 

	Хөндийг өгсөн гэрийн зүг мацаж явахад надад шууд диваажин руу явах мэт санагдана. Хэзээ нэг цагт тиймэрхүү сэтгэгдэл төрж байсан эсэхийг чинь би мэдэхгүй. Гэхдээ би аль нэг зэлүүд зэрлэг байгаль дунд амьдарч, мод, чулуу, гол горхи булаг шанд бүртэй ижил дасал болоод ан амьтныг мөрөөр нь, шувууг жиргэхээр нь таньж, цагийг нараар тодорхойлж сурсан хүн л хоёр, гуравхан хоног ч гэсэн яваад гэртээ эргэж ирэхдээ үгээр хэлж баршгүйгээр ингэж баярладаг байх гэж бодож байна.

	Гэтэл та үүнийг хэзээ ч ойлгохгүй. Та өөрийнхөө гудамж, сургууль, өрөө тасалгаа, үзэг, цаас бэхэндээ дассан болохоор «Байгаль сайхан!» гэж бичиж л байвал байгалийн талаар ойлгож байна гэж бодно. Үгүй ээ! Тэр чинь юу ч биш. Миний хувьд тэр бол зөвхөн хоосон үг. Харин та нарсны холтос холцорсон байдлаар нь тэнд буга явж эврээрээ шүргэсэн байна гэдгийг таньж, горхины эрэг дээрээс чухам аль чулууны дор юм уу, аль урсгалын эхэнд форель загас байгаа, танихгүй ой дотор очоод ямар газар нь мөөг, тэгэхдээ хаана нь ямар төрлийн мөөг ургадаг байх ёстой гэдгийг хэлж чадвал би байгаль гэдэг таны хувьд хоосон үг биш гэдэгт итгэх болно.

	Тэр үед би яг л тийм сэтгэгдэлтэй гэртээ харьсан юм. Хөдөө цэвэр агаар, ногоон зүлэг, ургамлын анхилуун үнэр ямар сайхан байсан гэж санана!.

	— Ийм удаан чи хаагуур тэнэв ээ? Яагаад чи нэг ч үг дуулгахгүй явав? гэж авгай маань надаас асуулаа.

	Гэхдээ тэр бол намайг зэмлэсэн хэрэг биш. Хүний амьдралд элдэв үйл явдал тохиолдож, замд саад болж цаг алдуулах зүйл бишгүйдээ байдаг гэдгийг миний Розка сайн мэднэ. Тэгэх тусмаа шинэ цаг ирэх гэж байгааг илтгэн харуулсан хэд хэдэн гайхалтай үйл явдлыг нүдээр үзсэн болохоор ээдрээтэй замаасаа эргэж ирэх хүртэл минь намайг тэвчээртэй хүлээх хэрэгтэй гэдгийг сайн мэдэж байсан юм.

	— Розка минь, би чамд бүгдийг ярина, харин эхлээд надад идэх юм аль! Би үнэхээр их өлсөж байсан боловч үнэндээ идэж чадсангүй. Тэгэлгүй яах вэ! Манай Надя эцгийгээ хоёр хоног үзээгүй юм чинь... намайг нэгмөсөн эзэмдэж авах нь тэр. Өвөр дээр гарч суугаад тал бүрээс минь сайн харж байснаа намайг амандаа өмх талх хийнгүүт сахлаас зулгаагаад, нүүрийг минь хазаж, байдаг чадлаараа үнсэж эхлэв. Тэгснээ буугаад гараас минь барьж пийшин рүү

	— Аав аа! Наашаа яв! Аав аа! Нааш яв! Нааш ир! гэж хөтлөв.

	Пийшингийн доор гал асаадаг зомгол хураадаг газар муурын бяцхан хоёр зулзага унтаж байгаа нь харагдав. Би хүссэн хүсээгүй Надятай хамт тэднийг харж хэсэг зуур суухаас аргагүй боллоо.

	— Сигельчик энд ирсэн үү? Модон байшингуудад байрлаж, энд ажиллаж байгаа хүмүүс яаж байна? гэж би Розкагаас асуув. Ажлаа яаж хайхрахгүй зөнд нь орхиж явснаа би дөнгөж одоо л саналаа.

	— Сигельчикийг би үзээгүй. Модон байшингуудад хэдхэн хүн үлдсэн... Тэгээд доор тосгонд юу болж байна? Утсаар ч чамтай олж ярьж чадсангүй.

	— Чи утсаар яаж олж ярих юм бэ? Нийт тосгон даяар хөл үймээнтэй байхад. Биднийг Германчууд эзлэх гэнэ... Тиймээс эрэгтэйчүүд урьдаас сайн дураар цэрэгт татагдаж байна гэж намайг хариулахад Розка амьсгаагаа хураан:

	— Тэгээд чи яах вэ? гэж асуув.

	— Би ч гэсэн явмаар л байлаа... Безак намайг болиулсан. Би энэ хөндийд хэрэг болох юм гэнэ.

	Энэ талаар би нэг их юм ярихыг хүссэнгүй. Бусад нь ар гэрээ орхиод сайн дураараа явж байхад гэртээ үлдэх надад эвгүй санагдлаа. Гэхдээ би Безакийн шийдвэрийг эсэргүүцэж болно гэж үү?

	— Партизанууд нэмэгдэж л байх шиг байна. Зарим нь Вэпорын тэндээс Намаг руу нүүсэн. Өчигдөр тэд үүгээр ирсэн. Дараа нь ой руу... ажилтай гээд явцгаасан. Тэдэнтэй хамт бас Дюра явж байна гэж манай авгай ярилаа.

	— Тэгвэл тэд амжилттай яваа юм байна гэж би бодлоо. Тэд лав төмөр замын шугам руу хөдөлж байгаа байх. Сүүлийн үед партизанууд Германы цэргийн тээврийг дайрч, төмөр зам эвдлэн байлдааны материал нийлүүлэх ажлыг тасалдуулж байна гэж олонтоо сонсогдох болсон юм.

	— Манайхан бас ирчихлээ гэж үү? Эндээс арай л хэтэрхий хол юм даа. Тэгээд зам муу... гэж би бараг өөрөө өөрөөсөө асуух мэт хэлсэнд Розка:

	— Ой дундуур бол хаа ч адилхан. Дюра сайн мэднэ гэж хэлэв.

	Сандарч, бачимдаж явсан тэр өдрүүдийн дараагаар өөрийн гэрийн амгалан тайван байдал надад эдгэрүүлэх эм шиг нөлөөлж байлаа.

	Би эхлээд хөрөөдөх газар луу доош нь хэчнээн мод явуулаа бол гэдгийг үзэхээр агуулах руу очоод дараа нь ойн цоорхой дахь эргэн тойронд нь ухаж эгнүүлэн суулгасан зулзаган моднууд, горхи дээгүүр зассан гүүрийг очиж үзээд эцэст нь модон байшинд оров.

	Ханзан дээр хэдэн эрэгтэйчүүд амарч, эмэгтэйчүүд оройн хоол бэлтгэж байлаа.

	— Тэгвэл цэрэг татаж байгаа юм бий. Олон эрэгтэйчүүд явлаа гэнэ үү? гэж өвгөн Кмошко тааз өөд ширтэн асуув.

	— Олуулаа. Дахиад ч явах байх.

	— Би ядах нь ээ арав насаа дарж чаддаг сан бол явмаар л байна. Урьд би үүний улмаас тахир дутуу болоод үе мөч маань муруй хазгай болсон ч гэсэн явмаар байна гэхэд нь:

	— Кмошка, та очоод олигтой бүжиглэж чадахгүй шүү дээ. Гэхдээ энэ хөгжмийн хамтлагт хэн бүхэн өөрийн үүргийг гүйцэтгэхээс аргагүй болох байх даа гэж би тоглоомоор хэлэв.

	Тэр оройгоо би Розкагийн сонирхсон зүйлд хангалттай хариулт өгч чадсангүй, ядарсандаа болоод хэвтэнгүүтээ үхсэн юм шиг унтчихжээ.

	Маргааш нь би гадаадын мэдээ сонсоогүй удсанаа ухаарлаа. Сонсоорой, Лондоноос ярьж байна... Байна уу, байна уу, Москва ярьж байна! Би дахиад л өнөө нэвтрүүлгүүдээ бариад авлаа! Тэгээд дахин нэвтрүүлэх цаг минутыг хүлээж долгионуудыг эрж, дууг нь чангаруулавч хүлээн авагч тасалдаж, шуугьж эхлэхээр нь хараал тавин зайнуудыг нь авч солив.

	Барууныхан бас л хөдлөх болоогүй. Оросууд Карпатад тулж зогссон хэвээр, бүх дэлхий даяар цааш ямар ажиллагаа явуулахыг нь тэсэж ядан хүлээж байлаа.

	Гэтэл гадаадын нэвтрүүлэгт манайд юу болж байгаа талаар аль хэдийн шинэ мэдээ авчхаад, Татрын уул, Турек, Похранид гарсан үймээн, партизаны ажиллагааны үр дүн, цэргийн ангийн хөдөлгөөн, хил дээрх Германы зэвсэгт хүчний байлдааны бэлэн байдлын талаар мэдээлж, урван тэрслэхээс болгоомжлон анхааруулж байлаа.

	— Урвагч дэглэмтэй тооцоо хийцгээ. Орон нутгийн ардын зөвлөлүүдийг бэлэн болгоё! гэж чанга яригчаар уриалав.

	Тэр ардын зөвлөл нь манай энд бий болоод хөдөлгөөн гарч, дээдсийн эсрэг тэмцэж, засгийн газрыг хэрэгсэхгүй болгон ардын зөвлөл илээр хуралдаж манай партизанууд хийх гэсэн зүйлээ хийж байлаа.

	Ядах нь ээ манай энд бүх юм хэвийн байдлаар явагдаж байсан бөгөөд харин бид бүхэнд ямар нэг үл ялих зүйл, энд тэнд ганцаарчлан шатаж байсан галыг нийлүүлж дүрэлзтэл асаах тийм салхи, аль нэг албан ёсны дуудлага л дутагдаад байгаа мэт санагдаж байв. Тэр үед юу хэрэгтэй байсныг одоо хэлэхэд хэцүү. Нэг үгээр хэлэхэд бид бусдаас түрүүлчхээд... хойноосоо ирэхийг хүлээж ядаж байсан юм.

	Хоёр өдөр би гэртээ ингэж зовж, хүлээн авагчаасаа холдолгүй, байн байн ойн удирдах газар луу утасдаж юу болж байгааг надад мэдэгдэхийг битгий мартаарай гэж Янко Крайчид сануулж байлаа. Гэтэл Янко Крайчи хүртэл албан тасалгаандаа дандаа байх уу, эсвэл доошоо тосгон руу очих ёстой юу гэдгээ сайн мэдэхгүй алга болчхоод утас ихэвчлэн хоосон дуугардаг байсан учир би сүүлдээ бүр тэвчээр алдах болов.

	Түүнээс хойш хоёр өдөр өнгөрч... би хүмүүсийн дунд орохгүй байж чадахгүй боллоо.

	Тэр удаа би ардын зөвлөлийн уриалгыг санаад буунуудынхаа дотроос хуучин винтов, байлдааны карабиныг өөрчилж хийсэн нэг буу, түүн дээрээс бас ямар ч урван тэрслэгч юм уу, германчуудын гэдсийг гайгүй сайн нүхэлж чадахаар тийм том сумтай нэг гар буу сонгож авав. Тэр цөмөөрөө сайн буу байсан боловч би хайрлаад яах вэ, биднийг зоригтой хамгаалж чадах цагдан сэргийлэгчидтэй байсан маань дээр гэж бодсон юм.

	Бүр орой, болж, гадаа харанхуй байлаа. Надя аль хэдийн унтаад Розка бид хоёр гал тогооныхоо өрөөнд суув. Би бууныхаа замгийг сугалан авч задлаад бүх хэсгийг нь шинэ цэрэг шиг нэгд нэггүй сайн тосолж, голыг нь даавуугаар арчсан учир нэг ч толбогүй цэвэрхэн болов. Дараа нь бас гар буугаа задлан үзэж, сойлтыг нь шалгахад замаг нь бүрэн бүтэн цөм сайн ажиллагаатай байв.

	Хэрэв би зөв санаж байгаа бол тэр өдөр ням гариг байсан юм. Маргааш өглөө нь эрт замд гарахаар бэлтгэж мөрөндөө хоёр буу үүрээд, тэр их буу шиг аймшигтай чанга дуутай гар буугаа бүснээсээ зүүв. Тэгээд хүмүүс ажилдаа ирнэ гэдэгт сайн итгэхгүй байсан ч гэсэн галт тэрэг ирэхийг хүлээлээ.

	Гэтэл гадаа гэнэт нохой хуцах сонсогдов. Ноход галзуу юм шиг хуцаж, гинжээ тойрон дүүлж байгаагаас үзэхэд ер бусын зочин ирж байгаа бололтой. Та нарын тэвчээрийг алдагдуулаад яах вэ, шууд хэлье. Тэр нь ах Козлов хоёр нөхөртэйгөө байсан бөгөөд маш их яаран, салхи мэт хурдлан айсуй явлаа.

	— Өнөө өглөө Мартинад юу болсныг чи мэдэв үү? гэж Иван хашхирав.

	Би юу ч мэдсэнгүй. Тэрээр бидний сонирхож байгааг харсан ч гэсэн тэр даруй шинэ мэдээг эхнээс нь тодорхой ярихыг бодсонгүй юуны өмнө:

	— Чи мэдэж байна уу... тэр чинь дохио! Одоо үүнээс өөр яах ч арга алга! гэж хашхирав.

	Дараа нь сэтгэл нь бага зэрэг тайвширч Будапештаас Берлин рүү явж байсан цэргийн төлөөлөгчдийг довтолсон тухай сая эрэмбэ дараатай ярьж эхэллээ. Тэрээр ач холбогдлыг нь тэр даруй ойлгосон үйл явдлын улмаас сэтгэл нь тэгж догдлоогүй байлаа ч гэсэн зөвхөн партизаны штабаас дамжуулсан товч мэдээнээс сонссон болохоор тэртэй тэргүй түүнээс илүү тодорхой ярьж чадахгүй байлаа.

	Ухаантай хүнд зөвхөн учрыг цухуйлга гэсэн үг байдаг. Гэтэл би ухаантай хүн болох гэж сайрхаж чадахгүй ч гэсэн тэр хэдхэн үг Мартина гэдэг газар ямар хэрэг болсныг төсөөлж ойлгоход хангалттай байлаа.

	Бид тэр ихэмсэг Германчууд өөрсдийн аюулгүй байдлыг хангах зорилгоор тусгай вагондоо пулемёт, гар буу, гранат бүгдийг авч явсан гэдгийг сайн мэдэж байлаа. Тэгээд ч тэд арчаагүй ядуу, өчүүхэн хүүхэлдэйнүүдтэй адил байжээ. Тэдний сайрхуулдаг зэвсэг, ихэмсэг бардам зан юунд хэрэгтэй юм бэ? Мартинын төмөр замчид галт тэргийг нь зогсоогоод цааш явуулахгүй байжээ. Тэгэхэд Германчууд яаж чадах юм бэ? Тэднийг буудлын албан тасалгаанд очиход төмөр замчны хувцас өмссөн, партизаны удирдагч Сурковын дэргэд Оросын хорлон сүйтгэгчдийн ажиллагаагаар төмөр зам эвдэрсэн гэж хэлсэн байна. Гэтэл тэр нь огт худал, үнэхээр том тоглоом байжээ. Хамгийн гол нь тэдэнд сэжиг төрүүлэхгүйгээр Германчуудыг мэдэгдэлгүй хуаранд оруулахаас гадна бас партизанууд бэлэн болсон байх явдал байжээ .

	Хуаранд очоод тэд урхинд орсон гэдэг нь мэдээж! Братиславт байгаа Германы цэргийн ангитай утсаар ярихыг оролдтол нэг зоримог ахлах дэслэгч утсан харилцааг бас партизанууд тасалсан гэж мэдэгджээ. Германы цагийг нарийн баримтлах ёс, дэг журам дагаж чадахгүй тийм орноор аялах нь тэдэнд хэцүү хэрэг ээ! Хуарангийн орон дээр унтаж байх завсар нь шөнө тэр зоримог ахлах дэслэгч юу хийж явсныг бүх дэлхий өмнө нь зөвхөн өнгөн дээрээ чичирч байгаад итгэсэн тэдгээр ноёд мэдсэн ч болоосой! Ахлах дэслэгч Склабина дахь партизаны штаб руу очиж хурандаатайгаа уулзсан гэдгийг бид төсөөлж байсан боловч одоо бүх зүйл нэгэнт тодорхой болсны хойно тэр үед чухам юуны тухай штабт ярилцсаныг сая мэдсэн юм.

	— Хамгийн гол нь бүх зүйлийг сэжиглүүлэхгүйгээр, шийдвэрлэх хэрэгтэй. Нууц хөдөлгөөний цэргийн командлал бэлтгэл хийхэд хэд хоног хэрэгтэй гэж болгоомжтой хурандаа шаарджээ.

	Тэгэхэд партизаны штабын дарга:

	— Ийм хачин юм байх гэж! Тэр ноёдыг та хэдий болтол пижигнүүлэхгүй байлгана гэж бодож байна? Олон үг ярихын хэрэггүй. Нэг бол та нар маргааш өглөө зэвсэггүйгээр штабт хүргэж авчир. Эсвэл түүгээрээ өөрсдөө тэдний учрыг ол гэж хариулсан байна.

	Өнөөдөр бид энэ тухай мэдээг уншаад түүний тэр хариулт огтхон ч сэжиглэхгүй тайван унтаж байсан тэдгээр тоо томшгүй олон хүнийг хэрхэн шийтгэх шийдвэр болсон юм гэдгийг ойлгож байна. Тэднийг унтаж байхад бүх зүйлийг тохиролцжээ. Тэр ахлах дэслэгч хамгийн найдвартай дөчин автоматчинийг өөртөө авч юу хийх тухайгаа тэдэнтэй тохиролцжээ.

	Тэр үед Иван Козлов дуулсан зүйлийнхээ талаар бидэнд ярихад бүх зүйл алган дээр байгаа юм шиг илэрхий байсан юм.

	Өглөө нь буцаагаад Будапештад хүргэж өгнө гэдэг нэрийдлээр Германы цэргийн эрхтнүүдийг хуарангийн талбайд гаргасан байна.

	Гэтэл өнөө зоримог ахлах дэслэгч тэдэнд ойлгуулахын тулд Германаар «Гараа өргө!» гэж хашхирчээ. Тэр нь эсэсийнхний нэр хүндэд хортой, тэдний ихэмсэг бардам занд таарахгүй хэрэг тул тэд буугаа шүүрэн авч зарим нь буудсан боловч дөчин автоматчин ширүүн гал нээж... хэрэг явдал тэр даруй төгсжээ.

	Тэр нь яагаад ч мэдэгдэлгүй өнгөрөөж болохгүй хэрэг явдал гэдгийг бид ойлголоо.

	— Тийм учраас би чамд «Тэр бол дохио'» гэж хэлж байгаа юм гэж Иван давтан хэлэв.

	Иван тэгж хэлэнгүүт миний өрөөнд утас дуугарав.

	— Хэн бэ? Янко Крайча юу?.. Тийм ээ!.. Юу гэнэ ээ? Словакийн ардын зөвлөл гэнэ үү?.. Бослого оо? За яамай даа!

	Тэр агшинд бид ямар сэтгэгдэлтэй байсныг одоо ямар ч үнэ цэнэ өгсөн би илэрхийлж хэлж чадахгүй. Тэгээд танд энэ ямар хэрэгтэй юм бэ? 1944 оны наймдугаар сарын 29-ний тэр өдөр зэвсэгт бослого зарласан юм гэдгийг мэдвэл л танд боллоо. Гэхдээ тэр бол түүнээс бүр хэдэн хоногийн өмнөөс бидний үзэж өнгөрүүлж байсан бодит зүйлийн хамгийн дээд нотолгоо байсан юм.

	Үнэнээ хэлэхэд тантай хамтран ажиллахад тун хэцүү байна. Та өөрийнхөө үүргийн гол үндсэн зүйлийг дандаа орхигдуулж, түүнийг цааш нь бүр та бид хоёрын аль нь ч хүч хүрэлцэхээргүй тийм хүрээ хэмжээнд хүртэл өргөтгөхийг хүсэж байгаа шиг санагдах юм. Тэглээ гэж та надад уурлах хэрэггүй. Таныг харах болгондоо би:

	— Банска-Быстрицэд юу болсон бэ? гэж асуух гээд хүлээж ядаж байгааг чинь таны харцнаас ойлгож байна. Үүнээс урьд хэлсэн зүйлийг минь та мартчихсан юм уу? Би тэнд байгаагүй. Тэр талаар мэдэх ч үгүй.

	Ардын зүйр үг гуталчин хүн гутлынхаа хэвийг л хичээх хэрэгтэй гэж зөвлөсөн байдаг ч гэсэн бид анх сэдсэн санаандаа тууштай байж Быстрица хотын талаар зөвхөн манай энэ зэлүүд нутаг хүртэл цуурайтаж дуулдсан зүйлийг л авч үзье.

	Словакийн ардын зөвлөлийн заалт, зарим нэгэн захиргаа бусад албан газраас явуулсан арга хэмжээний талаар сониноос бидний олж мэдсэн зүйлийг бол энд тэнд лавтай хадгалагдаж үлдсэн сониноос та өөрөө уншиж болно. Тэдгээр сониноо та хүмүүс яаж баярлалдан, итгэл найдвар төрж байхад бас болжморын үүрнээс сондгойрч цухуйсан сүрэл мэт найдвар тасрах явдал мэр сэр үзэгдэж байсан тухай өгүүлэл олж үзэх болно. Зүрх сэтгэлийг баясуулан хүч оруулж, зоригийг нэмэгдүүлж байсан олон юмны зэрэгцээ уур хүргэж, уйтгар төрүүлсэн зүйл бас гарч байсан юм. Одоо бүх зүйл нэгэнт өнгөрсний хойно тэр өдрүүдийн талаар нэгдсэн дүрслэл бүтээхийг түүхчдэд бид даалгаж болох юм. Бид одоо өөрсдийнхөө үүрэгт ажилд эргэж оръё. Харин даруу байх нь чухал... 

	Өдөр бүр гадаадын мэдээ сонсоход цагаа зарцуулж, нэвтрүүлэг шуугиантан бол уураа барж байсан миний хувьд таатай нөхцөл бүрдэж чөлөөт Словакийн нэвтрүүлэг бидний хаяанд шахам ойр, их чанга байсан учир нэвтрүүлэгчийн үгийг хажуугийн модон байшингуудад байгаа ажилчид хүртэл сонсдог боллоо. Одоо ч гэсэн би тэр нэвтрүүлгийн программыг санахад дууны ая, яруу найрагчийн шүлгүүд санаанд минь илхэн байна. Тэгээд бас Братислав дахь засгийн газар Словакийн бослогыг даруулахын тулд Германчуудыг дуудлаа гэсэн мэдээг сонссоноо санахдаа одоо ч гэсэн би өөрийн эрхгүй нударга зангиддаг. Тэр муу новшнууд өөрийнхөө хүмүүсийн эсрэг ингэж ханддаг байна шүү! Энэ тухай ярих нь үнэхээр амны гарз юм даа.

	Манай үүгээр үйл явдал өчнөөн төчнөөнөөрөө үргэлж гарч байснаас болоод би партизануудынхаа талаар бүр мартаж орхижээ.

	Бослого гарснаас хойш гурав дахь хоногт байсан байх гэж би бодож байна. Жилин, Трутскийн орчин, Попрадын чанадад, сүүлд нь бүр манай энэ Тэлгартын дэргэд ширүүн тулалдаан гарсанд би Вэприйн уулан дахь Их Намагт байгаа өнөө партизануудынхаа тухай санав.

	Тулалдаанд орохоор тэд цааш явсан гэдгийг би таамаглаж байлаа. Гэвч ядаж тэдний нуугдаж байсан тэр газар очиж тэдний хэрэглэж байсан, тэднийг санагдуулах бүх зүйлийг үзэж харах хүсэл өөрийн эрхгүй төрлөө.

	Тэгээд Их Намагт хүрэх замынхаа дунд ороод явтал гэнэт: «Чөтгөр аваг! Өнөөдүүл чинь нүхэн байрныхаа түлхүүрийг лав аваад явсан байх шүү!» гэдэг тэнэг бодол төрөв.

	Байрны хаалга мэдээж цоожтой байлаа. Гэвч гэнэт санаад хаалганы дээд талаар хартал хөндлөвч модны хагарсан завсарт түлхүүр үзэгдэв.

	Дотогш орж цонхны нь онгойлгоод өрөөний доторх байдлыг харвал тэд их яаралтай гарч явсан бололтой. Үүнийг газраар энд тэнд тарааж орхисон сүрэл, цаасны тасархай гэрчлэв.

	Ширээн дээр хадаасаар хатгаж орхисон жижиг цаасан дээр:

	«Ашгүй бид дахин тулалдаанд орохоор явлаа. Ингэхгүй бол бүр үе мөч маань хөшчих дөхөөд байсан юм. Фашистууд сөнөтүгэй! Эрх чөлөө мандтугай! И. Г. Козлов» гэж бичсэн байв.

	Хайрт Иван Герасимович минь! Би түүнийг манай Подвэприйн нугад анх хүрч ирсэн тэр нэгэн орой үзсэн шигээ дахин санаандаа тодхон харж, нөхөрсгөөр гар атгахаас автомат атгаж илүү дассан түүний чийрэг гарын атгалтыг дахин мэдрэх шиг санагдана. Тэгээд саад бэрхшээл, гачигдал зовлонг үл харгалзан сэдсэн зорилгынхоо төлөө цуцалтгүй тэмцсээр байсан дөрвөн ах дүү нарынхаа хамт байсныг нь, бас Дэжо Сламка үймээний тухай анхны мэдээ авчирсан тэр орой зоогийн газраас бидэнд «— Баяртай!» гэж хэлээд хэнэг ч үгүй гарч явсныг нь санаж байна.

	Тэгэхэд «Үнэхээр дахин уулздаг бол уу?» гэдэг бодол сэтгэлийг түгшүүлж байлаа. Тийм хол газраас төчнөөн аюул бэрхшээлийг даван туулж ирээд одоо эх орон нь аль хэдийн чөлөөлөгдөөд байхад ахин байлдахаар явж байлаа.

	Гэхдээ энэ бол амсаж өнгөрүүлсэн гай зовлонгийнхоо өшөөг авахын тулд биш түүнээс илүү нандин зорилготой гэдгийг би тэгэхэд ойлгосон юм.

	Би ойн захаар аажим алхаж явахдаа тийм нөхцөлд ойн харуул хүний зуршил болсон нэгэн зүйлд огт автагдахгүй байлаа. Намаг дээр бодон туурайгаараа гишгэсэн юм уу, горхины захад гөрөөсний мөр байгаа эсэхийг би огтхон ч сонирхсонгүй. Би юуны ч тухай бодож болох байсан боловч энэ тухай л бодохыг хүссэнгүй. Гэхдээ би тэр удаа юу ч бодохгүй явсан юм.

	Подвэприйн нугаас холгүй нэг залуутай тааралдав. Би зулзаган нарс модны цаанаас араас нь гэтэж ажиглахад доошоо тонгойж, хөдөлгөөн нь ямар нэг юм шарж байгаа шиг санагдлаа.

	«Хулгайн анчин байна!» гэж би юуны түрүүн бодов. Тэгээд юу хийж байгааг нь сайн ажиглахын тулд царс модны ард нуугдаад бууныхаа сойлтыг салгаж хөл дороо тавив.

	Хэдийгээр ан амьтанд хамгийн хохиролтой цаг ирж, тулалдаан болгоны үеэр хохирол үзэж устаж байсныг нь ойлгож байсан ч гэсэн зүй бусаар хулгайгаар гөрөөс алсан хүн бүрийг би хайр найргүй цээрлүүлэхээр шийдэв. Тэртэй тэргүй партизанууд хангалттай олноор алж идэж байсан юм... 

	Түүнийг ажилдаа хамаг анхаарлаа хандуулсан үед хэдэн алхам ойртож очтол хэдийгээр итгэхэд хэцүү байсан боловч түүнийг Стрмень гэдгийг танив.

	«Өөдгүй муу новш! Нуруу чинь загатнаад байгаа бол түүн дээгүүр чинь сайн татаад өгнө дөө!» гэж бодсоноо тэр нэг өдөр эрэгтэйчүүд зам дээр гарч машин хүлээж байхад Стрмень зөвхөн тэднийг үзэхээр ирж байсныг санав.

	Тэгээд би буугаа шагайж:

	— Стрмень! гэж зандрав.

	Над руу сэрдхийн огцом эргэхдээ арай л ойчсонгүй. Дараа нь босон харайж, гараа сарвалзуулан амаа ангайсан боловч үг хэлж чадсангүй.

	Би хэд харайгаад дэргэд нь хүрч очив. Гэтэл газарт зэрлэг бодонгийн оронд ус нэвтрэхгүй материалд ороосон том боодолтой зүйл, түүний хажууд задалсан шүхэр байхыг олж хараад хэчнээн их гайхсаныг минь та төсөөлж байгаа байх. Тиймэрхүү хэлбэртэй зүйл манай шүхэрчид буух үеэр хамт унаж байсан юм. Тэгээд саяхан зөвлөлтийн онгоц нисэн ирж зэвсэг хаясан тухай мэдээ сонссоноо санамагц чухам яагаад энэ Подвэприйн нугад ийм үнэт зүйл бий болсныг ойлгов.

	Тэр ер бусын олдворын дэргэд жирийн олсон даавуун хүүдий хэвтэж байв.

	Би энэ явдал тохиолдол биш зориуд хүүдий авчирсан байх гэж бодсондоо:

	— Тэр таных уу? Одоохон наадах хүүдийгээ онгойлго! гэж ширүүн хэлэв.

	Тэгээд хүүдийний доторхыг үзтэл юу байсан гэж санана! Дотор нь цэргийн хүнс, консерв зарим боодолтой зүйлүүд байлаа.

	— Стрмень, та үүнийг хаанаас олов? гэж би уцаарлангуй асуув. Стрмень сандарч, үнэнээ хэлэхийг хүссэнгүй. Гэвч бултаж булзааруулахыг нь тэвчиж чадахгүй гэдгийг мэдэхдээ хоргодох байр байгаа тэр зүг рүү зааж:

	— Тэндээс... тохиолдлоор... гэж тоомсоргүй хариулав.

	— Тохиолдлоор гэнэ ээ? Тохиолдлоор олсон гэж хэлэв үү? Чөтгөр аваг чамайг! Энэ хүүдийг та гэртээ бас тохиолдлоор оллоо гэх нь үү? Партизануудын хоргодох байранд таныг тохиолдлоор очсон гэдэгт намайг итгүүлэх гээ юү? Тэгэхгүй шүү, хонгор минь! Танд илэн далангүй хэлэхэд, 

	— Та хулгайлах гэж авсан! гэж би гэм хоргүй хүн болох гэж оролдож байгаа түүнийг зандрав.

	Тэрээр доороо тогтож ядан, өөрийгөө хамгаалахыг оролдоно.

	— Хөрш минь дуугай бай. Та дэмий шалтаг эрж байна. Хэчнээн хичээгээд тус болохгүй. Тэгээд та үүгээр яах гэсэн юм бэ? гэж би асуув.

	Саяхан оролдож суусан тэр лут боодолтой юм руугаа хараад яахаа мэдэхгүй дуугүй зогсох нь дотор нь юу байгааг өөрөө мэдэхгүй байгаа бололтой.

	Тэгэхэд нь Стрменьд ял тулгах хамгийн тохиромжтой цаг боллоо гэж би үзээд:

	— Дахин хэлэхэд та хулгайлахаар ирсэн. Өнөөгийн цаг үеийн байдал иймэрхүү ичгүүр сонжуургүй хүмүүсийг өршөөхгүй гэдгийг мэдээрэй. Тэгээд хэрэв зүгээр өнгөрье л гэж бодож байгаа бол энэ боодолтой буунуудыг өнөөдрийн дотор манай сэргийлэгчдэд хүргэж өг гэв... 

	— Би ганцаараа даахгүй, их хүнд юм байна гэж Стрмень дуулгавартай хариулав.

	Тэгэхэд нь би боодлыг нь задлаад:

	— Яахаа өөрөө мэд. Энэ зэвсгийг хувааж хоёр удаа явсан ч болно. Харин ямар нэг зүйл хаяж үрэгдүүлсэн байвал бурхандаа залбир! Би гэртээ эргэж ирэнгүүт л мэдэгдэнэ шүү! гэв.

	Намайг гэртээ эргэж ирэхэд авгай маань:

	— Быстрицын нэвтрүүлэг сонсогдохгүй болчихлоо... гэж мэдэгдэв.

	Тэгээд би ойн удирдах газар утасдаж Германчууд Быстрицийг бөмбөгдөж, нэвтрүүлэгчийг нь гэмтээсэн тухай харамсалтай мэдээ сонслоо.

	— Чөтгөр аваг гэж! Одоо дахиад л хүлээн авагчийнхаа дэргэд суугаад уурлаж, уцаарлаж, антены утас тэгшлэн хуурай зайнуудыг нь сольж, алс хол байгаа манай холбоотны дамжуулж байгаа мэдээг сонсох гэж оролдох болох нь... гэж уурлангуй хэллээ.

	Янко Крайча зэвсэг олсон тухай миний мэдэгдлийг хүлээж аваад:

	— Дорно зүгт манай хоёр дивиз бууж өгсөн байна. Командлалаас болсон гэж ярилцах юм... Одоо Германчууд тэдний зэвсгийг хурааж байгаа гэнэ гэж мэдэгдэв.

	«Золиг байх гэж! Тэр ч муу юм боллоо» гэж би бодов Тэгээд манай тэр цэргүүд бослогын эхний өдрүүдэд Улаан армийн зүгт фронтыг нэвтлэн улаан армид Карпатын нурууг давахад нь зам гаргаж өгөх үүрэгтэй байсан тухай Безакийн ярьж байсныг би саналаа.

	— Энэ чинь урвасан хэрэг үү? гэж намайг асуухад, 

	— Урвалт юм уу, эсвэл шийдэж чадахгүй түдгэлзсэнээс юм уу, мэдэхгүй байна. Хамгийн аюултай нь тэнд одоо Оросуудын өмнө манайхан биш Германчууд байж байна гэж Янко хариулав.

	Удалгүй намайг доод тосгоноос дуудуулахад юуны тухай болохыг таамаглав. Безакийг мужийн ардын зөвлөлийн даргаар томилсноос орны нь хүн хэрэгтэй болсон учир намайг ардын зөвлөлд авах гэсэн байлаа.

	— Намайг сонгоод яах вэ. Хэзээд хажууд бэлэн байж чадах тийм хүнийг шилж авах хэрэгтэй гэж би татгалзав.

	Тэд ч миний үгийг хүлээж авав. Тэгээд өдөр болгон шахам болдог хуралд би тийм холоос ирж чадахгүй нь мэдээж байлаа.

	Тэр удаа миний оролцсон хурал дээр Робо Лишчиак цагдан сэргийлэхийн үйл ажиллагааны тухай илтгэл тавьсан нь маш сонирхолтой болов.

	— Бидэнд мэдэгдэлгүй манай тосгоноор хулгана ч өнгөрч чадахгүй. Ямар ч зорилгогүйгээр нэг газраас нөгөөд зүгээр шилжих гэсэн хүн бүрийн бичиг баримтыг шалгаж, санаа зорилгыг нь мэдэх болно. Харин та нар надад энэ тухай бүрэн эрх олгох хэрэгтэй... гэж ярихад Валер Урбан үгийг нь таслан:

	— Би чиний хэлснийг ойлгож байна. Чи дураараа тэдэнд ял ноогдуулж, тэгэхдээ сайн цээрлүүлж байхыг бодож байна. Гэтэл саяхан мужийн төвөөс заавар ирсэн... дараа уншиж танилцаарай. Бүрэн эрхийн тухай ярихын ч хэрэггүй. Тэр бол харгис цагдаа нарын хэрэг... энэ чинь ардын аюулаас хамгаалах байгууллага. Тэгээд та нар цааш нь өөр юу хийсэн юм бэ? гэж асуув.

	— Цааш нь бид хувьсгалт журмыг сахих үүднээс янз бүрийн ажил зохиолоо. Жишээ нь ямагт бидний эсрэг байсан... хэсэг хүний гэрээр орж тэдэнд хэлэх зүйлээ хэлсэн. Толгойгоо өндийлгөх гэж битгий бодоорой. Тэгвэл та нарыг дор нь цаазаар авна шүү гэдгээ хэлсэн гэж харгис цагдаа нараас доогуур эрхтэй болсондоо уурласан Робо Лишчиак цааш ярив. Тэгэхэд Валер Урбан:

	— Харж байна уу, дахиад л өөрийнхөө дураар. Хэн ч олгоогүй тийм эрхийг та нар битгий дураар эдэлж бай гэж мэдэгдэв.

	— Олгоогүй! Олгоогүй гэнэ шүү! Тэгвэл тэднийг чинь хаацайлж байх хэрэг үү? Жилинд, Врутекийн ойролцоо, Тэлгартэд юу болж байгааг хар. Дорно зүгт Германчууд манайхыг яаж байна? Гэтэл бид тэднийг зүгээр өнгөрөөх ёстой юу? Одоо үүгээр ямар үл бүтэх этгээдүүд тэнүүчилж явааг мэдэхгүй байна уу? Элдэв бусын урвагчид, тагнуулууд, гвардийнхан, бэртэгчнүүд... Тосгонд ямар хүмүүс байгааг чи мэдэх үү? Мэдэхгүй! гэж сэргийлэхийн дарга уурлав.

	Лишчиак түүнийг сонор сэрэмжгүй байна гэж сэжиглэж байсан учир Урбаны царай үл мэдэг хувьсан:

	— Хэнийг? гэж гэнэт асуув.

	— Хамай гэж хэн болохыг мэдэх үү? Хуучин орлогч даргын хүргэн. Амралтаар хадмындаа ирээд байтал нь энд бослого гарлаа. Тэгээд Братислав руу албан ажилдаа эргэж очихыг хүссэн ч гэсэн фронт гарахаасаа айж байна. Фронтоор гарахдаа араасаа манайхны юм уу урдаасаа Германчуудын суманд өртөж магад гэж айж байгаа юм. Хотод ажил хийнэ гэж хүсэл тавьсан. Гэхдээ тэр бол зөвхөн цалин авч байхын тулд л гэртээ суугаад ямар нэг аргаар гэм буруугүй мултрах арга сүвэгчилж байна. Ийм хүмүүсийг яах болж байна?.. Чи хэлээч!

	— Хүлээж байя. Тэр чинь өөр болно шүү дээ гэж Валер уурласангүй, итгэлтэй хариулсанд энэ удаа Робо Лишчиак уурлаж:

	— Энэ чинь хоосон үг! Ийм хүмүүс өөрчлөгдөхгүй. Өнгө нь өөрчлөгдсөн ч олигтой болохгүй, эрээн цоохор л юм болно... гэв.

	Бослого амжилттай болж өнгөрөөд одоо тэр эмх замбараагүй өдрүүдээс хойш олон жил өнгөрч, энэ хугацаанд бидний хуримтлуулсан тодорхой хэмжээний туршлагаас үзэхэд Лишчиакийн итгэхгүй байсан нь зөв байжээ. Тэр удаа Лишчиакийн удирдсан залуучууд Хамайгаас хараагаа салгасангүй. Тэд Хамай нэг зүүн тийшээ, нэг баруун тийшээ эргэж дайвж байгааг нь харж, буруутгах, зөвтгөхийг хольж ярихыг нь сонсож байлаа. Тэгээд зальтай хүн болохоор бүх найдлага тасарч байсан тэр хэцүү бэрх үед ч гэсэн юмны учрыг урьдаас ойлгож мэдээд: «Би та нарт хэлээгүй билүү, ийм л болох байсан юм» гэх зэргээр ярих болсон юм. Харин одоо дам сонсвол тэрээр Братиславт ямар нэг хэлтсийн дарга болоод өөрийнхөө зүйрлэшгүй их баатарлаг үйлсээр сайрхаж, гавьяа зүтгэл гаргасны учир цааш дэвших гэж байгаа гэдэг юм.

	Гэвч би үйл явдлын өрнөлтөөс түрүүлэн зайлахыг ч хүсэхгүй байна. Болсон явдлын дэс дарааллыг алдагдуулах биш харин хэрэг явдал ямар дэс дараалалтайгаар явагдсаныг одоо ой ухаандаа хэвээр сэргээж санахыг л хичээж байна. Тийм учраас бослогын үед бидний амьдрал ямар байсан тухай танд хамгийн сайн төсөөлөл өгөхийн тулд ардын зөвлөлийн үйл ажиллагааны талаар дахин эргэж ярих нь зүйтэй гэж үзлээ.

	Лишчиакийн сэргийлэгч нарт эцэж ядрахаар их ажил байсангүй. Сэргийлэгч нарын гол үүргүүдийн нэг нь манайд фашист үзэл санааг хэвээр хадгалахыг эрмэлзэгчдийг журамлах явдал байсан бол тэд тосгоноор хэсүүчлэн шүгэл үлээж явцгаах л байсан байх. Гэвч тариалангийн талбай бүхэн нь налуу ташуу газартай, ой мод болгон нь эгц эрэг, гуу жалга бүхий манай энэ нутагт хүн бүр хэзээнээс адилхан хэцүү амьдралтай болохоор санаа бодол улс төрийн үзлээр нийт олонхоосоо онцлог ялгарах хүн ховор байлаа. Тиймээс бослогын өмнө ч гэсэн тийм хүмүүс олон байгаагүй. Тусгай хорооныхон ч гэсэн манайд цөөн тоотой байсан бөгөөд түүнд эхлээд нэрээ бичүүлж байсан боловч сүүлдээ дургүйцэх болсон юм.

	Жинхэнэ фашистуудын тухай гэвэл тэд үнэн итгэлээрээ бус гол төлөв бололцоог ашиглан ашиг олз олох гэж бодсон хэдхэн хүн оржээ.

	Тиймээс манай сэргийлэгчид фашистуудыг устгах талаар бусад тосгоныг бодвол ажил багатай байсан бөгөөд фашист үзэл санаа манайд тэр даруй замхран арилсан билээ.

	Нэг өдөр мод хийж байгаа эмэгтэйчүүдийг эргэхээр очтол Ханка Росикова над дээр ирж, Дюро хаана явааг мэдэхгүй юу? гэж надаас аяархан асуув.

	— Лав л партизануудтай явсан байх. Тулалдахаар явцгаасан гэж би хэлэв.

	— Тэлгарт руу юу?

	— Тэлгарт руу ч явсан байж болно. Тэндээс нь Тэлгарт руу хамгийн ойр. Гэхдээ би мэдэхгүй гэж Ханкад хариулав.

	Ханкагийн царай ялимгүй цайх нь ажиглагдав.

	— Түүний тухай битгий санаа зов... 

	Тэлгартыг Германчууд эзэлсэн гэж би дуулсан. Манайхан аргагүй ухарч, нэлээд хүн амь үрэгдсэн гэнэ... гэж ярихдаа хоолой нь чичирч байв.

	Энэ үнэн бодитой мэдээг хаанаас олж мэдсэнийг би сонирхон:

	— Яаж мэдээв? Хэн чамд ингэж хэлэв? гэж асуув.

	— Тэлгартад хүнтэй суусан Зуза Ремешикова ярьсан. Германчууд нөхрийг нь алаад... Зуза саяхан хүүхэдтэйгээ зугтаж гэртээ ирсэн.

	Маргааш нь ням гаригт болсон олон нийтийн цуглаан дээр би гутал засварчны охин Зузаг олж харлаа.

	Манай цуглаан ердийн адилаар сүмд очсоны дараа болов.

	— Та нар тулалдаанд орохоор явсан хайр сэтгэлт хүмүүсийнхээ төлөө дөнгөж саяхан залбирч мөргөцгөөлөө. Зөвхөн залбирах явдал хангалттай биш. Христосын шашинд ердөө л бурхны ивээлд найдаад гараа хумхиж суух ёсгүй. Манайхнаас явсан хүмүүсээ дэмжиж байгаа бол тэдэнд мэдэгдэхээр бид бүхэн тусалж ажиллах хэрэгтэй. Тэднийг өлсөхгүйгээр хүнс тэжээлээр сайн хангах, фронтод хэрэгтэй болгоныг олж нийлүүлэх, дүрвэсэн эмэгтэйчүүд, хүүхэд, настайчуудад туслах, тэдний зовлон бэрхшээлийг хуваалцах нь чухал. Фронтын шугамд шууд өртөөгүй бид германы эзлэн түрэмгийлэгчдийг биеэр үзэж таньсан өөрийн иргэдэд тус дэмжлэг үзүүлэх ёстой гэдгээ бид ухамсарлацгаая. Бидний дунд энэ Зуза байж байна, энэ өөрөө яриг... гэж Безак ярилаа.

	Тэгэхэд хар хувцас өмсөж гашуудан зогсож байгаа Зузагийн зүг харцгаав. Зуза одоо ганц үг хэлснээс шүлсээ залгиад дуугүй өнгөрсөн дээр гэж бодно гэдгийг цөмөөрөө мэднэ.

	Гэвч аз болоход түүний аав, гуталчин Ремешик бас энд байсан нь үг хэлж чаддагаа үзүүлэхэд нь бүр ч сайн юм болжээ.

	Тэгээд Ремешик гараа дэлгэн алдалж:

	— Хүмүүсээ, тэнд гай зовлон тохиолдсон. Германчууд бол чөтгөрүүд гэдгийг бид мэднэ. Тэд нар тосгон руу дайрч оронгуутаа... цус урсгаж, эрэгтэйчүүдийг харвал алж, эмэгтэйчүүд харвал барьж авч байсан байна. Дараа нь дээрэмдэж эхэлсэн нь мэдээж. Бүгдийг тонон дээрэмдсэн. Германчуудаас биднийг бурхан тэнгэр аварч хайрла... Энэ болсон явдлын талаар манай Зуза ярьсан ч чадна... гэж ярив.

	Гэтэл Зуза уй гашуудалд автагдан нэг ч үг хэлж чадахааргүй алчуураараа нүдээ даран сэмхэн уйлж байсан учир түүнийг тэгж зовоох хэрэггүй байлаа.

	Уйлахгүй ч яах вэ. Түүнд тохиолдсон гай зовлон бага гэж үү? Эрэгтэйчүүдтэй хамт төмөр зам дээр ажиллаж байсан Зузагийн нөхөр анхны тулалдаанаар амь үрэгджээ. Тэгээд байшин нь шатаагүй үлдсэн бол одоо германчууд эзэгнэн, эд хогшлыг нь түйвээж, зоориноос нь үр тариаг нь зөөж байгаа, Белана гэдэг тэдний сайн үүлдрийн үнээг лав алж иднэ..

	Хүмүүсийн дунд ганцаар бодолд автан зогсож байсан Зузаг тэр үед тиймэрхүү бодол зовоож байна гэдгийг би мэдэж байлаа.

	Дараа нь Валер Урбан үг хэлэв.

	— Бид үүнээс нэг сургамж авах хэрэгтэй. Фронтод байгаа манай эрэгтэйчүүд ямар нэг зүйлээр дутагдаж болохгүй. Тэд биднийг энд гэртээ бүлгүйдэж... туслах хүнгүй, аж ахуй нь сүйрч байгаа гэж санаа зовж явах ёсгүй. Бид бие биедээ туслах хэрэгтэй. Тэгээд өнөөдөр хамгийн чухал зүйл юу вэ гэдгийг өөрсдөө бодож олсон хоёр сурагч Матя Бучек, Миша Стрмень нарыг нийтийн өмнө сайшаахаар ардын зөвлөл шийдвэрлэснийг та нарт мэдэгдье... 

	Нийт тосгоны хүмүүст үлгэр жишээ болох ёстой тэр гарамгай хоёр хүү ардын зөвлөлийн байшингийн цонхны тагтан дээр гарч ирэв. Гэвч тэр хоёр хүүгийн үйлдсэн баатарлаг үйл хэргийн талаар одоогоор хэн ч мэдсэнгүй.

	Хоёр хүүгийн царай чихэндээ хүртэл улайж, бие бие рүүгээ хялбалзан зогсоно. Олны өмнө гарч дасаагүй хүнийг хэдэн зуун хүний өмнө гаргахад магтаал сонссон ч гэсэн олны шившиг болох мэт санагддагийн нэг адил тэр хоёр хүү бушуухан эргээд хаалганы цаагуур нуугдах сан гэж бодож байгаа нь илт байлаа.

	Тэр томоогүй хоёр жаалын сандарсан харц, сэгсийсэн үсийг харангуут би цэргийн хуаран руу хүмүүс зэвсэг авчрахаар явсан тэр чөлөө цагийг ашиглан өмднийхөө шуумгийг шууж Грон гол руу орон тосгоны дундаас хулд загас барьж байсныг нь өөрийн эрхгүй санав.

	Тэгээд тэр хоёрын талаар тодорхой ярьж чадах хүн хаа байна? Бид яриулахыг хүсэв.

	Гэтэл сургуулийн захирал тагтан дээр гарч ирээд хоёр хүүгийн мөрийг алгадан

	— Хүмүүжлийн хамгийн шилдэг арга хэрэгсэл бол сайн үлгэр жишээ байдаг... гэтэл энэ хоёр сурагч бидэнд тийм үлгэр жишээ боллоо... гэж ярьж эхлэв.

	Би түүний хэлсэн үгийг одоо хэвээр нь давтаж чадахгүй. Сургуульд байхаас эхлээд үг хэлж сурсан та нар бол бэлэн хэллэгтэй болсон учир илтгэлийнхээ дундуур элдэв зүйр цэцэн үг юм уу сургаалын үг оруулан чимэглэж ярьж чадна. Гэтэл бидний хэллэг ч, ой ухаан ч түүнд чинь хүрэхгүй шүү дээ.

	Тэгэхлээр би илүү чимэг үг, зүйрлэлүүдийг нь орхиод захирлын хэлсэн үгний зөвхөн үндсийг хэлье.

	Тэгээд тэр хоёр хүү... ямар ухаан сийлсэн гэж санана!

	Нэг өдөр гэрийнхээ ажилд туслахын тулд багш дээрээ ирж чөлөө гуйжээ.

	Багш нь Матя Бучкад:

	— Чиний эцэг цэрэгт дайчлагдсаныг мэднэ. Тиймээс би чамд нэг, хоёр хоногийн чөлөө өгье. Харин Мишагийн гэрийнхэнд өөрчлөлт гарсан зүйл байхгүй. Танайхан чиний туслалцаагүйгээр болоод л байсан гэж хэлжээ.

	Гэтэл маргааш өдөр нь Матя, Миша хоёрын аль нь ч сургууль дээр үзэгдсэнгүй гэнэ. Хичээл тарж, хүүхдүүд явцгаалаа ч гэсэн сайн багш бол санаа амрахгүй хариуцсан сурагчдынхаа сахилга батын талаар үргэлж санаа тавьдаг. Тэгвэл манай багш энэ талаар юу хийснийг нь сонирхохоор багш нь Бучкагийнд очиж Матя хаа байгааг асуужээ.

	— Өглөө хичээлдээ яваад эргэж ирээгүй байна гэж Матягийн эмэг эх хариулжээ.

	Тэр зальтай хүүхэд хаа явааг нь эрж олно гээд багш нь Стрмений рүү явсан байна. Тэгээд Стрменийд хүрээгүй явтал замд нь овьёос ачсан үхэр тэрэг засмал замаар урдаас нь явж байгаад тааралдахад хартал Миша Стрмень тэргэн дээр хаан шиг залран суугаад тэрэгний өмнө Матя нь ташуураараа гуядан явж байхад тэрэгний араас хүүхэд тэвэрсэн толгойдоо алчууртай хүүхэн явж байжээ.

	Хоёр хүү багшийгаа харангуут айсандаа Миша нь тэр даруй толгойгоороо сүрэл рүү шургаад, Матя нь шарынхаа араар орж нуугдахдаа тэрэгний голд тээглэж цохиулах дөхжээ.

	Тэгтэл гэрийн эзэгтэй багш эмэгтэйг харангуутаа урдаас нь гүйн гарч:

	— Хөөрхий минь, чамд их баярлалаа. Том хүнд ч гэсэн хүнд хүчир ийм ажилд энэ хоёр хүү багадаж байгаа ч гэсэн надад их тус боллоо. Эднийг явуулж надад тус болсонд чинь баярлалаа. Нөхөр маань цэрэгт дайчлагдаж... би хүүхэдтэйгээ ганцаар үлдээд байна. Гэтэл овьёос маань талбайдаа хэвээр байдаг... гэж өгүүлжээ .

	Багш эмэгтэй энэ үгийг сонсоод мэл гайхжээ. Тэгээд үг хэлж ч чадсангүй гэнэ. Тэр хоёр хүү тариачин эмэгтэйд худал хэлж очсон гэдгийг ойлгосон байна. Сурагч хоёр хүү ч гэсэн хийсэн гэмээ ухаарч айсандаа Миша сүрэл дотор амьсгаа нь давхцан, Матя шарын ард нуугдан сүүлд нь шарвуулж байсан ч гэсэн багшийнхаа нүдэнд үзэгдэхгүйг хичээн ил гарч ирэхгүй байжээ .

	Тэгээд цааш юу болов? Цааш юу болох юм бэ? Тэд үг дуугүй салцгааж, багш эмэгтэй захиралтайгаа зөвлөхөөр сургууль руугаа явжээ. Ухаанд ухаан нэмэр гэж үг байдаг. Тэр ч ёсоор багш эмэгтэй хоёр хүүгийн хэрэглэсэн аргыг буруушааж байхад захирал нь тэдний санаачилсан ажлын зорилгыг хамгийн их сайшаасан байна. Тэгээд:

	— Энэ хоёр хүү бидний нэрийг гутаалаа. Хэрэв бид өөрсдөө энэ тухай эхэлж санасан бол ингэж худал хэлэх шаардлагагүй байсан юм. Тэгэхлээр тэдний хэрэглэсэн арга зам зан суртахууны хувьд хортой гэж таны зэмлэж байгааг би зөвшөөрч байгаа ч гэсэн энэ хоёрын хийсэн ажлыг нийтэд танилцуулан сайшаах нь зүйтэй гэж үзэж байна гэж захирал хэлжээ.

	Ардын зөвлөл ч гэсэн энэ саналыг нь хүлээн авчээ. Тэгээд тагтан дээр гаргаж олон нийтэд үлгэр жишээ болгон харууллаа. Харин тэр хоёр хүү доошоо харан, зовсондоо газар доогуур орох сон гэж бодож байгаа бололтой байлаа. Тэгэлгүй ч яах вэ! Хүүхдүүд болохоор хэдэн зуун хүн тэр хоёрыг шинэ амьдралыг айлдагч мэт ширтэн харах болсон тэр бүх баяр ёслолын ажиллагааны утга санааг ойлгохгүй байсан шүү дээ.

	Харин энэ баяр ёслолын жинхэнэ үр дүн юу болсныг та нар яаж ч бодсон тааварлаж чадахгүй. Тэгээд юу болсон гэж санана! Тэр орой нь хөрш Стрмень захиргааны байшинд хүрч ирж, даргын ширээн дээр хагас дундуур хүүдийтэй юм тавиад:

	— Манай Миша... гэж үл бүтэх этгээд эцгийнхээ нэрийг гутаалаа. Нүглээ ингэж цагаатгахаас өөр аргагүй боллоо. Үүнийг өөрийнхөө ухамсраар хуваарил гэж хэлжээ.

	— Энэ чинь юу юм бэ? гэж Валер Урбан асуув.

	— Консерв

	— Чи хаанаас үүнийг олоов? гэж асуухад, 

	— Гондаш мэднэ, Гондаш чамд хэлнэ... гэж Стрмень хэлээд хаалга руу эргэжээ.

	Тэгснээ хаалган дээр очоод эргэлзэж байснаа дахин эргэж нүглээ цагаатгах гэсэн байдалтай дуугаар:

	— Робо Лишчиак сэргийлэгчээр хүн авах хэрэгтэй байгаа бол би... түүнд нь оръё гэж бодсон юм гэсэн гэнэ.

	Түүнийг нь сонссон Валер Урбан гайхсандаа бараг сандлаасаа ойчих шахжээ. Энэ чинь юу болох нь тэр вэ? Би тэр удаа ой дотор юу тохиолдсон тухай Валер Урбанд мэдэгдсэн болохоор Стрмень хаанаас консерв олсныг асуултгүй мэдэж байсан юм. Тэгээд Стрмень танигдашгүй болтлоо өөрчлөгдөөд нүглээ цагаатгах гэж мэрийж явааг нь харахдаа Урбан толгой дохиод:

	— Сэргийлэхэд гэнэ ээ? За яах вэ би хэлнэ... Энэ тухай бид бодож үзье гэж хэлжээ.

	Ер бусын сонин гойд зүйл сонсох гэж горьдсон таны сониуч занг дарж байсан маань зөв болохыг та одоо өөрөө ойлгож байгаа. Манай энд фронтын шугамд өртөгдөөгүй тосгоны хэвийн амьдралыг бодвол элдэв үйл явдал тохиолдож байсан боловч аль нь ч тийм гайхаж баршгүй зүйл байсангүй гэдгийг урьдаас танд анхааруулж байсан маань зөв боллоо.

	Байлдааны ангиудын нүргэлсэн довтолгоо, цэргүүдийн ура хашхирах юм уу бүрээ, бөмбөр нижигнэх, шархтнууд зөөсөн цуваа, хүмүүс шаналан зовж, орилж хашхирах зэрэг аймшигт явдал тэр удаа манай энд огт үзэгдээгүй юм. Гэвч цаг нь ирэхлээр таны сэтгэлд буухаар, тэр ч байтугай толгойны чинь үс босмоор тийм үйл явдлын тухай ярьж өгнө. Одоогоор та сониуч зангаа зөнд нь тавилгүй, сэтгэлээ барь. Сонсох цаг ирнэ гайгүй.

	Сүүлийн үед германы онгоцны дуунд манай ой хөвч улам их доргиж, тагнуулын нислэг хийх нь өдөр тутмын үзэгдэл болов. Түүнээс гадна, саявтархан Тэлгартын төлөө анхны тулалдаан болж, германчууд тосгоны хүн амын тал хувийг буудан алж, шатааж устгах үеэр Краловын нүцгэн оргилуудын тэртээгээс их бууны хүчтэй галлах дууг бид сонсов. Тэгээд тэр удаа толгод дээр гарч тэр зүг рүү харсан хүн гал түймрийн утааг нүдээр үзэж, германчуудын үйлдсэн балмад хэргийн талаар гутал засварчны охин Зузагийн манай тосгон даяар тараасан мэдээг улам баяжуулж болох байлаа.

	Нэг удаа есдүгээр сарын дундуур бямба гаригт хүмүүс долоо хоногийн ажил тараад гэр рүүгээ явцгааж байх үеэр өвгөн Худик над дээр ирж:

	— Хэрэв даваа гаригт ажилдаа эргэж ирэхгүй бол би түүнээс хойш ирнэ гэж хэлэв.

	— Юу болох нь тэр вэ?

	— Би Быстрице хот руу... хуралд явна.

	Тэгэхэд нь би сонин болгонд бичиж байсан мэдээ, заавруудын тухай саналаа. Үнэнээ хэлэхэд хамгийн чухал үйл явдлуудыг нүдээр үзэх болсонд нь би Худикт атаархаж байлаа.

	Та нар энэ тухай санаж байгаа юм уу, эсвэл энэ үйл хэрэгт ямар холбоотой болохыг чинь би мэдэхгүй. Харин тэр үед коммунист нам юм уу, социал-демократ намын алинд нь ч багтаж байсан гэсэн социалист хөдөлгөөнд оролцон ажиллаад удаж байсан бид бүхэн есдүгээр сарын 17-нд тус хоёр нам нэгдэх гэж байгаагийн ач холбогдлыг сайн ойлгож байсан юм.

	Шударга бус байдал, хүч хэрэглэх, хууран мэхлэх явдалд дургүйцсэн ажилчид, тариачид, ер нь жирийн шударга хүн бүхэн нийтийн дайсныхаа эсрэг тэмцэхдээ цаашид хоёр намд хуваагдсан хэвээр байх шаардлагагүй гэж үзсэн юм.

	Намайг өвгөн Худик руу сайн санаанаас атаархан ширтэж зогсоход харцнаас минь баяр баясгалан тодорч байсан нь мэдээж.

	— Та социал-демократ намаас төлөөлөгчөөр сонгогдсон уу?

	Худик зөвшөөрөөд хэсэг бодолхийлж байснаа:

	— Би энэ тухай хэзээнээс бодох болсон юм... Би настай хүн учраас үүний учрыг мэдэж байна. Ноёд биднийг дарангуйлж байхын тулд хэдэн нам болгож хуваасан... Бид хоорондоо тэмцэж байхад тэд бидний арьсыг хуулж байлаа... гэж ярихад нь би:

	— Тэр үнэн. Харин одоо тэд шүдээ хоосон хавирах болно... Манайхнаас хэн очих вэ? гэж асуув.

	— Урбан, Лишчиак хоёр

	Манай энэ зэлүүд хэсэгт сонин их оройтож ирдэг нь мэдээж. Энэ нь манай нарийн төмөр замаас шалтгаалдаг бөгөөд ялангуяа тэр үед манай галт тэрэг хөдөлгөөний цагийн хуваарь ч хайхрахгүй зөвхөн хааяа явж байлаа.

	Харин өвгөн Худик ажилдаа эргэж ирэхдээ надад бөөн сонин авчирч өгөв.

	— Хурал ямар болов оо?

	Би Худикийн юу ярихыг хүлээж ядаж байсан маань харин талаар боллоо. Худик ямар ч асуулт асуугаад ашиггүй гэсэн янзтай гараа хөдөлгөөд зөвхөн л:

	— Энэ тухай ярьж болохгүй... Үгүй шүү, энэ тухай ярьж ч болохгүй... гэж хэд дахин давтаж байлаа.

	Тэгэхлээр би чухал үйл явдлын талаар сонинд тайлбарлаж, бидний биеэр үзэж чадаагүй тэр хурлын тухай тодорхой бичихээс гадна Урбан Лишчиак хоёр ч гэсэн аажимдаа намын их хурлын талаар Худикийн хэлж чадаагүй зүйлийг хэлэх магад гэж найдахаас аргагүй боллоо.

	Харин цаг ийм хурдан өнгөрдөггүй байсан ч болоосой! Цагийг түр зуур ч гэсэн зогсоож, тийм хурдан нисэж өнгөрөхгүй болтол далавчаас нь тайрчхаж болдог ч болоосой! Гэвч цаг хугацааг зогсоож даанч болдоггүй хойно доо! Есдүгээр сарын эцэс болж зундаа сүүн цагаан хөөс мэт байсан үүл бүр бор саарал өнгөтэй болжээ. Тэгээд хүмүүс тариалангийн талбайд ажиллаж ч болохгүй үргэлжлэн бороо орно. Хэдийд ч гэсэн бороо түр зогсвол хүмүүс талбайн зүг яаравчлан төмс ногоогоо хураана. Үнэхээр цаг агаар муу, ойрд үзэгдээгүй намар болов.

	Гэвч зөвхөн цаг агаар муу, бороо ихтэй байсан бол ч бас яах вэ! Бид цагийн байдалд дассан улс. Бидний амьдралын турш хэрж тэнэсэн манай ой хөвч зундаа үргэлж аадар бороотой, өвөлдөө метр зузаан цастай байдаг.

	Хамгийн гол нь фронтод яваа эрэгтэйчүүд маань бороо нойтонд зовж, хүйтэнд хөрж гутарч явалгүй, үргэлж сэтгэл санаагаар өндөр явах нь чухал. Тийм учраас нар гарахлаар сэтгэл сэргэж, тэнгэрийн хаяа үүл бүрхэн бороо орж эхлэхэд санаа зовж түгшүүртэй болдог байлаа.

	Тэгээд ер нь юундаа баярлах юм бэ?

	Босогчдын эсрэг зугаатай дайн зөвхөн хоёр долоо хоног үргэлжилнэ гэж СС-ийн генерал Хеффлийн сайрхуулж урьдчилан хэлсэн нь хэдийгээр талаар болсон ч гэсэн сэтгэл баясуулам мэдээ тийм олонгүй байдаг байлаа.

	Урд, хойд, зүүн, баруун... хаанаас ч гэсэн германчууд зүг бүрээс түрж, өөрсдөө цус урссан хэрнь чөлөөлөгдсөн газар нутгаас хэсэг хэсгээр тасалж авсаар байв. Ганцхан Тэлгарт л тогтсон хэвээр түүнийг манайхан дахин эзэлж авч, германчууд тэндээс тэлээгээ татах ч завгүй зугтан арилаад зөвхөн Карпатын зүгээс зөвлөлтийн анхны цэрэг манай Хронийн хөндийд хүрч ирэхийг хүлээж байлаа.

	Энэ тухай хэчнээн их ярьж, элдэв мэдээ цуурхал тарж байсан гэж санана! Үнэхээр ч улаан арми Бардеевыг эзлээд Прешов хотод хэдхэн километр ойртоод байна гэж бүр есдүгээр сарын дундуур бид сониноос уншсан юм. Гэтэл тэр маань хоосон тайтгаруулсан, дайчин зоригийг бадраах зорилготой мэдээ байсан бололтой. Оросууд манай хилийг давлаа гэсэн албан ёсны мэдээг бид удтал хүлээх хэрэгтэй болов... 

	Тийм учраас огт худал байж болзошгүй орон нутгийн өдрийн мэдээнд анхаарлаа хандуулахаа больж Карпатын тухай биш харин манай тосгоны талаар авч үзье. Тэгээд тайван бус цагт нийтлэг тохиолддог нэгэн үйл явдал манай энд болсон тухай би та нарт ярьж өгөхийг оролдъё.

	Харин харамсалтай нь би харсан зүйлээ ярих бус юу сонссоноо л ярих болно. Ер нь хэн ч гэсэн юм болгоноос хоцрохгүй байж чадахгүй шүү дээ. Гэхдээ би тэр мэдээний үнэн зөвийг гажуудуулахаар хөндлөнгийн зүйлийг хольж хутгахгүй байх гэж өөрийнхөө ой ухаанд итгэж байна.

	Аравдугаар сарын сүүлийн хагаст бямба гаригаас ням гаригт шилжих нэгэн шөнө тосгоны дээд хэсэгт хэрүүл шуугиан гэнэт дэгдэв. Ноход дуу авалцан чанга хуцаж хөрш хэдэн айлын хүмүүсийг нойрноос нь сэрээсэн боловч хүнд хүчир ажилд ядарсан хүмүүс зөвхөн буруу харан хөнжлөөрөө толгойгоо бүтээжээ.

	Тиймээс гутал засварчин Ремешик тэр удаа ямар зочин хүлээж авсныг эхлээд тосгоныхноос хэн ч анзаарсангүй. Харин үүдний шатан дээр хөлийн чимээ сонсогдоход Ремешикт сэжигтэй санагдаж байснаа үл таних хүмүүс хаалгыг нь эвдлэх шахтал эрээ цээргүй нүдэж эхлэхэд хэрэг биш боллоо гэдэг нь ойлгомжтой болсон байна. Ремешик өдөн хөнжлөөсөө босон харайж хаалга руугаа нүцгэн гүйж очиход эхнэр нь айсандаа загалмайлан залбирсаар хоцорчээ.

	— Хэн бэ? гэж гутал засварчин асуухдаа тайван дуугарахыг оролдсон боловч түүнд тийм инээдэмтэй хэрэг биш байсан нь мэдээж.

	— Онгойлго! гэж хаалганы цаанаас хашхирч дахин хаалгыг нь зангидсан гараараа чанга нүдэж эхлэхэд

	— Хэн бэ? гэж Ремешик дахин асуужээ.

	— Партизанууд байна, одоохон онгойлго! гэж хариулав.

	— Партизанууд гэнэ ээ? Тэд ийм байдлаар мэндчилэх гэж үү? Эднийг партизанууд гэснээс дээрэмчид гэж хэлчихвэл лав буруутахгүй байх... гэж гутал засварчин боджээ.

	Гадаа гахай нь гэнэт чанга чарлах сонсогдоогүй бол хаалга онгойлгох ч үгүй байсан биз. Бурхан минь! Энэ чинь юу болж байна аа. Нээрэн дээрэмчид байна! Нэг хэсэг нь байшингийн хаалгатай ноцолдож байхад бусад нь гахайн байр луу шууд зөвшөөрөлгүй шургалжээ.

	Ремешик хаалга гэнэт онгойлгон гахайгаа хамгаалахын тулд тийшээ гүйх гэсэн боловч урдаас нь ойд тааралддаг хөвд ургасан хад чулуу шиг гурван эрэгтэй замыг нь хана шиг хөндөлдөн зогсоод, нүднийх нь өмнө гар буу тулган:

	— Хаашаа явах нь вэ, өвгөөн? гэж асуужээ.

	Тэд Ремешик цамц, дотуур өмдтэйгөө бүх бие нь салгалан, өвдөг нь чичирч байгааг харахдаа байдаг чадлаараа хөхрөлдөн улам эрээ цээргүй болжээ.

	Тэгээд тэдний нэг нь:

	— Бид шууд штабаасаа чиний гахайг авахаар ирлээ. Өгсөн өгөөгүй бид авна. Бас үүнийг чинь... гэж тэдний нэг нь хэлэв.

	Тэр дуу шуунаар өрөөндөө унтаж байсан гутал засварчны охин Зуза сэрсэн нь мэдээж. Тэгээд цонхоороо цэцэрлэг рүү үсэрч гараад хөршийнх рүүгээ гүйжээ. Тэднийг сэрээж түгшүүр зарласан боловч хөршийнхөн нь буугүй болохоор дээрэмчдээс хамгаалах юм бодоод бодоод олсонгүй.

	Тэдний шийдэж чадахгүй байгааг харсан Зуза доошоо тосгон руу гүйжээ. Аз болоход нэг их хол гүйх хэрэг болсонгүй. Бурхны авралаар замд нь хэсэг сэргийлэгч даргынхаа хамт явж байгаад тааралджээ.

	Тэр хооронд гутал засварчны гэрт эмх замбараа алдагдаж, Зузаг хадамд гаргах ёслол явагдсанаас илүү үймээн шуугиан дэгдэв.

	Ремешик зориглож:

	— Партизанууд үнэ хөлсийг нь сайн төлж авдаг гэдгийг би мэднэ. Гэтэл та нар чинь шууд ч авчихдаг юм уу... гэсэнд тэдний дарга гэж өөрийгөө нэрлэсэн нэг нь:

	— Зөвхөн энэ тухай ярих бол айхын хэрэггүй, бид чамд гомдоохгүй төлнө. Одоо бушуухан өмдөө өмс! Хэчнээн хүссэнийг чинь бид өгнө... гэж инээд алдан хариулжээ.

	Толгойлогч нь хэчнээн өглөгч болохоо гутал засварчинд итгүүлэх гэж оролдож байх хооронд нөгөө хоёр нь ширээ рүү нь гүйн очиж шургуулгыг нь онгойлгон бичиг, цаасыг урвуулж эхэлжээ. Тэгээд ор луу нь хүртэл дайрч өдөн дэр, сүрлэн дэвсгэрийг нь хүртэл задалж үзжээ. Энэ бүх хугацаанд аргаа баран, айсандаа хөнжлөөрөө амаа даран орон дээрээ аяархан үглэж суугаа настай авгайг огт хэрэгсэлгүй, өчүүхэн ч өрөвдсөнгүй.

	— Мөнгө чинь хаа байна? гэж Ремешикийг зандран учир зүггүй угзарч

	—Мөнгө чинь... гэтэл тэд асуултаа дуусгаж амжсангүй.

	Гадаа ямар нэг чимээ гарч, хаалга цэлийтэл онгойн өрөөнд Робо Лишчиак хүмүүсийнхээ хамт гүйн орж ирээд

	— Гараа өргө! гэж хашхирав.

	Дээрэмчид гар буугаа шүүрэн авч эсэргүүцэхийг оролдсон боловч хүч дутуугаас гадна ялангуяа автомат буутай байгааг харахдаа арга буюу бууж өгчээ.

	Гутал засварчин баярласандаа яах ч учраа олсонгүй. Тэрээр дээрэмчдээс өшөөгөө авч сайн зодож өгөх сөн гэж хүсэвч гахай нь ямар учраас орилохоо больж, таг чимээгүй болсныг хамгийн их сонирхжээ.

	Тэгээд хороо руугаа гүйж очоод харанхуй манан дотор олж хартал гахай нь хэзээ ч дахин босохгүй гэдэг нь илт болж, цээжин бие нь хорооны гадна цухуйгаад цусан шалбааг дотор оёогоороо хатгасан хэвтэж байлаа... 

	Энэ азгүй явдал Ремешикийг тэвдүүлснээс гахай руугаа ухасхийн бүлээн хэвээр байгаа биеийг нь тэврэн авч жаал хүүхэд өхөөрдөх мэт ярьж эхэлтэл дээр нь гэнэт хөршийнх нь дуу сонсогдов.

	— Эрхэм минь, наадахаа амьдруулах чинь өнгөрсөн... Тэвш, өлгөх юм бэлтгээд үүнийгээ өлгөж эвдэл... 

	Гутал засварчин энэ үнэн байдлыг ухаарангуутаа ухаан санаа нь бүр ч балартаж, галзуурсан мэт уурлан саравч руугаа давхиж очоод сүхний иш авч юу хийж байгаагаа ч мэдэхгүй, түүгээрээ гараа хүлүүлсэн дээрэмчдийг нүүр нүдгүй нүдэж гарчээ.

	Тэгэхэд Робо Лишчиак гараа өргөж, захирангуй байдлаар:

	— Хөрш минь, энэ бол танай хэрэг биш... Та дүрэм заавар мэдэхгүй байна гэсэн боловч Ремешик:

	— Гахай минийх байсан мэдэв үү? гэж урдаас нь зандраад дахин дайрахад түүнийг саатуулжээ.

	Дараа нь айл руу дайран орж дээрэм хийсэн гурав, гутал засварчны гахайг амжиж алсан хоёр нийт таван дээрэмчнийг байцаав.

	— Хөрш минь, та юу болсныг хэлж өгөхгүй юү?

	— Бид унтаж байсан, мэдэв үү гэж Ремешик үгээ эхлэн хэрэв Лишчиак ярьсан болгоныг нь сонсоод байвал зүүдээ хүртэл ярих янзтай байлаа.

	— Ирснээ яаж мэдэгдсэн бэ? Тэрийг л мэдэх гэсэн юм.

	— Яах вэ... нударгаараа... хаалга нүдэж эхэлсэн... 

	Гутал засварчны ойлгохгүй байгаад уур нь хүрсэн Лишчиак: «Энэ тэнэгийг яая даа» гэж бодож байгаа бололтой, асуултаа дахин өөрөөр давтав.

	— Надад партизанууд гэж хэлсэн. Гэвч намайг ингэж хуурч чадахгүй гэдгийг би мэдэж байсан юм... 

	Байцаалтаас үзэхэд шөнийн зочид тосгоны хамгийн сайхан байшинг зориуд сонгон авч гутал засварчныг дээрэмдэхээр шийдвэрлэж, тэр гутамшигт хэрэгтээ партизануудын нэр зээлдэхийг бодсон байжээ.

	Ой модонд хэсэг бүлгээрээ юм уу ганц нэгээрээ бүгж байсан дээрэмчдийн ихэнх нь ингэж партизануудын нэр зээлдэж байв.

	Гэвч энэ удаа буруу тооцоолсноос тэд мэдэхгүй тосгонд ирж тэдний гэмт хэргийг таслан зогсоох шийдвэр төгс сэргийлэгчидтэй тулгарчээ. Хэрэв тэр тавыг бусдад нь санамж болгон айлгахын тулд засмал замын хажуугийн агч модноос дүүжлээд орхисон бол ёстой зөв болох байж.

	Тэгэхэд хэний гар хамгийн их загатнаж байсан гэдгийг энд сануулах нь илүү биз. Уурласандаа биеэ барьж ядаж байсан Лишчиак эцэст нь өөрийнхөө эрх мэдлийн хэр хэмжээг ойлгож, өөрийн гараар тэр дээрэмчдийг цааш нь харуулчхаж чадахгүйдээ харамсаж байсан ч гэсэн дүрмийн дагуу гүйцэтгэхээс өөр аргагүй болов.

	Тэгээд манай сэргийлэгчид тэднийг хүлээд цагдаагийн газар хүргэж өгөв. Тэд цаашид юу болсныг би мэдэхгүй. Харин тэр хувьсгалт тэмцлийн үеийн заншил, тийм яргачдыг хэрхэн яаж үзэж байсан зэргээс үзэхэд тэд тавын нэг нь ч одоо амьд байж чадахгүй гэж хэлбэл би лав нэг их хилсдүүлэхгүй биз ээ... 

	Энэ хэрэг явдлын улмаас иргэд улам сонор сэрэмжтэй болж, манай сэргийлэгчид нийтэд алдаршиж нэр хүндтэй болов.

	Маргааш өдөр нь Безак олон нийтийн хурал хийлгэж, ардын зөвлөлд шинэ чиглэл өгөхөөр ирэхдээ энэ тухай мэдээд ихэд сэтгэл ханамжтай байлаа. Тэгээд бэлэвсэрсэн Зузагийн овжин санааг магтаж, манай сэргийлэгчид эрс шийдэмгий, ухаалаг хандсан явдлыг сайшаав.

	Тэр чухал цаг үед биднийг гуанз, зугаа цэнгэлийг мартаж, инээж наргихаа огт больсон гэж битгий бодоорой.

	Яалаа гэж дээ!

	Миний ярьж байгаа тэр долоо хоногт бид чөлөө цагийг ашиглаж хамтран хүн бүр аяга пиво ууцгаав. Тэр үед газар сайгүй дээрэмчдийн тухай, өнгөрсөн шөнө болсон явдлын тухай ярилцан байсан тул Безак их хуралд очихдоо сонссон нэг үйл явдлын тухай санаад бидэнд ярьж өглөө.

	Харин энэ үйл явдал биднээс хол, манай тосгоныг бодвол улам илүү түгшүүртэй газар болсноос гадна бид түүнд нь огт хамаагүй учир та энэ тухай өдрийн мэдээндээ битгий оруулаарай. Безак үүнийг хойд зүгт тулалдаанд оролцож явсан нэг нөхрөөс сонссон бөгөөд партизануудын сайн нэрийг гутаах гэсэн зальхай этгээдэд ямар ял ноогдох вэ гэдгийг бидэнд ойлгуулахын тулд ярьсан юм. Харин энд дурдагдах цыганд гутал засварчны шөнийн зочдыг бодвол зөөлөн ял ноогдсон нь гэм буруутныг өөгшүүлсэн хэрэг биш ээ.

	Тэгээд ажлынхаа ядаргааг гаргаж, түр амсхийхийн тулд манай тосгоноос хэсэг зуур холдож, энэ үйл явдал болсон Мартинийн нүцгэн оргилын тэртээд шилжье. Би юу ч санаанаасаа зохиосонгүй зөвхөн дуулснаа л хэвээр нь дамжуулж байгаа юм шүү. Одоо сонсоцгоо.

	Бослогын эхэн үед Стрэчна, Врутек, Мартинийн дэргэд ширүүн тулалдаан болж байсан нэг өдөр нэг тосгонд партизаны том анги штабтайгаа хүрэлцэн иржээ. Тэр нь ихэвчлэн герман хүмүүс суудаг тосгон байсан бөгөөд Безакийн найз тэнд ирэнгүүтээ партизаны анги ирэх хүртэл ууланд хоргодож байсан дээр үеэс хөдөлгөөнд хамт оролцож танилцсан хүмүүстэйгээ холбоо барьсан боловч партизанууд зайдуу, болгоомжтой байжээ. Гэвч тэдний дунд бас партизаны нэр хүндийг хайхрахгүй зөвхөн хувийн ашиг хичээсэн үл бүтэх хүмүүс байсан байна.

	Тэгээд удаагүй байтал нутгийн нэг иргэн Безакийн тэр танил дээр ирж итгэмжлэн:

	— Партизаны штабын тушаалаар иргэн бүр үнээ нэг бүрээс зуун крон өгөх ёстой гэдэг үнэн үү? гэж асуужээ.

	Цырил гэдэг нэртэй Безакийн найз тэр асуултад нь маш их гайхаж, шившигтэй хэрэг явдал гарсан гэдгийг ойлгоод уурласандаа шанааны нь судас гүрийн:

	— Энгийн иргэдтэй хэрхэн харьцах талаар би шийдвэрлэнэ. Харин тийм тушаалын тухай сонсоогүй. Хэн, юу хийснийг надад ярь гэжээ.

	Гэтэл түрүүч цолтой цыган, цолгүй нэг залуу хоёр тосгоноор явж жадаар сүрдүүлэн халаасаа зуутын дэвсгэрээр тайван дүүргэж авсан байжээ. Тийм нөхцөлд нэг ч герман хүн штаб дээр гомдол мэдүүлж ирэхийг зориглохгүй гэж тэд боджээ.

	Партизануудын дотор цыган цөөхөн байсан учир түүнийг даруй барьж штаб дээр авчрав. Түүний аз дутахад хошууч Попов, штабын даргын аль нь ч байсангүй. Түүнийг штабын туслах байцаажээ.

	Цыган айсандаа яаж царай нь цайсан гэж санана. Тэгээд санаанд орсноороо худал хэлж, мэлзэж эхэлжээ, 

	Штабын туслах уурласандаа биеэ барьж тэвчсэнгүй:

	— Чи муу зальхай этгээд бас мэлзэх гээд байна уу? гэж хашхиран, цааш олон үг ярих зав байсангүй учир тэр цыганыг зодож гарчээ.

	Хошууч Поповыг эргэж ирэхэд тэр цыганыг танилцуулсан байна.

	— Чи буруу хэрэг хийсэн байна. Бид хүнийг зодож занчихгүй. Харин одоо тэр хууртагдсан тариачдыг цуглуул гэж Попов штабын туслахад хэлэв.

	Хүмүүс тийм хэрэг явдалд оролцохыг хүсэхгүй байсан учир ганц нэгээрээ цуварсаар тэднийг цуглуултал нэлээд хугацаа өнгөрчээ.

	Дараа нь хошууч Попов шатан дээр гарч:

	— Та нар германчууд. Германчууд гэсэн санаагаараа элдэв хуйвалдаан хийж, бузар булай явдал гаргаж байсан. Дайны бүх хэнээрхэл, бидний зовлон зүдүүр, бидний цус урсгасан явдалд та нар бас буруутай. Тэглээ ч гэсэн партизанууд хэн нэг хүнд та нарын өмнө нэрээ гутаалгахыг хүсэхгүй. Бидэнд шүүгч мөрдөн байцаагч байхгүй, бид үргэлж явуулын байдалд байгаа улс. Тиймээс энэ түрүүчийн хийсэн шиг гэмт хэрэгт ноогдуулах ганцхан ял бол буудан алах ял байна гэж хэлэв.

	Энэ үгийг сонссон иргэд хоорондоо шуугилдан, зарим нь хошууч руу айсан харцаар харж, тэр цыганыг өрөвдөж эхэлжээ. Тэгээд тэдний дотроос нэг нь зориглож:

	— Бидэнд зуун кроны төлөө харамсах юм алга! Хүнийг шууд буудаж яаж болох юм бэ? гэв.

	— Тэгвэл та нар үүнийг яаж шийтгэмээр байна?

	Тэгэхэд СС-ийнхнээс зугтаж ойд хоргодож байсан Цырилтэй танил нэг герман:

	— Түүнийг фронтын эхний шугамд явуулж, гэмээ цагаатгах бололцоо олгоё гэдэг санал тавьжээ.

	Тэр шийдвэр нийтэд таалагдсан учир хүлээж авчээ.

	Дараа хохирогчдод мөнгийг нь буцааж төлсөн боловч ихэнх нь татгалзсан байна. Тэр хэдэн зуутын дэвсгэртийг нь далайд дусал төдий боловч партизаны штабын мөнгөн хөрөнгөд зориулжээ... Харин партизаны штабын санхүү хэдэн сая хөрөнгөтэй байсан юм гэдэг.

	Иргэдийг тарцгаасны дараа Попов нийт бүрэлдэхүүнийг цуглуулаад:

	— Бүр өчигдөр өөр тосгонд байхдаа нэг этгээд хөлийн ороолтын даавуу хулгайлсан байсан. Гэтэл өнөөдөр дахиад хуурамч аргаар мөнгө олж авах оролдлого хийлээ. Партизануудын дагаж мөрдвөл зохих үндсэн зарчмуудаас энгийн иргэдтэй сайн харьцаатай байх бол хамгийн гол зарчмын нэг. Үүнийг та нар мэдэх ёстой. Тэгэхгүй бол партизаны хөдөлгөөний нэр хүндийг гутаах болно. Иймэрхүү гэмт хэргийг хэрхэвч өршөөхгүй. Иймд өнөөдрөөс эхлээд өчүүхэн чүдэнз ч гэсэн хулгайлсан хүнийг өөрийн гараар буудна гэдгээ шууд мэдэгдье! Тарцгаа! гэж мэдэгджээ.

	Энэ тухай бидэнд Безак пиво ууж байх зуур ярьсан юм. Энэ үйл явдал сургамж болж, гутал засварчны шөнийн зочдын хувь заяа юу болсон тухай төсөөлж мэдэхэд бидэнд тус болсон учир би үүнийг саналаа. Тэднийг фронтын эхний шугам руу явуулаагүй, тэр даруй ял шийтгэлийг ёсоор болгосон нь мэдээж. Харин бид сая хэсэг зуур ч гэсэн ажлаасаа хөндийрч, өөр зүйлд анхаарлаа хандуулснаар бага ч гэсэн амарлаа. Тэгэхлээр одоо энэ шинэ хүчээрээ ажлаа цааш үргэлжлүүлье.

	Харин үйл явдлуудыг хооронд нь яаж холбох вэ?

	Энэ тухай санаа зовох хэрэг юу байна! Хаанаас нь ч гэсэн эхэлж болно шүү дээ.

	Стрмень ой дотор буу олсон нь цорын ганц тохиолдол байсан гэж та нар бодоогүй биз. Хэрхэвч үгүй! Материалын болон хүн хүчний их давуутай германчуудын өмнө манай анги нэгтгэлүүд ухарч, фронт дээрх босогчид, партизануудын нөхцөл байдал маш хүнд байсан үед зөвлөлтийн онгоц улам бүр олон дахин нисэн ирж хоол, хүнс, сум, зэвсэг хаяж байхыг бид ажигласан.

	Юуны өмнө буу зэвсгийг тодорхой газар хаяж, ихэвчлэн Гурван царсны нисэх буудалд бууж байсан боловч онгоцнууд бас зарим газар таамгаар хаях явдал гарч байв. Тиймээс хүмүүс аз дайрч зэвсэг олж магад гэж найдан ой дотуур ийш тийшээ хэрэн тэнэж байлаа. Харин олсон хүн бүр Стрменьтэй адил авчирч өгч байсан гэж бодвол тэнэг хэрэг болно. Ер нь хүүхэд өлгийндөө байхаас эхлээд хоржигнуур тоглоомыг бодвол модон буу руу гараа сарвайж, эр хүн болгон гурилаар хийсэн бялуунаас гар буунд илүү дуртай байдаг шүү дээ. Тэр тусмаа манай харчуул хар бага наснаас ой дотор өсөж, нүдний нь өмнүүр гөрөөс үргэлж үзэгдэн өнгөрч байдгаас гадна ойн дотор үргэлж ойн харуултай тааралдаж байдаг болохоор хулгайн ан хийх гэсэн хорхойгоо дарж чадахгүй явдаг юм. Тийм ч учраас өмхөрсөн модны хонгилд амыг нь тайрсан буу, дарь, тугалган сум бишгүйдээ л тааралддаг.

	Гэтэл миний ярьж байгаа энэ үйл явдал тэдэнд шинэ бололцоо нээж өгсөн юм. Тэгээд ч нутаг даяар хүн бүр зэвсэг барин босож, биедээ буу авч явах нь гэмт хэрэг байсан бол харин үүрэг болон хувирчээ. Тэгэхлээр би тэднийг хориглож болох байсан гэж үү? Буу зэвсэг газар сайгүй буулгаж байсан шүү дээ!

	Тийм л төвөгтэй цаг байсан юм! Тэр үед айл бүрээр орсон бол хүн болгон ямар нэг буутай гэдэгт итгэж болох байлаа. Тэгээд ангийн буутай нь автомат буутайдаа атаархаж, автомат буутай нь их буутай болсон ч дургүйцэхгүй цаг байлаа.

	Би үнэнээ хэлэхэд тэдний хойноос харуулдаж олсон буу зэвсгээ тосгонд хуримтлуулж байхыг шаардаж явахдаа гол нь гөрөөс, бодон гахай мэтийн ан амьтны аюулгүй байдлын тухай бодож явсан юм. Хэдийгээр ихэнх нь миний үгийг дуулж, манай зэвсгийн агуулахын нөөц нэмэгдэж байсан ч гэсэн хүн бүр шүдээ хүртэл зэвсэглэж чадсан гэдгийг би мэдэж байлаа. Нэг айлд хөнгөн пулемётын гурван хөлтэй тулгуур дээр хүүхдийнхээ суурь өлгөж хатаасан байхыг хүртэл би нүдээр үзсэн юм.

	Есдүгээр сар байсан учир үдшийн цагаар буга мөргөлддөг байв. Нэг өдөр ойд явж байгаад буга мөргөлдсөн газар үзмээр санагдлаа. Тэгээд ойн цоорхойн захаар тэнүүчлэн, нохойгоо урдуур хөндөлдөн гүйж салхи үнэртэхийг ажиглан явав. Тэгээд дээр нь мөөг ургасан нэг хожуул руу эргэтэл нохой маань хүний чимээ авсан бололтой толгойгоо өндийлгөн хуцаж эхлэв.

	Жимс түүсэн хүмүүсийн хэзээний гаргасан зөрөг замаар өмд нь урагдаж, хөвөнтэй цамц нь туранхай биед нь дах шиг унжсан нэг залуу явж байв. Тэрээр хатсан мод шиг эцэнхий болсныг харахад хоол олигтой идэж яваагүй нь илт.

	Тэр залуу намайг харангуутаа муу санаатнуудтай адил зайлсхийсэнгүй харин зам дээр зогсоод гараа алдлан:

	— Энэ чинь ойн харуул Гондаш гуай та мөн шив дээ? гэж хашхирав.

	— Тэнүүлчин ч гэсэн намайг нэрээр минь мэдэх юм шив дээ гэж аман дотроо үглээд би урдаас нь уруудаж очив. Тэр үед армид бэлтгэл офицероор ажиллаж байгаа гэж миний дуулсан манай нутгийн залуу гэдгийг бүр ойрхон очсон хойноо танилаа.

	— Үгүй энэ чинь хэн бэ? Ахлах дэслэгч Звара юу даа? Үгүй ерөө... Хэргэм цолын чинь тэмдэг тэгээд хаа байна? Алтан саатай утас... гэх мэт элдэв гоёл чимэглэлтэй байдаггүй бил үү? гэж намайг дуу алдахад ахлах дэслэгч Звара:

	— Хөвөнтэй цамцан дээр таван хошуу зүүсэн байхыг та үзсэн үү? гэж асуув. Тэрээр инээх гэж оролдсон боловч тийм хөгжилтэй болж чадсангүй.

	— Таны бүх асуултад, тэгэх тусмаа тодорхой хариулт өгөхөд надад хэцүү байна. Би Дуклээс гараад Германы бүслэлтийг нэвтэрч хамгийн ойр замаар танай руу чиглэж ирлээ. Зүүн зүгт байгаа германы ноёд... босогчдын ахлах дэслэгч бүрэн жагсаал хувцастайгаа засмалаар явж байхыг тэвчихгүй шүү дээ. Тэд одоо эзэлж авсан хорооны цэргүүдийн зэвсгийг хурааж, ойгоор босогчдыг мөрдөн хөөж байна. Тийм учраас энэ хуучин хөвөнтэй цамцаа жагсаал хувцсаар минь сольсон тэр тариачинд би үхэн үхтлээ үргэлж баярлаж явах болно. Харин надаас авсан погоных нь дээрх одод түүнд аз жаргалыг л авчраасай гэж ахлах дэслэгч хэлэв.

	— Хэрэв бид та нарыг зөв ойлгож байгаа бол бослого үргэлжлүүлэх гэж байгаа юм уу? гэж намайг асуухад ахлах дэслэгч Звара:

	— Тэгэлгүй яах вэ! Манай өнөөгийн байдал найдвар муутай, Улаан армитай нэгдэх гэсэн бидний найдлага талаар болоод, одоо германчууд бүх давуу хүчээрээ биднийг дайран довтолно гэдгийг мэдэж байгаа ч гэсэн бид бослогоо үргэлжлүүлэх ёстой гэж хариулав.

	— Үнэхээр биднийг тал бүрээс түрж байна. Германчууд ялаа шиг олон... тэгээд хамгийн сайн зэвсэгтэй. Бид тэднийг хэчнээн удаан эсэргүүцэж чадах юм бэ? гэж би дотроо бодол болон эмээж явсан зүйлээ хэлж орхилоо.

	Ахлах дэслэгч Звара Карпатаас энэ хүртэл үзэж харсан зүйлээ эргэцүүлэн бодож байх шиг нэлээд хэсэг дуугүй байснаа:

	— Бидний эсрэг тэд долоон дивиз гаргаж, их буу, танк нисэх онгоц хэрэглэхээс аргагүй болсон. Гэвч манай хүч хүний тоондоо ч биш, зэвсэг техниктээ ч биш. Бидний хүч сэтгэл санаандаа, дайчин шийдвэртэйдээ байна. Биднийг тэд яллаа ч гэсэн тэмцэл дуусахгүй гэж хэлэв.

	Түүнийг ой дундуур дагуулан тосгон руу аваачихад бүрий болоод бороо шивэрч эхэлж байлаа.

	— Өчигдөр би яг энэ үеэр германы фронтын шугамыг азаар эсэн мэнд нэвтрээд Краловын нүцгэн оргилыг өнгөрч явтал гэнэт толгой дээгүүр хэдэн сум шунгинав. Би газарт хэвтээд шинэ фронт бий болчхов уу гэж бодсон. Би битгий буудаач гэж хашхирсаар эхний байшингууд руу дөхөв. Өөрийнхөө талын галын шугамд орж буудуулсаар бууны амны өөдөөс явж байхад тийм ч таатай биш байлаа. Тэлгартын хэсгээс тосгон руу амруулахаар явуулсан залуучууд буудсан байсан. Тэд германчууд дайралт хийж фронт нэвтэлсэн гэж дуулаад тушаал хүлээлгүйгээр тосгоны эргэн тойрныг бүсэлсэн байсан. Тэдний ар талд гранаттай нэг өвгөн, түүний дэргэд ленттэй сум барьсан жаал хүү хэвтэж байв. Тэгээд тэд «Германчууд хүрээд ирэг. Тэд манай Хрон голоос морио усалж чадахгүй» гэж хоорондоо ярилцаж байлаа. Тэр сайн дурынхныг харахдаа би түрүүн танд хэлсэн зүйлийг ойлгосон юм. Манай хүмүүс үнэхээр ялагдахгүй гэж ахлах дэслэгч Звара ярилаа.

	Ойгоос гарч талын замд орох хүртлээ Звара надад иймэрхүү зүйл ярьж явлаа.

	Цэргийн асуудлын талаар ямар ойлголттойг тань би мэдэхгүй. Тэгээд ахлах дэслэгч Звара фронтын шугамыг гараад манай байлдааны ангиуд дээр үлдээгүй нь зориг дутсан хэрэг гэж бодох байх. Тэгвэл түүнийг хилсдүүлэх болно. Дуклээс гараад манай нутаг хүртэл германчуудаас нуугдан, өлсөж зовж, ой дундуур туулна гэдэг тоглоом биш ээ. Тийм ч учраас ядарч зүдрээд, хувцас хунар нь урагдсан учир нэг хоёр хоног амрах шаардлагатай байв. Шөнө гэртээ ирэхэд ээж нь танигдахааргүй болсныг нь хараад уйлж, муужрах дөхсөн гэж би сонссон. Гурав хоноод ахлах дэслэгч Звара тэнхэл авч дахин алба хаахаар санал тавьж тохирсон ажилдаа томилогдсон юм.

	Ер нь яг хэрэгтэй цагт дуудагдсан юм шиг ирсэн байлаа.

	Германчууд Тэлгартыг авч чадахгүй болсноо мэдэхдээ эсрэг талаас манай руу түрж эхлэв.

	Тэгээд германчууд цусаа асгаруулж, хүн хүчний хохирол үзэж байгаагаа хайхрахгүй улам бүр түрж ойртсоор байсан учир бэхлэлт барих хэрэгтэй боллоо.

	Гэтэл манайд мэргэжлийн хүн хамгийн их хэрэгтэй болсон тэр үед цэргийн барилгын мэргэжилтэй ахлах дэслэгч Звара ирсэн байлаа. Тиймээс түүнийг шууд бэхэлгээний ажил удирдахаар тавив.

	Байлдааны ажиллагаа, гол чухал замуудаас алс хол орших манай тосгонд сүүлчийн мөчид бэхэлгээ барьж эхлэв. Тэглээ ч гэсэн манайхан амь бие хайрлахгүй урам зоригтой ажилласан юм. Бэхэлгээ барих талаар ардын зөвлөл дайчилгаа зарлах хэрэгтэй болсон гэж бодож байна уу? Яалаа гэж дээ! Тэр тухай уриалах хуудас нааж, олон нийтийн хурал дээр хэлэлцэж бэхэлгээ барих талаар ганцхан үг дурсахад л манай иргэд шууд хүлээж авав.

	Харин ч хүмүүс: Энэ тухай олон үг яриад яах юм бэ? Цаг алдалгүй одоохон эхлэх хэрэгтэй! Бид бүгдээрээ явцгаая! Сайн дураар явцгаая! гэж хашхиралдсан.

	Гэтэл яг тэр үеэр цаг агаар муудаж, үүл уртын ноос шиг унжралдан сэвсийгээд бороо тасралтгүй асгалаа.

	Тэгээд шороо ёотуунд зууралдаад салахгүй, хүрзэнд шавар наалдаад даагдашгүй хүнд байхад газар шорооны ажил хийх ямар байдаг гэж санана!

	Тэглээ ч тэр их бороо шавар дунд хүмүүс танкнаас хамгаалсан шуудуу ухаж, пулемётын байрлалын төмөр бетон нуувч байгуулж, бетон гараар зуурч, шоргоолж шиг олноороо бужигналдан нэвтэртлээ норж зовж зүдэрсэн ч гэсэн сэтгэлээр унаж, гуйвж дайвахгүй байлаа.

	Тэгээд нэг өдөр зөвлөлийн дарга Урбан ирж ажлын хөлс авах хүсэлтэй хүн байна уу гэж асуухад тэд яаж дургүйцсэн гэж санана.

	— Хөлс хэрэггүй гэж бүгдээрээ хариулжээ.

	Бусадтайгаа уралдаж ажиллаж байсан Мора аман дотроо:

	— Хөлс шаардвал Сигельчик намайг ёстой үзэхгүй! гэж бувтнаж байжээ.

	Павловскийн орчим, цыганы суурины дээрх Флудржичка болон танкнаас хамгаалсан шуудууг бетондон бэхэлж, пулемётын нуувч байгуулж байсан газар бүр ингэж яаравчлан, зөвхөн санаа сэтгэлээр унахгүй, ажлаа сулруулахгүйг л хичээж байлаа.

	Овоолоотой хайрганы араас нэг нь:

	— Онгоцны буудал удахгүй бэлэн болох бол уу? Тийшээ хотоос хүмүүс их л очих юм... гэж асуухад, 

	— Бэлэн боллоо гэхэд хэнд хэрэг болохыг хэн мэдэх юм бэ. Тэднийг давуу хүчтэй байгааг харахгүй байна уу? Манайхан ухарч байна шүү дээ... гэж найдлага тасарсан дуу сонсогдов.

	Тэгэхэд Сламка:

	— Энэ чинь ёстой дэмий үг! Бид ямар ч байсан эцсээ хүртэл бүх хүчээ шавхан дайчлах ёстой гэж тэр зориг шантарсан хөршийнхөө үгийг тас цохив.

	Хөгшин ч гэсэн хэр хэмжээгээрээ тус болъё гэж ирсэн Побишка авгай:

	— Харин цөмөөрөө л оролцох хэрэгтэй. Хөгшин би хүртэл... гэхэд, 

	— Тэгэлгүй яах вэ. Хэн ч хоцрох ёсгүй... гэж бусад эмэгтэй түүний үгийг дэмжив.

	Би тэр хол газраас өдөр бүр ирж чадахгүй байсан нь мэдээж бөгөөд хэдийгээр тэд миний тухай битүүгээр хэлж байна гэж сэжиглээгүй ч гэсэн тэр удаа:

	— Хэний тухай бодож байгаагаа шууд хэлчих гэлээ. Тэгэхэд дургүйцсэн эмэгтэйчүүд, 

	— Яах вэ, одоохон хэлчихье. Хамай гуайг аваад үз! Тэр бослогын үеэр энд таарсандаа харамсаж, ямар нэг хэрэгт холбогдохгүй юм сан гэж хичээж байна. Өнгөрсөн удаа хагас өдөр ажилласан боловч, үдээс өмнө албархаж байгаад түүнээс хойш үзэгдэхээ больсон!.. гэж хашхиралдав.

	— Цут яасан бэ? Цутыг та нар энд харсан уу? Тэр мухлагийн эзэн зөвхөн юунаас яаж хожоо олохыгоо л бодож яваа гэж өвгөн Драбант хэлэхэд, 

	— Нээрэн Цут алга! Тэр энүүгээр огт үзэгдсэнгүй шүү... гэж бусад нь гэнэт саналаа.

	Би орой гэртээ харьж яваад тосгоны дээд хэсэгт Лишчиактай харуулынхантайгаа хамт явахад нь тааралдав. Өтгөн манан дундуур ус, шалбааг туулж явааг нь харахад тэдний сайн дурын алба, эрх мэдэл, зэр зэвсгийн алинд нь ч атаархмааргүй байлаа.

	— Зарим хүний талаар гомдол гарч байгааг би сонслоо. Нэлээд хүн нийтийн ашиг сонирхлыг хайхрахгүй байгаа гэнэ. Шударга иргэд унатлаа хөдөлмөрлөж байхад зарим зальхай этгээд санаа амар хөлбөрч хэвтдэг ямар учир байна? гэж намайг асуухад, 

	— Санаа битгий зов, бид ч гэсэн сонсох чихтэй. Тэдний талаар бид сайн мэднэ. Тантай одоо энд тааралдаж байгаа маань тэднийг жаахан хашраах гэж яваа нь тэр. Бидэнтэй хамт явах уу? гэж Лишчиак хариулав.

	Намайг жалга руу хаясан ч тэндээ тэр чигээрээ босолгүй унтчихмаар их ядарсан байсан ч гэсэн Лишчиакийн бүлгийнхний зорьсон хэрэг надад ямар ч нойртой хүн зүүдэндээ олж үзмээргүй зугаатай сонин санагдсан тул би хамт явлаа.

	Биднийг мухлагт ороход хатагтай Цут угтав.

	— Яасан сонин зочид вэ! Ноёд ямар хэргээр явна?

	— Хатагтай танаас хүсэх зүйл алга! Харин танай нөхөртэй нүүр учрах хэрэгтэй байна гэж Лишчиак гар бууныхаа бүсээр тоглон бид бүхний өмнөөс хариулахад Цутын бие зарсхийв.

	— Юу болох нь тэр вэ? Тэр буруу юм хийчихээ юу? гэж хатагтай Цут элгэн дээрээ гараа зөрүүлэн асуув.

	— Үгүй. Харин хийх ёстой зүйл хийхгүй болохоор нь хаана, ямар газар нуугдаж байгаа бол гэж харахаар ирлээ.

	— Хаа явааг нь би өөрөө мэдэхгүй байна. Үдээс хойш гэртээ ирсэнгүй. Лав л наймааныхаа ажлаар явсан байх... гэж ямар нэг юм нуулгүй үнэнээ хэлж байгаа байдалтай хатагтай Цут хариулав.

	Биднийг мухлагаас гарч явахад улам харанхуй болж, бороо орсоор байлаа.

	— Зальтай муу үнэг! Харж байна уу? Тэр бидэнд улам бэрхшээлтэй болж, германчууд ойрхон ирснийг мэдэхдээ дахин гаарч эхэлж байна гэж сэргийлэхийн дарга харааж явав.

	— Эмгэн Побишка хүртэл энэ ажилд ирж байхад зарим нэг залуу эмэгтэй зөвхөн хормойн зугаа, хов жив хөөцөлдөж байгааг нь бодохоос тэднийг даруй... гэж хэлэх гэтэл Лишчиак үгээ дуусгаагүй байтал намайг зогсоож:

	— Санаа битгий зов, бид таны бодож байгаа тэр хүн дээр чинь л очих гэж яваа байх гэв.

	Тэгээд бид хэсэг хугацааны дараа Добричка авгайнд хүрч очлоо.

	Тэр хөгжилтэй бэлэвсэн авгай, мухлагийн эзэн хоёр дээрээс ороход хэчнээн сандарч, гар буу, автомат руу яаж нүдээ бүлтийлгэж байсныг та нар харсан ч болоосой.

	— Ай бурхан минь! гэж Добричка дуу алдан ширээний цаанаас босон харайв.

	Мухлагийн эзэн айсандаа эрүү нь унжин хэсэг зуур үг хэлж чадахгүй байснаа эвгүй байдлаас гарахын тулд:

	— Ноёд намайг эрж явна уу? гэж асуухад Лишчиак:

	— Таныг, бас энэ хөрш эзэгтэйг эрж явна. Та нарыг бүр хэдэн хоногийн өмнөөс өнөөдөр шударга хүн бүр очиж үүр цайхаас эхлээд үдшийн бүрий болтол амь хайргүй хөдөлмөрлөж байгаа тэр газар эрж хайлаа. Тэнд цэрэгт татагдаагүй хүн бүр, тэр ч байтугай өндөр настай, өсвөрийн үеийн хүүхэд хүртэл ажиллах албагүй ч гэсэн өөрсдөө очиж ажиллаж байна. Та нарт ичиж зовох гэж байдаг юм бол өөрсдийгөө юугаар зөвтгөе гэж бодож байна? гэж хариу асуув.

	Тэгэхэд дамлан худалдаалагч тэр эмэгтэй:

	— Надад их хол байна, уучлаарай, манайхаас хол юм... гэж тэнэг үгээр аргацааж эхлэв.

	Харин хөгшин Побишкагийн хувьд бол хол байдаг гэсэн үгээр аргацааж болох байсан. Тиймээс тэр утгагүй үгийг нь залруулахын тулд Цут өөр арга хэрэглэн:

	— Ноёд минь, энэ хүнд бэрх цаг үед хүн бүр чадлынхаа хэрээр туслах ёстой гэдгийг би ойлгож байна. Зарим нь нэг зүйл хийж байхад бусад нь бас өөр зүйл хийж байгаа шүү дээ. Тэгээд Добричка бид хоёрт нэг ч чөлөөтэй цаг минут гарахгүй, бид нийтийн ашиг тусын тулд хэрэгцээт зүйлээр тасралтгүй хангахын төлөө л хамаг цагаа зарцуулж байна... гэж хэлэв.

	Ийм аргаар мултрахыг оролдож байгааг нь хараач!

	Энэ үгийг нь сонсоод Лишчиак маш их уурлан:

	— Хөл ороох даавуугаа хэрэгцээтэй зүйлд бодож битгий гайхуул. Таны мухлаггүйгээр биднийг өлбөрч үхнэ гэж бодож байгаа бол хэтэрхий ичгүүргүй хэрэг. Харин та бидний төлөө тариа хурааж, мал маллаж байгаа тариачин юм уу, гахай нядалж хиам хийж байгаа Сламка ч гэсэн товч бүчээр наймаа хийдэг таныг бодвол хэрэгцээт зүйлээр хүн амыг хангах талаар хавьгүй илүү гавьяатай улс. Гэхдээ тэд өөрсдөө ирээд ажиллаж байна гэж хашхирав.

	Тэр хоёр энэ үгийг сонсоод яаж ч чадахгүй мухардмал байдалд орлоо. Лишчиак тэдэнд амьсгаа авах ч зав өгөлгүй:

	— Та нар энд олны хэрэгцээ яаж хангах тухай асуудал шийдвэрлэх юм уу өөр яах гэж уулзсан чинь надад хамаагүй. Гэхдээ би та нарын санаа бодлыг мэдэж байна. Та нар хорон санаатай хүмүүс гэдгийг хэлэх хэрэгтэй. Бараа таваар зөөх, худалдахдаа бусдад гурил будаа өгөхөөс илүү хов жив тарааж байдаг. Биднийг үзэн яддагийг чинь мэднэ. Гэхдээ хүн бүр хийсэн нүглээ хариуцах цаг ирнэ гэдгийг санаж яваарай! гэж нэмж хэлэв.

	Лишчиак хэлэх гэсэн үгээ хэлж дуусаад цааш мухлагийн эзэн, Добричка хоёрын хэнтэй ч ярих хүсэлгүй байгаа нь бидэнд илт болов. Биднийг байшингаас гарахад гадаа харанхуй манай бүрхэн авсан боловч тэр хар санаат хүмүүсийг харж байснаас харанхуйн дунд явах нь хавьгүй дээр санагдлаа.

	 

	САЛХИ ЭРГЭЛЭЭ - 2

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

